
ᐅᒥᓇᐧᒋᒧᐃᐧᐣ ᓭᐣᐟ ᒪᕒᐠ
____________

ᒐᐧᐣ ᐅᓰᐣᑲᐦᐊᐣᑖᑫ ᑳᑮ ᑲᐧᔮᐣᒋᐦᑑᐨ ᒦᐦᑲᓈᓂ

ᐊᒦᐦᐅᒫ ᑳᐅᐣᒋ ᒫᑕᐦᑌᐠ ᒥᓈᐧᒋᒧᐃᐧᐣ ᑳᐃᔑ ᑎᐹᒋᒫᑲᓅᐨ ᒋᓴᐢ ᙭,
ᑭᔐᒪᓂᑑ ᐅᑯᓯᐦᓴᐣ. 2 ᑳᐃᔑ ᐱᐦᐃᑳᑌᓂᐠ ᐅᒪᓯᓇᐦᐃᑲᐣ 

ᐅᑭᐦᑭᐁᐧᐦᐃᑫ ᐋᐃᓴᔭ,
1

“ᓂᐣᑲᐱᓃᑳᓂᓂᔕᐦᐋᐧ ᓂᑎᐹᒋᒧᐃᐧᓂᓃᒼ
ᑫᓃᑳᓂ ᑲᐧᔮᐣᒋᐦᑑᐨ ᑭᒦᐦᑲᓈᓂ.”

3 “ᒪᑌ ᑌᐯᐧᐃᐧᑕᒼ ᐯᔑᐠ ᐊᐃᐧᔭ ᐱᑲᐧᑕᐦᑮᐣᐠ ᐁᒪᑌᐃᐦᑭᑐᐨ,
‘ᑲᐧᔮᐣᒋᐦᑖᔪᐠ ᐅᒦᐦᑲᓈᒼ ᑳᑎᐯᐣᒋᑫᐨ,
ᑲᐧᔭᐦᑲᐧᒧᑖᔪᐠ ᑫᐃᔑ ᐱᒥᐊᔮᐨ.’ ”

4 ᒐᐧᐣ ᐅᓰᐣᑲᐦᐊᐣᑖᑫ ᑮᐲᔖ ᐱᑲᐧᑕᐦᑮᐣᐠ ᐁᑮ ᑲᑮᐦᑭᒧᐋᐧᑖᐣᐠ 
ᑫᐧᐦᑭᐱᒫᑎᓰᐃᐧ ᓰᐣᑲᐦᐊᐣᑖᑫᐃᐧᓂᓂ, ᒋᑮᐅᐣᒋ ᐴᓀᐣᒋᑳᑌᑭᐣ 
ᒪᒋᑑᑕᒧᐃᐧᓇᐣ. 5 ᑲᐦᑭᓇ ᐊᐃᐧᔭᐠ ᒍᑎᔭ ᐊᐦᑮᐣᐠ ᒦᓇ ᒉᕒᐅᓴᓬᐊᒦᐣᐠ 
ᑳᐅᐣᒌᓂᐨ ᐅᑮ ᐱᓈᓯᐦᑳᑰᐣ. ᐁᑮ ᐋᐧᐄᐧᐣᑕᒧᐋᐧᐨ ᐅᒪᒋᑑᑕᒧᐃᐧᓂᐋᐧ, 
ᐅᑮᓰᐣᑲᐦᐊᐣᑖᑯᐋᐧᐣ ᐃᐦᐃᒫ ᒑᕒᑎᐣ ᓰᐲᐣᐠ. 6 ᒐᐧᐣ ᑮᐅᒪᑰᑖ 
ᐱᐦᑲᐧᑲᓀᐃᐧᐱᔑᓑᑭ ᐅᐊᐧᔮᓇᐣ ᐁᑮ ᐅᐣᒋ ᐅᔑᐦᒋᑳᑌᓂᐠ ᒦᓇ 
ᐊᐃᐧᔮᔒᓑ ᐊᐧᔮᓇᐣ ᐁᑮ ᑭᐦᒋᐱᓱᐨ. ᒦᓇ ᐅᑮᐊᒪᐧᐣ ᐅᐸᐸᐦᑭᓀᐣ, ᒦᓇ
ᐋᒨ ᔔᑳᐣ. 7 ᐅᐦᐅᐁᐧ ᑮᐃᔑ ᐃᐧᐣᑕᒫᑫ, “ᑯᑕᐠ ᑕᐱᑕᑯᔑᐣ ᐊᐊᐧᔑᒣ
ᐁᑭᐦᒌᓀᐣᑖᑯᓯᐨ ᐊᐦᐲᐨ ᓃᐣ. ᑳᐃᐧᐣ ᓂᑌᐸᑫᐣᑖᑯᓯᓰᐣ ᒋᑮᓇᐊᐧᑮᔮᐣ 
ᒋᐋᐸᐦᐊᒪᐧᐠ ᐅᒪᐦᑭᓯᓂᔮᐲᐣ. 8 ᓃᐣ ᓂᑭᓰᐣᑲᐦᐊᐣᑖᐃᐧᓈᐋᐧ ᓂᐱ 
ᐁᐦᐋᐸᒋᐦᑑᔮᐣ, ᐄᐧᐣ ᑕᔒᐣ ᑲᓰᐣᑲᐦᐊᐣᑖᑯᐋᐧ ᑳᑲᓈᑎᓯᓂᐨ ᐊᐦᒑᐦᑲᐧᐣ.”

ᐅᓰᑲᐦᐊᐣᑖᑯᐃᐧᐣ ᒦᓇ ᐅᑲᑫᐧᒌᐦᐃᑯᐃᐧᐣ ᒋᓴᐢ

9 ᒣᑳᐧᐨ ᐃᐦᐃᐁᐧ ᑳᑮᐃᓯᓭᐠ ᒋᓴᐢ ᑮᐱᑕᑯᐦᔑᐣ, ᓈᓴᕒᐊᐟ ᑖᐃᐧᓂᐣᐠ
ᐃᐦᐃᒫ ᑳᓬᐃᓬᐄ ᐊᐦᑮᐣᐠ ᐁᑮᐅᐣᑐᐦᓭᐨ. ᐁᑲᐧ ᐅᑮᓰᐣᑲᐦᐊᐣᑖᑰᐣ ᒐᐧᓇᐣ
ᐃᐦᐃᒫ ᒑᕒᑎᐣ ᓰᐲᐣᐠ. 10 ᒋᓴᐢ ᐁᐦᐱᐊᑳᐧᓰᐨ ᓂᐲᐦᑲᐣᐠ, 
ᐅᑮ ᐋᐧᐸᐣᑖᐣ ᑭᐦᒋᑮᔑᑯᓂ ᐁᐹᐦᑭᐣᑌᓭᓂᐠ ᒦᓇ ᐊᐦᒑᐦᑲᐧᐣ 
ᐁᐱᓈᔒᓂᑖᑯᐨ ᑖᐱᓑᑯᐨ ᐅᒦᒦ ᐁᐃᔑᓈᑯᓯᓂᐨ. 11 ᓅᐣᑖᑯᓯᐃᐧᐣ 
ᑮᐦᐅᐣᑐᓭᒪᑲᐣ ᑭᐦᒋᑮᔑᑰᐣᐠ, “ᑮᐣ ᓂᑯᓯᐢ ᑳᓵᑭᐦᐃᓈᐣ 
ᑳᓇᐦᐃᓇᐁᐧᐦᐃᔑᔭᐣ.”

12 ᔐᒫᐠ ᐅᑮ ᐃᔑᐃᐧᓂᑰᐣ ᐊᐦᒑᐦᑲᐧᐣ ᐱᑲᐧᑕᐦᑮᐣᐠ. 13 ᑮᐊᔮ 
ᐱᑲᐧᑕᐦᑮᐣᐠ ᓃᒥᑕᓇ ᑮᔑᑳ, ᐁᑮ ᑲᑫᐧᒋᐦᐃᑯᐨ ᒪᒋᒪᓂᑑᐣ, ᐁᑮ 
ᐄᐧᒌᐋᐧᐨ ᐊᐃᐧᔮᔒᐦᔕᐣ, ᒦᓇ ᐅᑮᔑᑰᐣ ᐅᑮ ᐸᒥᐦᐃᑰᐣ.

ᑳᑮᑲᓅᓂᑰᐃᐧᓯᐋᐧᐨ ᓂᐦᑕᒼ ᑭᐦᑭᓅᐦᐊᒪᐋᐧᑲᓇᐠ

14 ᐊᐦᐱᐣ ᑳᑮᑭᐸᐦᐋᐧᑲᓅᐨ ᒐᐧᐣ, ᒋᓴᐢ ᑮᐱᑕᑯᐦᔑᐣ ᑳᓬᐃᓬᐄ 
ᐊᐦᑮᐣᐠ, ᐁᑲᑮᐦᑭᒧᐁᐧᐨ ᑭᔐᒪᓂᑑᐣ ᐅᒥᓈᐧᒋᒧᐃᐧᓂᓃᐣ. 15 ᑮᐦᐃᑭᑐ, 
“ᐋᔕ ᑎᐸᐦᐃᑲᐣ ᐅᒋᒋᐦᓭ, ᒦᓇ ᐋᔕ ᐯᐦᔑᓈᑲᐧᓂᓂ ᑭᔐᒪᓂᑑ 
ᐅᑑᑭᒫᐃᐧᐃᐧᐣ. ᑫᐧᐦᑭᐱᒫᑎᓯᐠ ᒦᓇ ᑌᐯᐧᐦᑕᒧᐠ ᒥᓈᐧᒋᒧᐃᐧᐣ.”

16 ᒣᑳᐧᐨ ᒋᓴᐢ ᐁᐱᒫᔕᑳᒣᐨ ᓈᓀᐤ ᑳᓬᐃᓬᐄ ᓵᑲᐦᐃᑲᓃᐣᐠ, 
ᐅᑮᐋᐧᐸᒫᐣ ᓵᐃᒪᓅᐣ ᒦᓇ ᐋᐣᑕᕒᐅᐊᐧᐣ ᐄᐧᒋᐦᑫᐧᓯᐊᐧᐣ ᓵᐃᒪᐣ, 
ᐁᐸᑭᑕᐦᐁᐧᓂᐨ ᓵᑲᐦᐃᑲᓃᐣᐠ ᐁᓅᒋᑭᓅᔐᐁᐧᐋᐧᐨ. 17 ᒋᓴᐢ ᐅᑮᑲᓅᓈᐣ, 
“ᐱᒥᓂᔕᐦᐅᔑᔪᐠ ᑲᐃᔑᐦᐃᓈᐋᐧ ᒋᓅᒋᑭᓅᔐᐋᐧᓀᑳᐧ ᐊᓂᔑᓂᓂᐊᐧᐠ.”
18 ᔐᒫᐠ ᐅᑮᓇᑲᓈᐋᐧᐣ ᐅᑕᐦᓴᐲᐋᐧ ᐁᑮᐱᒥᓂᔕᐦᐋᐧᐋᐧᐨ ᒋᓴᓲᐣ.

19 ᒦᓇᐋᐧ ᐁᐊᓂᒫᒑᐨ ᐅᑮᐋᐧᐸᒫᐣ ᒉᒥᓲᐣ ᐅᑯᓯᐦᓴᐣ ᓭᐱᑏ, ᒦᓇ 
ᒐᐧᐣ ᐅᐄᐧᒋᐦᑫᐧᓯᐊᐧᐣ, ᒌᒫᓂᐣᐠ ᐁᑲᐧᔮᐣᒋᐦᐋᐋᐧᐨ ᐅᑕᐦᓴᐱᐋᐧᐣ. 20 ᔐᒫᐠ

ᒋᓴᐢ ᐅᑮᓇᐣᑐᒫᐣ, ᐅᑮᓇᑲᓈᐋᐧᐣ ᐅᑖᑖᒧᐋᐧᐣ ᓭᐱᑏᐣ ᒌᒫᓂᐣᐠ, 
ᐊᐦᔑᐨ ᑲᔦ ᐊᓄᐦᑮᓈᑲᓇᐣ, ᐁᑮᐱᒥᓂᔕᐦᐋᐧᐋᐧᐨ ᒋᓴᓲᐣ.

ᒋᓴᐢ ᐁᑮᓴᑭᒋᐁᐧᐱᓈᐨ ᒪᒋᐊᒑᐦᑲᐧᐣ

21 ᑮᐃᔖᐊᐧᐠ ᑲᐸᕒᓂᐊᒼ ᑖᐃᐧᓂᐣᐠ, ᐁᑲᐧ ᐊᐦᐲ 
ᐅᑕᓀᐧᐱᐃᐧᑮᔑᑳᒥᐋᐧ ᐁᐦᐅᒋᒋᐦᓭᓂᐠ ᒋᓴᐢ ᑮᐲᐣᑎᑫ ᒍᐊᐧᐠ 
ᐅᑕᔭᒥᐦᐋᐃᐧ ᒫᐊᐧᒋᐦᐃᑐᐃᐧᑲᒥᑯᐋᐧ ᐁᑮ ᒫᒌᑭᐦᑭᓅᐦᐊᒫᑫᐨ. 22 ᐃᐦᐃᒫ 
ᐊᓂᔑᓂᓂᐊᐧᐠ ᑳᐊᔮᐋᐧᐨ ᑮᒫᒪᐦᑳᑌᐣᑕᒨᐠ ᑳᐃᔑ ᑭᐦᑭᓅᐦᐊᒫᑫᓂᐨ, 
ᐁᑮᐃᔑ ᑭᐦᑭᓅᐦᐊᒫᑫᐨ ᑖᐱᓑᑯᐨ ᐊᐃᐧᔭ ᑳᐊᔮᐨ ᑎᐯᓂᒥᑎᓱᐃᐧᐣ, 
ᑳᐃᐧᐣ ᑖᐱᓑᑯᐨ ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ. 23 ᐁᑲᐧ ᑮᐊᔮ 
ᓈᐯ ᐊᔭᒥᐦᐋᐃᐧ ᒫᐊᐧᒋᐦᐃᑐᐃᐧᑲᒥᑯᐣᐠ ᒪᒋᐊᐦᒑᐦᑲᐧᐣ ᐁᑮᐲᐣᒋᓑᑳᑯᐨ, 
ᐁᑮᔖᑯᐁᐧᐨ ᐁᐃᐦᑭᑐᐨ, 24 “ᑫᑯᓀᐣ ᓇᐣᑕᐁᐧᐣᑕᒪᐃᐧᔑᔮᐣᐠ ᑮᐣ ᒋᓴᐢ 
ᓈᓴᕒᐊᑎᐣᐠ ᑳᐅᐣᒌᔭᐣ? ᑭᐱᓂᐦᔑᐊᐧᓈᒋᐦᐃᔑᓈᐣ ᓇ? ᑭᑭᐦᑫᓂᒥᐣ 
ᐊᐊᐧᓀᓂᐃᐧᔭᐣ, ᑮᐣ ᑳᑲᓈᑎᓯᔭᐣ ᑭᔐᒪᓂᑑᐦᑳᐣᐠ ᑳᐅᐣᒌᔭᐣ!”

25 ᒋᓴᐢ ᐅᑮ ᑭᐦᒋᑲᓅᓈᐣ, “ᓴᑲᒫᒌᐣ! ᓵᑲᐦᐊᐣ ᐃᐦᐃᒫ ᓈᐯᐦᑳᐣᐠ!”
26 ᓈᐯ ᑳᐃᐧᐣ ᒋᐅᐣᒋ ᓴᑲᒫᒋᐊᔭᐨ ᐁᑮᑭᐦᒋᓂᓂᐣᑭᐦᓭ, ᐊᐦᐋᐁᐧ 
ᒪᒋᐊᐦᒑᐠ ᑮᑭᐦᒋᔖᑯᐁᐧ ᑳᐱᓵᑲᐦᐊᐣᐠ.

27 ᑲᐦᑭᓇ ᐊᓂᔑᓂᓂᐊᐧᐠ ᑮᒫᒪᐦᑳᑌᐣᑕᒨᐠ ᒦᓇ ᐁᑮᑲᑫᐧᒋᒥᑐᐋᐧᐨ, 
“ᑫᑯᓀᐣ ᐅᐦᐅᐁᐧ? ᐅᓑᑭ ᑭᐦᑭᓅᐦᐊᒫᑫᐃᐧ ᓇ ᐅᐦᐅᐁᐧ? ᑖᐱᓑᑯᐨ 
ᑎᐯᓂᒥᑎᓱᐃᐧᓂᐣᐠ ᐁᐃᔑᑲᓅᓈᐨ ᒪᒋᐊᐦᒑᐦᑲᐧᐣ ᑲᔦ ᐁᓇᓇᐦᐃᑖᑯᐨ.” 
28 ᐅᑎᐹᒋᒥᑰᐃᐧᐣ ᐄᐧᐸᐨ ᑮᒥᓯᐦᑌᓭᓂ ᐃᐦᐃᒫ ᒥᓯᐁᐧ ᑳᓬᐃᓬᐄ 
ᐊᐦᑮᐣᐠ.

ᒋᓴᐢ ᐁᓇᐣᑕᐃᐧᐦᐋᐨ ᒥᐦᔒᐣ ᐊᐃᐧᔭᐣ

29 ᐁᑲᐧᐦᐱᐣ ᑳᐱᓵᑲᐦᐊᒧᐦᐋᐧᐨ ᐅᑕᔭᒥᐦᐋᐃᐧ ᒫᐊᐧᒋᐦᐃᑐᐃᐧᑲᒥᑯᐋᐧ 
ᐁᑮᐄᐧᒌᐋᐧᐋᐧᐨ ᒉᒥᓲᐣ ᒦᓇ ᒐᐧᓇᐣ ᑮᐲᐣᑎᑫᐊᐧᐠ ᓵᐃᒪᓅᐣ ᒦᓇ 
ᐋᐣᑕᕒᐅᐊᐧᐣ ᐅᐋᐧᑲᐦᐃᑲᓂᓃᐣ. 30 ᓵᐃᒪᐣ ᐅᓯᑯᐦᓴᐣ ᑮᐱᒥᐦᔑᓅᐣ ᐁᑮ
ᑭᓯᓲᐦᓭᓂᐨ, ᐁᑲᐧ ᔐᒫᐠ ᐅᑮᐄᐧᐣᑕᒪᐋᐧᐋᐧᐣ ᒋᓴᓲᐣ. 31 ᒋᓴᐢ 
ᐅᑮᓈᓯᐦᑲᐋᐧᐣ ᐁᑮᓴᑭᓂᐣᒌᓈᐨ ᒦᓇ ᐁᑮᐄᐧᒋᐦᐋᐨ ᒋᐊᐧᓂᓑᑳᓂᐨ. 
ᐅᑮᓇᑲᓂᑯᐣ ᑭᓯᓲᐋᐧᐦᐱᓀᐃᐧᓂ ᒦᓇ ᐅᑮᐊᓂᒫᒌ ᐸᒥᐦᐃᑯᐋᐧᐣ.

32 ᐃᐦᐃᐁᐧ ᐁᐦᐅᓈᑯᐦᔑᐣᐠ ᐁᐃᓑᑳᐧᐸᐣᑭᐦᔑᒧᐣᐠ ᐊᐃᐧᔭᐠ 
ᐅᑮᐦᐲᑕᒪᐋᐧᐋᐧᐣ ᒋᓴᓲᐣ ᑲᐦᑭᓇ ᑳᔮᐦᑯᓯᓂᐨ, ᒦᓇ ᑳᐲᐣᒋᓑᑳᑯᐋᐧᐨ 
ᒪᒋᐊᐦᒑᐦᑲᐧᐣ. 33 ᑲᐦᑭᓇ ᐊᐃᐧᔭᐠ ᐃᐦᐃᒪ ᑖᐃᐧᓂᐣᐠ ᑮᒫᐊᐧᒋᐦᐃᑎᐊᐧᐠ 
ᐃᓑᑳᐧᐣᑌᒥᐣᐠ. 34 ᒋᓴᐢ ᐅᑮ ᓇᐣᑕᐃᐧᐦᐋᐣ ᒥᐦᔒᐣ ᐋᓂᓂᑯ ᓇᓈᐣᑐᐠ 
ᑳᐃᓈᐦᐱᓀᓂᐨ, ᒥᐦᔒᐣ ᑲᔦ ᐅᑮᓵᑭᒋᐦᐋᐣ ᒪᒋᐊᐦᒑᐦᑲᐧᐣ, ᒋᓴᐢ ᑳᐃᐧᐣ 
ᒋᐅᐣᒋ ᐸᑭᑎᓈᐨ ᒋᑲᑭᐦᑐᓂᐨ ᒪᒋᐊᐦᒑᐦᑲᐧᐣ, ᐊᓂᓑ ᐁᑮᑭᐦᑫᓂᒥᑯᒋᐣ 
ᐊᐊᐧᓀᓂᐃᐧᐨ.

ᒋᓴᐢ ᐁᑮᐸᐹᒥᑲᑮᐦᑫᐧᐨ ᑳᓬᐃᓬᐄ ᐊᐦᑮᐣᐠ

35 ᐄᐧᐸᐨ ᐁᑭᔐᐹᔮᓂᐠ, ᑭᔮᐸᐨ ᐁᑎᐱᐦᑳᐠ, ᒋᓴᐢ ᑮᐊᐧᓂᓑᑳ, 
ᐃᐦᐃᒫ ᑮᐅᐣᒋ ᒫᒑ ᐋᐧᑲᐦᐃᑲᓂᐣᐠ ᐄᐧᓀᐦᑕ ᑮᐃᔖ 
ᑳᐃᔑ ᐸᔭᐦᑕᑫᐣᑖᑲᐧᓂᓂᐠ ᐁᑮᐊᐣᑕᐃᐧ ᐊᔭᒥᐦᒋᑫᐨ. 36 ᓵᐃᒪᐣ ᒦᓇ 
ᑳᐄᐧᒌᐊᐧᒋᐣ ᑮᒫᒑᐊᐧᐠ ᐁᑮ ᓇᓈᐣᑐᓇᐋᐧᐋᐧᐨ. 37 ᐁᑲᐧᐦᐱᐣ 
ᑳᒥᐦᑲᐋᐧᐋᐧᐨ ᐅᑮᐦᐃᓈᐋᐧᐣ, “ᑲᐦᑭᓇ ᐊᐃᐧᔭᐠ ᑭᓇᓈᐣᑐᓈᑰᐠ.”

38 ᒋᓴᐢ ᐅᑮᓇᐦᑲᐁᐧᔑᐦᐋᐣ, “ᐁᑲᐧ ᑲᒫᒑᒥᐣ ᑯᑕᑭᔭᐣ ᑖᐃᐧᓇᐣ 
ᑳᐃᔑᐊᔮᑭᐣ ᒋᐃᔖᔭᐣᐠ, ᐃᐦᐃᒫ ᑲᔦ ᒋᐊᐣᑕᐃᐧ ᑲᑮᐦᑭᒥᐁᐧᔮᐣ 
ᐊᓂᓑ ᒦᐦᐅᐁᐧ ᑳᑮᐅᐣᒋ ᐲᔖᔮᐣ.” 39 ᒥᓯᐁᐧ ᑮᐸᐹᒥᐊᔮ ᐃᐦᐃᒫ 

ᑳᓬᐃᓬᐄ ᐊᐦᑮᐣᐠ, ᐁᑮ ᑲᑮᐦᑭᒥᐁᐧᐨ ᒍᐊᐧᐠ ᐅᑕᔭᒥᐦᐋᐃᐧ 
ᒫᐊᐧᒋᐦᐃᑐᐃᐧᑲᒥᑯᐋᐧᐣᐠ ᒦᓇ ᐁᑮᓵᑭᒋᐦᐋᒋᐣ ᒪᒋᐊᐦᒑᐦᑲᐧᐣ.

ᒋᓴᐢ ᐅᓇᐣᑕᐃᐧᐦᐋᐣ ᐅᐊᐧᔕᑳᐣᐠ ᑳᒪᒑᐦᐱᓀᓂᐨ

40 ᐯᔑᐠ ᓈᐯᐊᐧᐣ ᐅᐊᐧᔕᑳᐣᐠ ᑳᒪᒑᐦᐱᓀᓂᐨ ᐅᑮᐱᓈᓯᐦᑳᑰᐣ 
ᒋᓴᐢ, ᐅᑮᐸᑯᐦᓭᓂᒥᑰᐣ ᐁᐦᐆᒋᐦᒌᑲᐧᓇᐲᐦᑖᑯᐨ ᐁᐦᐃᑯᐨ, “ᑮᓑᐱᐣ 
ᐃᓀᐣᑕᒪᐣ ᑲᑮᓇᐣᑕᐃᐧᐦᐃᓑ.”

41 ᒋᓴᐢ ᒥᑐᓂ ᐁᑮᑭᑎᒫᑫᓂᒫᐨ ᑮᔔᓂᐦᑫᓂ, ᐅᑮᓵᒥᓈᐣ 
ᐁᑮᐦᐃᓈᐨ, “ᓂᑎᓀᐣᑖᐣ ᑲᓇᐣᑕᐃᐧᐦᐃᑰᐃᐧᐢ.” 42 ᔐᒫᐠ ᐅᑮᓇᑲᓂᑯᐣ 
ᒪᒑᐦᐱᓀᐃᐧᓂ ᒦᓇ ᑮᒥᓄᐊᔮ.

43 ᐁᑲᐧ ᒋᓴᐢ ᔐᒫᐠ ᐅᑮᓃᑲᑌᓂᔕᐦᐊᐧᐣ ᐁᑮᑲᓅᓈᐨ, 44 “ᑳᐃᐧᐣ 
ᐊᐃᐧᔭ ᐄᐧᐣᑕᒪᐤ, ᒫᒑᐣ ᐊᐣᑕᐋᐧᐸᒼ ᐊᔭᒥᐦᐁᐃᐧᑭᒫ ᒋᐋᐧᐸᒥᐠ ᒦᓇ 
ᓇᐣᑕᐃᐧ ᐸᑭᑎᓇᐣ ᑭᐸᑭᑎᓈᐦᓱᐣ, ᑖᐱᓑᑯᐨ ᒨᓯᐢ ᑳᑮᐃᔑ ᐄᐧᐣᑕᒫᑯᔦᐠ
ᑭᐸᔭᐦᑭᐦᐃᑯᐃᐧᐣ ᐅᐣᒋ, ᒦᓇ ᒋᐅᐣᒋ ᑭᐦᑫᐣᑕᒧᐋᐧᐨ ᐊᐃᐧᔭᐠ 
ᐁᒥᓄᐊᔮᔭᐣ.” 45 ᐊᐦᐊᐁᐧ ᓈᐯ ᑮᒫᒑ ᐋᐣᒋᑯ ᐱᑯᐦ ᐊᐃᐧᔭᐣ 
ᐁᑮᐄᐧᐣᑕᒪᐋᐧᐨ, ᐁᑲᐧᐦᐱᐣ ᒋᓴᐢ ᑳᐃᐧᐣ ᒋᑮᐅᐣᒋ ᐲᐣᑎᑫᐨ ᑖᐃᐧᓂᐣᐠ 
ᒥᐦᓴᐋᐧᐨ ᐱᑯᐦ ᐊᐦᐱᐣ ᒋᐋᐧᐸᒫᑲᓅᐨ. ᐁᑲᐧ ᐱᑲᐧᑕᐦᑮᐣᐠ ᑮᐊᔮ ᐁᑳ 
ᐊᐃᐧᔭᐣ ᑳᐃᔑ ᐊᔮᓂᐣᐨ, ᔖᑰᐨ ᐱᑯᐦ ᐅᑮᐱᓈᓯᐦᑳᑰᐣ ᐊᐃᐧᔭᐣ 
ᐱᑯᐦ ᐋᐣᑎ ᐁᐅᐣᑐᐦᓭᓂᐨ.

ᒋᓴᐢ ᑳᓇᐣᑕᐃᐧᐦᐋᐨ ᑳᓂᐳᐋᐧᐦᐱᓀᓂᐨ

ᐊᐦᐲ ᒦᓇ ᐁᓂᑲᑮᔑᑳᓂᐠ ᒋᓴᐢ ᑮᐱᑮᐁᐧᑕᑯᔑᐣ ᑲᐸᕒᓂᐊᒼ 
ᑖᐃᐧᓂᐣᐠ, ᐅᑮᓅᐣᑕᓈᐋᐧ ᐁᑮᐱᑮᐁᐧᓂᐨ ᑳᐃᔑᑲᐯᐦᔑᐨ. 2 ᒥᐦᔒᐣ 

ᑮᒫᐊᐧᒋᐦᐃᑐᐊᐧᐠ ᐲᓂᓑ ᐊᐦᐱᐣ ᐁᑳ ᐁᑮ ᐅᐣᒋᑕᐋᐧᐠ ᑳᐃᐧᐣ ᑲᓇᑫ 
ᐊᑲᐧᒋᐃᓑᑳᐧᐣᑌᐣᐠ, ᐁᑲᑮᐦᑭᒫᒋᐣ ᑭᔐᒪᓂᑑ ᐅᑎᐦᑭᑐᐃᐧᐣ. 3 ᓈᐯᐊᐧᐠ 

ᑮᐲᔖᐊᐧᐠ ᐁᑮᐲᑕᒪᐋᐧᐋᐧᐨ ᑳᓂᐳᐋᐧᐦᐱᓀᓂᐨ, ᑮᓃᐃᐧᐊᐧᐠ ᐃᑭᐁᐧᓂᐊᐧᐠ 
ᑳᑮᐱᒥᐃᐧᓂᑯᐨ. 4 ᑳᐃᐧᐣ ᐅᑮᐅᐣᒋ ᑲᓑᑭᐦᑑᓰᓈᐋᐧ ᐯᔓᐣᐨ ᒋᐱᓈᓯᐦᑲᐋᐧᐋᐧᐨ
ᒋᓴᓲᐣ ᐊᓂᓑ ᐁᐲᐦᒋ ᒥᐦᔒᓄᓈᓂᐊᐧᐣᐠ, ᐅᑮ ᐸᑲᐧᓀᐱᑑᓈᐋᐧ ᐊᐧᑭᑕᐸᐠ 
ᐋᐧᑲᐦᐃᑲᓂᐣᐠ ᑎᐱᓑᑰᐨ ᒋᓴᐢ ᑳᐃᔑᐊᔮᐨ, ᐁᑮᐅᐣᒋ ᓃᐦᓵᐱᐦᑫᓈᐋᐧᐨ 
ᑭᑭᐊᐦᐱᐦᔑᒧᐣ ᑳᓂᐳᐋᐧᐦᐱᓀᓂᐨ. 5 ᐊᐦᐲ ᒋᓴᐢ ᑳᐋᐧᐸᐣᑕᐣᐠ 
ᐅᑌᐯᐧᔦᐣᑕᒧᐃᐧᓂᐋᐧ ᐅᑮᐦᐃᓈᐣ ᐅᓂᐴᐋᐧᐦᐱᓀᐣ, “ᓂᑯᓯᐢ ᑭᐴᓀᐣᑕᒫᑰ 
ᑭᒪᒋᑑᑕᒧᐃᐧᓇᐣ.”

6 ᐋᐣᑕ ᐃᐦᐃᒫ ᑮᓇᒪᑕᐱᐊᐧᐠ ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ 
ᐁᑮ ᒫᒥᑐᓀᐣᑕᒧᐋᐧᐨ, 7 “ᑫᑯᓀᐣ ᐁᐧᐣᒋ ᐃᔑᐊᔮᒥᐨ ᐊᐧᐦᐊᐁᐧ ᓈᐯ?
ᑳᐸᐹᐦᑖᒧᐨ! ᐊᐊᐧᓀᐣ ᑫᑮᐴᓀᐣᑕᒫᑫᐨ ᒪᒋᑑᑕᒧᐃᐧᓇᐣ ᐄᐧᐣ ᐱᑯᐦ 
ᐁᐦᑕ ᑭᔐᒪᓂᑑ?”

8 ᔐᒫᐠ ᒋᓴᐢ ᐅᑮᑭᐦᑫᐣᑖᐣ ᐅᑕᐦᒑᐦᑰᐣᐠ ᐋᓃᐣ 
ᐁᐃᔑ ᒫᒥᑐᓀᐣᑕᒥᓂᐨ ᐅᑌᐦᐄᐋᐧᐣᐠ, ᐅᑮᐦᐃᓈᐣ, “ᑫᑯᓀᐣ ᐃᐦᐃᐁᐧ 
ᐁᐧᐣᒋ ᒫᒥᑐᓀᐣᑕᒣᐠ ᐅᓄᐁᐧᓂᐊᐧᐣ? 9 ᑫᑰᓀᐣ ᐁᐧᐣᒋ ᐁᐧᐣᑕᐠ 
ᒋᑮᐃᓈᑲᓄᐦᐸᐣ ᐅᓂᐳᐋᐧᐦᐱᓀ, ‘ᑭᐴᓀᐣᑕᒫᑯ ᑭᒪᒋᑑᑕᒧᐃᐧᓇᐣ,’ ᓈᐣᑕ
ᒋᐃᓈᑲᓅᐨ, ‘ᐊᐧᓂᓑᑳᐣ, ᐅᑖᐦᐱᓇᐣ ᑭᑕᐱᐦᔑᒧᐣ ᐱᒧᐦᓭᐣ ’? 10 ᒋᐅᐣᒋ
ᑭᐦᑫᐣᑕᒣᐠ ᐃᓂᓃᐤ ᐅᑯᓯᐦᓴᐣ ᐁᐦᐊᔮᐨ ᑲᓑᑭᐦᐅᐃᐧᐣ ᐅᐦᐅᒫ ᐊᐦᑮᐣᐠ 
ᒋᑮᐴᓀᐣᑕᒫᑫᐨ ᒪᒋᑑᑕᒧᐃᐧᓇᐣ.” ᐅᑮᐦᐃᓈᐣ ᑳᓂᐴᐋᐧᐦᐱᓀᓂᐨ, 
11 “ᐊᐧᓂᓑᑳᐣ ᑭᑎᓂᐣ, ᐅᑖᐦᐱᓇᐣ ᑭᑕᐱᐦᔑᒧᐣ ᑭᐋᐧᑲᐦᐃᑲᓂᐣᐠ 
ᐃᔑᑮᐁᐧᐣ.” 12 ᔐᒫᐠ ᑮᐊᐧᓂᓑᑳ, ᐁᑮᐅᑖᐦᐱᓇᐣᐠ ᐅᑕᐱᐦᔑᒧᐣ, 
ᐁᑮᒫᒑᐨ ᑲᐦᑭᓇ ᐊᐃᐧᔭᐣ ᐁᑮᐋᐧᐸᒥᑯᐨ, ᐁᑲᐧ ᑲᐦᑭᓇ ᑮᒫᒪᐦᑳᑌᐣᑕᒧᐠ 
ᒦᓇ ᐁᑮᒫᒥᐦᒋᒫᐋᐧᐨ ᑭᔐᒪᓂᑑᐣ ᐁᐃᐦᑭᑐᐋᐧᐨ, “ᑳᐃᐧᓃᐦᑳ ᐅᐦᐅᐁᐧ 
ᑫᑰᐣ ᒌᐃᔑ ᐋᐧᐸᐣᑕᒫᐣᐠ!”

ᒋᓴᐢ ᑳᑮᓇᐣᑐᒫᐨ ᓬᐄᐸᔭᐣ

13 ᒋᓴᐢ ᒦᓇᐋᐧ ᓈᓀᐤ ᓵᑲᐦᐃᑲᓃᐣᐠ ᑮᐦᐊᓃᔖ, ᒥᐦᔒᐣ ᐊᐃᐧᔭᐣ 
ᐅᑮ ᐱᓈᓯᐦᑳᑰᐣ, ᒦᓇ ᐅᑮ ᐊᓂᒫᒌᑭᐦᑭᓅᐦᐊᒪᐋᐧᐣ. 14 ᐁᐦᐊᓂ 
ᐹᐱᒧᐦᓭᐨ ᐅᑮᐋᐧᐸᒫᐣ ᓬᐄᐹᔭᐣ ᐅᑯᓯᐦᓴᐣ ᐊᓬᐱᐊᐢ ᐁᐦᐊᐱᓂᐨ, 
ᐃᐦᐃᒫ ᑳᐃᔑ ᒫᐊᐧᐣᑑᓈᐨ ᑎᐸᐦᐃᑫᐃᐧ ᔔᓂᔮᓇᐣ. ᒋᓴᐢ ᐅᑮᐦᐃᓈᐣ,
“ᐱᒥᓂᔕᐦᐅᔑᐣ.” ᐁᑲᐧ ᓬᐄᐸᔾ ᑮᐸᓯᑮᐧ ᐁᑮᐱᒥᓂᔕᐦᐋᐧᐨ.

15 ᒣᑳᐧᐨ ᒋᓴᐢ ᐁᐄᐧᐦᓯᓂᐨ ᓬᐄᐹᔭᐣ ᐅᐋᐧᑲᐦᐃᑲᓂᐣᐠ, ᒥᐦᔒᐣ 
ᑳᒫᐊᐧᐣᑑᓈᐋᐧᐨ ᑎᐸᐦᐃᑫᐃᐧ ᔔᓂᔮᓇᐣ ᒦᓇ ᐅᒪᒋᐱᒫᑎᓴᐠ 
ᐅᑮ ᐄᐧᒋᐄᐧᐦᓯᓃᒥᑰᐣ ᑕᑯ ᑲᔦ ᐅᑭᐦᑭᓅᐦᐊᒪᐋᐧᑲᓇᐣ, ᑮᒥᐦᔒᓄᐊᐧᐣ 
ᑳᑮᐱᒥᓂᔕᐦᐅᑯᐨ. 16 ᐁᑲᐧᐦᐱᐣ ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ 
ᐃᑭᐁᐧᓂᐊᐧᐠ ᐯᕒᐊᓰᐃᐧᓂᓂᐊᐧᐠ ᑳᐋᐧᐸᒫᐋᐧᐨ ᐁᐄᐧᒋᐄᐧᐦᓯᓃᒫᓂᐨ 
ᑳᒫᐊᐧᐣᑑᓈᓂᐨ ᑎᐸᐦᐃᑫᐃᐧ ᔔᓂᔮᓇᐣ ᒦᓇ ᐅᒪᒋᐱᒫᑎᓴᐣ, 
ᐅᑮ ᑲᑫᐧᒋᒫᐋᐧᐣ ᐅᑭᐦᑭᓅᐦᐊᒪᐋᐧᑲᓂᓃᐣ, “ᐋᐣᑕᔒᓂᐦᐃ 
ᐁᐧᐣᒋ ᐄᐧᒋᐄᐧᐦᓯᓃᒫᒋᐣ ᑳᒫᐊᐧᐣᑑᓈᓂᐨ ᑎᐸᐦᐃᑫᐃᐧ ᔔᓂᔮᓇᐣ ᒦᓇ 
ᐅᒪᒋᐱᒫᑎᓴᐣ?”

17 ᐊᐦᐲ ᒋᓴᐢ ᑳᓅᐣᑕᐣᐠ ᐅᑮᐦᐃᓈᐣ, “ᐃᑭᐁᐧᓂᐊᐧᐠ ᑳᒥᓄᐊᔮᐋᐧᐨ
ᑳᐃᐧᐣ ᐅᓇᐣᑕᐁᐧᓂᒫᐊᐧᓰᐣ ᒪᓑᑭᐦᑮᐃᐧᓂᓂᐊᐧᐣ, ᐃᑭᐁᐧᓂᐊᐧᐠ ᑕᓑ 
ᑳᔮᐦᑯᓯᐋᐧᐨ. ᑳᐃᐧᓃᐣ ᐃᑭᐁᐧᓂᐊᐧᐠ ᐅᑲᐧᔭᐦᑳᐧᑎᓴᐠ ᑳᐅᐣᒋ ᐲᔖᔮᐣ, 
ᐃᑭᐁᐧᓂᐊᐧᐠ ᐅᔕ ᐅᒪᒋᐱᒫᑎᓴᐠ.”

ᒋᓴᐢ ᑮᑲᑫᐧᑌ ᐹᐊᐧᓃᐦᐃᑎᓯᐃᐧᐣ

18 ᒐᐧᐣ ᐅᑭᐦᑭᓅᐦᐊᒪᐋᐧᑲᓇᐣ ᒦᓇ ᐯᕒᐊᓰᐃᐧᓂᓂᐊᐧᐠ ᑮᑑᑕᒨᐠ 
ᐁᐹᐊᐧᓃᐦᐃᑎᓯᐋᐧᐨ. ᓈᐣᑕ ᐊᐃᐧᔭᐠ ᐅᑮᐱᓈᓯᐦᑲᐋᐧᐋᐧᐣ ᒋᓴᓲᐣ 
ᐁᑲᑫᐧᒋᒫᐋᐧᐨ, “ᐋᐣᑕᔒᓂᐦᐃ ᐁᐧᐣᒋᑑᑕᒥᓂᐨ, ᒐᐧᐣ ᐅᑭᐦᑭᓅᐦᐊᒪᐋᐧᑲᓇᐣ

ᒦᓇ ᐯᕒᐊᓰᐃᐧᓂᓂᐊᐧᐠ ᐅᑭᐦᑭᓅᐦᐊᒪᐋᐧᑲᓄᐋᐧ ᐁᐹᐊᐧᓃᐦᐃᑎᓯᐋᐧᐨ, 
ᐁᑲᐧ ᑮᐣ ᑭᐦᑭᓅᐦᐊᒪᐋᐧᑲᓇᐠ ᐁᑳ ᐁᐹᐊᐧᓃᐦᐃᑎᓯᐋᐧᐨ?”

19 ᒋᓴᐢ ᐅᑮᓇᐦᑲᐁᐧᔑᐦᐋᐣ, “ᐋᓃᐣ ᑕᓑ ᑫᑮᑑᑕᒧᐋᐧᐦᐸᐣ 
ᑳᓇᐣᑐᒫᒋᐣ ᐅᐄᐧᑭᐦᑑ ᒋᐹᐊᐧᓃᐦᐃᑎᓱᐋᐧᐨ ᒣᑳᐧᐨ ᐁᐄᐧᒌᐋᐧᒋᐣ? ᑳᐃᐧᐣ
ᑕᑮᑑᑖᓰᐊᐧᐠ ᒣᑳᐧᐨ ᐁᐄᐧᒌᐋᐧᐋᐧᐨ ᐅᐄᐧᑭᐦᑑᐣ. 20 ᐯᔑᑳᐧ ᑎᐸᐦᐃᑲᐣ 
ᑕᐅᒋᐦᒋᓭ ᐊᐦᐊᐁᐧ ᓈᐯ ᑳᐄᐧᑭᐦᑐᐨ ᒋᐅᑖᐦᐱᓈᑲᓅᐨ, ᒦᐦᐃᒫᑕᓑ 
ᑮᔑᑳᐠ ᐁᑲᐧ ᑫᐹᐊᐧᓃᐦᐃᑎᓯᐋᐧᐨ.

21 “ᑳᐃᐧᐣ ᐊᐃᐧᔭ ᐅᑕᑯᐦᑕᐦᐋᓰᐣ ᐅᓑᑭ ᐸᑳᐧᓃᑭᓄᓂ ᒋᐸᑲᐧᐦᐊᐣᐠ
ᑫᐦᑌᒪᑰᑖᓂ. ᑮᓑᐱᐣ ᐅᐦᐅᐁᐧ ᑑᑕᐣᐠ ᐃᐦᐃᐁᐧ ᐅᓑᑭᐸᑳᐧᓃᑭᐣ 
ᑕᐊᒍᐁᐧᑭᐦᓭ ᐊᐊᐧᔑᒣ ᐱᑯᐦ ᑕᓈᓂᑭᐦᓭ. 22 ᒦᓇ ᑳᐃᐧᐣ ᐊᐃᐧᔭ 
ᐅᓰᑭᓈᐦᓰᐣ ᐅᓑᑭ ᔔᒥᓈᐳᓂ ᐃᐦᐃᒫ ᑫᐦᑌ ᔔᒥᓈᐳᐊᐧᔑᐣᐠ. ᑮᓑᐱᐣ
ᐅᐦᐅᐁᐧ ᑑᑕᐣᐠ, ᑕᐲᑯᐦᓭ ᔔᒥᓈᐳᐊᐧᓑ ᒦᓇ ᔔᒥᓈᐳ 
ᑕᓂᐦᔑᐊᐧᓈᑕᐣ. ᐅᑲᓰᑭᓈᐣ ᐅᓑᑭᔔᒥᓈᐳᓂ ᐃᐦᐃᒫ ᐅᓑᑭ 
ᔔᒥᓈᐳᐊᐧᔑᐣᐠ.”

ᒋᓴᐢ ᐁᑲᑫᐧᒋᒫᑲᓅᐨ ᐊᓀᐧᐱᐃᐧᑮᔑᑳᓂ ᐅᐣᒋ 

23 ᐯᔑᑳᐧ ᒣᑳᐧᐨ ᒍᐊᐧᐠ ᐅᑕᓀᐧᐱᐃᐧᑮᔑᑳᒥᐋᐧ ᒋᓴᐢ ᑮᐊᓂᔖᐳᓑᑳ
ᐃᐦᐃᒫ ᐸᐦᑫᐧᔑᑲᓂ ᑭᐦᑎᑳᓂᐣᐠ ᒦᓇ ᐅᑭᐦᑭᓅᐦᐊᒪᐋᐧᑲᓇᐣ 
ᐁᐊᓂᐱᒧᐦᓭᐋᐧᐨ ᐅᑮ ᐊᓂᒫᒪᓂᐱᑑᓈᐋᐧ ᐸᐦᑫᐧᔑᑲᓂ ᑭᐦᑎᑳᓇᐣ. 
24 ᐯᕒᐊᓰᐃᐧᓂᓂᐊᐧᐠ ᐅᑮᐦᐃᓈᐋᐧᐣ, “ᐃᓈᐱᐠ, ᐋᓃᐣ ᐁᐧᐣᒋᑑᑕᒧᐋᐧᐨ
ᐅᐦᐅᐁᐧᓂ ᐁᑳ ᐁᐦᐃᓇᐦᑌᐠ ᒋᑑᒋᑳᑌᑭᐸᐣ ᐁᐊᓀᐧᐱᐃᐧᑮᔑᑳᐠ?”

25 ᐅᑮᓇᐦᑲᐁᐧᔑᐦᐋᐣ ᒋᓴᐢ, “ᑳᐃᐧᐣ ᓇ ᐄᐧᐦᑳ ᑭᑕᔭᒥᐦᑑᓰᓈᐋᐧ 
ᐃᐦᐃᐁᐧ ᑳᑮᑑᑕᐣᑭᐸᐣ ᑌᐱᐟ, ᐊᐦᐲ ᑫᐄᐧᐣ ᒦᓇ ᑳᑮᐄᐧᒌᐃᐧᑯᐨ 
ᑳᑮᓅᐣᑌᔭᑲᑎᓱᐋᐧᐨ ᒦᓇ ᑳᑮᓅᐣᑌᐦᓭᐋᐧᐨ. 26 ᒣᑳᐧᐨ ᑳᐅᑮᔑᑳᒥᐨ 
ᒫᐊᐧᒋ ᑭᐦᒋᐊᔭᒥᐦᐁᐃᐧᑭᒫ ᐊᐹᔭᑕᕒ, ᑌᐱᐟ ᑮᐲᐣᑎᑫ ᑭᔐᒪᓂᑑ 
ᐅᐋᐧᑲᐦᐃᑲᓂᐣᐠ ᒦᓇ ᐁᑮᐦᐊᒫᐧᐨ ᑳᑮᒥᓇᐧᐣᑭᒫᐣᑲᓅᓂᐨ ᐋᓇᐦᑯᓈᐣ, 

ᑳᑮᐃᓇᐦᑌᐠ ᐅᓇᐦᔓᐁᐧᐃᐧᐣ ᐊᔭᒥᐦᐁᐃᐧᑭᒫᐠ ᐁᐦᑕ ᒋᑮᐊᒫᐧᐋᐧᐨ, ᑲᔦ 
ᐅᑮ ᐅᐣᒋ ᒦᓈᐣ ᑳᐄᐧᒌᐋᐧᒋᐣ.”

27 ᐁᑲᐧ ᐅᑮᐦᐃᓈᐣ, “ᐁᐊᓀᐧᐱᐃᐧᑮᔑᑳᐠ ᑮᐅᔑᐦᑕᒪᐋᐧᑲᓅᐊᐧᐠ 
ᐊᓂᔑᓂᓂᐊᐧᐠ, ᑳᐃᐧᓃᐣ ᐊᓂᔑᓂᓂᐊᐧᐠ ᐁᐊᓀᐧᐱᐃᐧᑮᔑᑳᓂᐠ 
ᐅᐣᒋ. 28 ᐁᑲᐧ ᐃᓂᓃᐤ ᐅᑯᓯᐦᓴᐣ ᑳᑎᐯᐣᒋᑫᐨ ᒦᓇ ᐅᑎᐯᐣᑖᐣ 
ᐁᐊᓀᐧᐱᐃᐧᑮᔑᑳᓂᐠ.”

ᓈᐯ ᑳᓂᐳᐃᐧᓑᑳᓂᐠ ᐅᓂᐣᐨ

ᒋᓴᐢ ᒦᓇ ᑮᐱᐣᑎᑫ ᒍᐊᐧᐠ ᐅᑕᔭᒥᐦᐋᐃᐧ ᒫᐊᐧᒋᐦᐃᑐᐃᐧᑲᒥᑯᐋᐧ. 
ᑮᐦᐊᔮ ᐃᐦᐃᒫ ᓈᐯ ᐁᓂᐳᐃᐧᓑᑳᓂᐠ ᐅᓂᐣᐨ. 2 ᐋᐣᑕ 

ᐅᑮ ᓇᓈᐣᑐᓈᓈᐋᐧ ᐋᐣᑎ ᑫᐅᐣᒋ ᒪᒥᔑᐦᐋᐋᐧᐨ ᒋᓴᓲᐣ, ᒥᑐᓂ ᑲᐧᔭᐠ 
ᐅᑮᓈᓈᑲᒋᐦᐋᐋᐧᐣ ᐋᐦᑎ ᑫᓇᐣᑕᐃᐧᐦᐋᑫᐧᐣ ᐃᓂ ᓈᐯᐊᐧᐣ ᒣᑳᐧᐨ 
ᐁᑎᐱᐦᓭᓂᐠ ᒍᐊᐧᐠ ᐅᑕᓀᐧᐱᐃᐧᑮᔑᑳᒥᐋᐧ. 3 ᒋᓴᐢ ᐅᑮᑲᓅᓈᐣ ᓈᐯᐊᐧᐣ
ᑳᓂᐳᐃᐧᓑᑳᓂᐠ ᐅᓂᐣᐨ, “ᓃᐸᐃᐧᐣ ᐅᐦᐅᒫ ᐁᓈᐦᓴᒦᐋᐧᐨ ᐊᐃᐧᔭᐠ.”

3

4 ᐁᑲᐧ ᒋᓴᐢ ᐅᑮᑲᑫᐧᒋᒫᐣ ᐃᐦᐃᒫ ᑳᐊᔮᓂᐨ, “ᐋᓃᐣ ᐁᐃᓇᐦᑌᐠ 
ᐅᓈᐦᑯᓂᑫᐃᐧᐣ ᒋᑑᒋᑳᑌᐠ ᐁᐊᓀᐧᐱᐃᐧᑮᔑᑳᐠ, ᒋᒥᓄᑑᑕᒣᐠ ᓈᐣᑕ 
ᒋᒪᒋᑑᑕᒣᐠ, ᒋᐱᒫᒋᐦᐋᔦᐠ ᓈᐣᑕ ᑲᔦ ᒋᓂᐦᓵᔦᐠ?” ᑳᐃᐧᐣ ᓈᐣᑕ 
ᒋᐅᐣᒌᐦᑭᑐᐋᐧᐨ.

5 ᒋᓴᐢ ᐅᑮᐊᑭᓀ ᑲᓇᐋᐧᐸᒫᐣ ᒥᑐᓂ ᐁᑳ ᐁᓇᐦᐁᐣᑕᐣᐠ, 
ᐁᐃᔑᒪᓑᑲᐊᐧᐦᑌᓂᐠ ᐅᑌᐦᐄᐋᐧ, ᐅᑮᑲᓅᓈᐣ ᓈᐯᐊᐧᐣ, 
“ᔔᓂᐦᑫᓂᐣ.” ᑌᐯᐧ ᑮᔔᓂᑫᐦᑖ ᒦᓇ ᑮᒥᓄᐊᔮ ᐅᓂᐣᒌᐣᐠ. 
6 ᐁᑲᐧᐦᐱᐣ ᐯᕒᐊᓰᐃᐧᓂᓂᐊᐧᐠ ᑮᒫᒑᐊᐧᐠ ᐁᑮᓈᓯᐦᑲᐋᐧᐋᐧᐨ 
ᑳᑮᐱᒥᓂᔕᐦᐋᐧᐋᐧᐨ ᑭᐦᒋᐅᑭᒫᐣ ᐦᐁᕒᐅᑕᐣ, ᐁᑮ ᐅᓇᐦᔓᐁᐧᐋᐧᐨ ᐋᓃᐣ
ᑫᑮᐃᔑ ᓂᐦᓵᐋᐧᐨ ᒋᓴᓲᐣ.

ᒥᐦᔒᐣ ᐊᐃᐧᔭᐣ ᐅᑮᐱᒥᓂᔕᐦᐅᑰᐣ ᒋᓴᐢ

7 ᒋᓴᐢ ᑮᒫᒑ ᐊᔑᐨ ᑲᔦ ᐅᑭᐦᑭᓅᐦᐊᒪᐋᐧᑲᓇᐣ ᓵᑲᐦᐃᑲᓃᐣᐠ 
ᐁᑮᐃᔖᐋᐧᐨ, ᒥᐦᔒᐣ ᐊᐃᐧᔭᐣ ᐅᑮ ᐱᒥᓂᔕᐦᐅᑰᐣ ᑳᓬᐃᓬᐄᐣᐠ ᐁᑮ 
ᐅᐣᑐᐦᓭᐋᐧᐨ. 8 ᐊᐦᐲ ᑳᓅᐣᑕᒧᐋᐧᐨ ᑲᐦᑭᓇ ᑫᑰᓂ ᑳᑮᐃᔑᐦᒋᑫᓂᐨ, 
ᒥᐦᔒᐣ ᐊᐃᐧᔭᐣ ᐅᑮ ᐱᓈᓯᐦᑳᑰᐣ ᒍᑎᔭ ᐊᐦᑮᐣᐠ, ᒉᕒᐅᓴᓬᐊᒦᐣᐠ, 
ᐃᑐᒥᔭ ᐊᐦᑮᐣᐠ ᒦᓇ ᐊᑳᒥᐣᐠ ᒑᕒᑎᐣ ᓰᐲᐣᐠ, ᒦᓇ ᐋᐧᑲᐦᐃ ᑖᔭᕒ 
ᒦᓇ ᓴᐃᑕᐣ ᑖᐃᐧᓂᐣᐠ ᑳᐊᔮᐋᐧᐨ.

9 ᐁᐧᐦᓵ ᐁᑮᑭᐦᒋᒥᐦᔒᓄᐋᐧᐨ ᐊᐃᐧᔭᐠ ᐅᑮᑲᓅᓈᐣ 
ᐅᑭᐦᑭᓅᐦᐊᒪᐋᐧᑲᓇᐣ ᒋᑲᐧᔮᐣᒋᐦᑐᐋᐧᐨ ᒌᒫᓂ ᑫᐃᔑᐴᓯᐨ ᐁᑳ 
ᒋᒦᑯᓑᑳᐋᐧᑲᓅᐨ. 10 ᐊᓂᓑ ᒥᐦᔒᐣ ᐁᑮ ᓇᓇᐣᑕᐃᐧᐦᐋᐨ ᐊᐃᐧᔭᐣ, ᒥᐦᔒᐣ
ᑳᔮᐦᑯᓯᐋᐧᐨ ᐁᑮᐃᔑ ᑳᑳᐣᒋᐁᐧᐱᓂᑎᐋᐧᐨ ᓃᑳᓂᔮᐦᐃ ᐁᐄᐧᓵᒥᓂᑯᐨ. 
11 ᐋᓇᐦᐱ ᐱᑯᐦ ᒪᒋᐊᐦᒑᐦᑲᐧᐣ ᑳᐋᐧᐸᒥᑯᐨ, ᑮᐸᐣᑭᐦᔑᓅᐣ ᐁᓈᓴᒦᐨ 
ᒋᓴᐢ ᒦᓇ ᐁᑮᑭᔒᐁᐧᐋᐧᐨ ᐁᐃᐦᑭᑐᐋᐧᐨ, “ᑮᐣ ᑭᔐᒪᓂᑑ ᐅᑯᓯᐦᓴᐣ.” 
12 ᒥᑐᓂ ᐅᑮ ᐊᔮᐣᑳᐧᒥᒫᐣ ᐁᑳ ᒋᑭᐦᑫᐣᑖᑯᐦᐃᑯᐨ.

ᒋᓴᐢ ᐅᑮᐅᓂᓈᐣ ᒥᑖᐦᓱ ᓃᔓᔖᑊ ᐅᑭᐦᑭᓅᐦᐊᒪᐋᐧᑲᓇᐣ

13 ᒋᓴᐢ ᑮᐃᐦᑳᐧᒪᒋᐁᐧ ᐱᐦᑲᐧᑎᓈᐣᐠ ᒦᓇ ᐅᑮᓇᐣᑐᒫᐣ ᐃᓂᐁᐧᓂᐊᐧᐣ
ᑳᓇᐣᑕᐁᐧᓂᒫᐨ ᐁᑲᐧ ᐅᑮᐱᓈᓯᐦᑳᑰᐣ. 14 ᐅᑮ ᐅᓇᐣᑭᒫᐣ ᒥᑖᐦᓱ 
ᓃᔓᔖᑊ ᑭᐦᑭᓅᐦᐊᒪᐋᐧᑲᓇᐠ ᒋᑮᐄᐧᒌᐃᐧᑯᐨ ᒦᓇ ᒋᑮᐃᔑᓂᔕᐦᐋᐧᒋᐣ 
ᒋᐸᐹᒥᑲᑮᐦᑭᒧᐁᐧᓂᐨ. 15 ᒦᓇ ᒋᐊᔮᓂᐨ ᑲᓑᑭᐦᐅᐃᐧᐣ ᒋᑮᓵᑭᒋᐦᐋᐋᐧᐨ 
ᒪᒋᐊᐦᒑᑲᐧᐠ.

16 ᐊᒦ ᐅᑯᐁᐧᓂᐊᐧᐠ ᒥᑖᐦᓱ ᓃᔓᔖᑊ ᑳᑮᐅᓂᓈᒋᐣ,

ᓵᐃᒪᐣ ᑳᑮᐃᔑᓂᐦᑳᓈᐨ ᐲᑕᕒ,

17 ᒉᒥᐢ ᐅᑯᓯᐦᓴᐣ ᓭᐱᑏ, ᒦᓇ ᐅᐄᐧᒋᐦᑫᐧᓯᐊᐧᐣ ᒐᐧᐣ, 
ᐳᐊᓀᕒᒋᐢ ᐁᑮ ᐃᔑᓂᐦᑳᓈᒋᐣ, ᐱᓀᐦᓯ 
ᐅᑯᓯᐦᓴᐣ ᐁᐃᔑᓂᐦᑳᑌᐠ.

18 ᐋᐣᑕᕒᐅ,
ᐱᓬᐃᑊ,
ᐹᕒᑖᓬᐊᒥᔪ,
ᒪᑎᔪ,
ᑖᐧᒪᐢ,
ᒉᒥᐢ ᐅᑯᓯᐦᓴᐣ ᐋᓬᐱᔭᐢ,
ᑖᑎᔭᐢ,
ᓵᐃᒪᐣ ᑮᑫᓇᓃᐃᐧ,
19 ᒦᓇ ᒍᑕᐢ ᐃᐢᑳᕒᐃᔭᐟ, ᐊᐦᐋᐁᐧ ᑳᐃᐧᒪᒥᔑᒫᐨ ᒋᓴᓲᐣ.

ᒋᓴᐢ ᒦᓇ ᐱᐁᓬᓯᐸ

20 ᐁᑲᐧᐦᐱᐣ ᒋᓴᐢ ᑳᐲᐣᑎᑫᐨ ᐋᐧᑲᐦᐃᑲᓂᐣᐠ, ᒦᓇᐋᐧ ᑮᒥᐦᔒᓄᐊᐧᐠ 
ᐊᐃᐧᔭᐠ ᐁᑮᒫᐊᐧᑑᓑᑳᐋᐧᐨ ᑳᐃᐧᐣ ᒋᑮᐅᐣᒋ ᐃᓯᐦᓭᓂᐠ ᒋᑮᐄᐧᐦᓯᓂᐨ 
ᐃᓂ ᑲᔦ ᐅᑭᐦᑭᓅᐦᐊᒪᐋᐧᑲᓇᐣ. 21 ᐊᐦᐲ ᒋᓴᐢ ᐅᑎᓇᐁᐧᒫᑲᓇᐣ 
ᑳᓅᐣᑕᒥᓂᐨ ᑮᒫᒑᐊᐧᐠ ᐅᑮ ᑲᑫᐧᓈᒋᐃᐧᓂᑰᐣ, “ᐅᓵᒼ ᐊᔨᐣᑎ,” 
ᐁᑮᐦᐃᑯᐨ.

22 ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ ᒉᕒᐅᓴᓬᐊᒦᐣᐠ ᐁᑮ 
ᐅᐣᑐᐦᓭᐋᐧᐨ ᑮᐃᐦᑭᑐᐊᐧᐠ, “ᐅᐲᐣᒋᓑᑳᑰᐣ ᐱᐁᓬᓯᐸᐣ, ᐅᑑᑭᒫᒥᐋᐧᐣ 
ᒪᒋᐊᐦᒑᑲᐧᐠ ᒦᐦᐃ ᑳᐅᐣᒋᑲᓑᑭᐦᑑᐨ ᒋᓵᑭᒋᐦᐋᒋᐣ ᒪᒋᐊᐦᒑᐦᑲᐧᐣ.”

23 ᐁᑲᐧ ᒋᓴᐢ ᐅᑮᓇᐣᑐᒫᐣ ᐅᑮ ᐅᐣᒋ ᐊᔭᒥᐦᐋᐣ ᐋᐁᐧᐦᒋᑲᓂᐣᐠ, 
“ᐋᓃᐣ ᑕᓑ ᑫᑮᐃᓯᐦᓭᐠ ᒪᒋᒪᓂᑑ ᒋᑮᓵᑭᒋᐁᐧᐱᓂᑎᓱᐨ? 24 ᑮᓑᐱᐣ 
ᐊᐃᐧᔭᐠ ᒦᑳᑎᐋᐧᐨ ᐃᐦᐃᒫ ᐯᔑᐠ ᐅᑭᒫᐃᐧᓂᐣᐠ ᑳᐃᐧᐣ ᐊᐊᐧᔑᒣ 

ᑕᑮᓃᐸᐃᐧᒪᑲᐦᓯᓅᐣ ᐃᐦᐃᐁᐧ ᐅᑭᒫᐃᐧᐣ. 25 ᑮᓑᐱᐣ ᐃᑭᐁᐧᓂᐊᐧᐠ 
ᐃᐦᐃᒫ ᑳᐊᔮᐋᐧᐨ ᐋᐧᑲᐦᐃᑲᓂᐣᐠ ᐁᒦᑳᑎᐋᐧᐨ, ᑳᐃᐧᐣ ᐊᐊᐧᔑᒣ 
ᑕᑮ ᐄᐧᒋᐊᔮᒥᑎᓰᐊᐧᐠ. 26 ᑮᓑᐱᐣ ᒪᒋᒪᓂᑑ ᐅᐣᒋᐃᓑᑲᐄᐧᐦᑖᓱᐨ ᒦᓇ 
ᐸᐲᑭᔑᐦᐃᑎᐋᐧᐨ ᑳᐃᐧᐣ ᑕᑮᓃᐸᐃᐧᐦᐃᑎᓱᓰᐣ, ᒦᐦᐃᒫ 
ᑫᐃᔑ ᐃᓑᑳᐧᓭᐨ. 27 ᑳᐃᐧᐣ ᐊᐃᐧᔭ ᑕᑮᐲᐣᑎᑫᐦᓰᐣ ᑳᒪᓑᑲᐄᐧᓂᐨ 
ᓈᐯᐊᐧᐣ ᐅᐋᐧᑲᐦᐃᑲᓂᓃᐣ, ᒦᓇ ᒋᑮᐅᑖᐦᐱᓇᐣᑭᐣ ᐅᑕᔮᓂᓃᐣ, ᐹᓂᒫ
ᐱᑯᐦ ᑮᑭᐦᒋᐊᐧᐦᐱᓈᐨ ᐃᓂᐁᐧᓂᐊᐧᐣ ᑳᒪᓑᑲᐄᐧᓂᐨ ᓈᐯᐊᐧᐣ, ᒦᐦᐃᒫ 
ᐹᐢᑳᐣ ᑫᑮᑭᒨᑎᐨ ᐅᐋᐧᑲᐦᐃᑲᓂᓃᐣ.

28 “ᑌᐯᐧ ᑭᑎᓂᓈᐋᐧ ᑲᐦᑭᓇ ᒪᒋᑑᑕᒧᐃᐧᓇᐣ ᒦᓇ 
ᐅᐸᐹᐦᑖᒧᐃᐧᓂᐋᐧ ᐊᐃᐧᔭᐠ ᑕᐴᓀᐣᑕᒪᐋᐧᐊᐧᐠ. 29 ᐁᑲᐧᐄᐧᐣ ᐊᐃᐧᔭ 
ᑫᐸᐹᐦᑖᒧᑮᔕᐧᓈᑫᐧᐣ ᑳᑲᓈᑎᓯᓂᐨ ᐊᐦᒑᐦᑲᐧᐣ ᑳᐃᐧᐣ ᐄᐧᐦᑳ 
ᑕᐴᓀᐣᑕᒪᐋᐧᑲᓅᐦᓰᐣ, ᐅᑑᑖᐣ ᑳᑭᑫ ᒪᒋᑑᑕᒧᐃᐧᐣ.”

30 ᐅᐦᐅᐁᐧ ᑳᑮᐅᐣᒌᐦᑭᑐᐨ ᐊᓂᓑ ᐁᑮ ᐃᐦᑭᑐᐋᐧᐨ, “ᐅᐲᐣᒋᓑᑳᑰᐣ 
ᒪᒋᐊᐦᒑᐦᑲᐧᐣ.”

ᒋᓴᐢ ᐅᒫᒫᒪᐣ ᒦᓇ ᐅᐄᐧᒋᐦᑫᐧᓯᐊᐧᐣ

31 ᑮᐱᑕᑯᐦᔑᓄᐊᐧᐣ ᒋᓴᐢ ᐅᒫᒫᒪᐣ ᒦᓇ ᐄᐧᒋᐦᑫᐧᓯᐊᐧᐣ. 
ᐁᑮᓃᐸᐃᐧᐋᐧᐨ ᐊᑲᐧᒌᐣᐠ, ᐅᑮᐃᔑᓂᔕᐦᐋᐧᐋᐧᐣ ᐊᐃᐧᔭᐣ ᐲᐣᑎᑲᒦᐣᐠ 
ᒋᑲᓅᓈᓂᐨ ᒋᐲᔖᓂᐨ. 32 ᒫᐊᐧᐨ ᐁᑮ ᒥᐦᔒᓄᐋᐧᐨ ᐊᐃᐧᔭᐠ ᐁᑮ 
ᐄᐧᐦᑖᐱᒥᑯᐨ ᐅᑮᐦᐃᑰᐣ, “ᑭᒫᒫ ᒦᓇ ᑮᒋᐦᑫᐧᓯᐊᐧᐠ ᐊᑲᐧᒌᐣᐠ ᐊᔮᐊᐧᐠ
ᑭᐃᐧᐋᐧᐸᒥᑰᐠ.”

33 ᐅᑮ ᑲᑫᐧᒋᒫᐣ, “ᐊᐊᐧᓀᐣ ᓂᒫᒫ ᒦᓇ ᐊᐊᐧᓀᓇᐠ 
ᓃᒋᐦᑫᐧᓯᐊᐧᐠ?”

34 ᐅᑮ ᓃᐱᑌᑲᓇᐋᐧᐸᒫᐣ ᑳᐊᐲᑖᑯᐨ ᐁᑮᐦᐃᓈᐨ, “ᒦᐦᐊᐁᐧ ᓂᒫᒫ
ᒦᓇ ᓃᒋᐦᑫᐧᓯᐊᐧᐠ. 35 ᐊᐊᐧᓀᐣ ᑫᑑᑕᒥᑫᐧᐣ ᑭᔐᒪᓂᑑ 

ᑳᐃᔑ ᐊᐣᑕᐁᐧᐣᑕᒥᓂᐨ ᒦ ᐅᑯᐁᐧᓂᐊᐧᐠ ᓃᒋᓃᐦᑖᐃᐧᑮᒫᑲᓇᐠ ᒦᓇ 
ᓂᒫᒫ.”

ᒋᓴᐢ ᐁᐦᐋᐁᐧᐦᒋᑳᑫᐨ ᐅᑮᐦᑎᑫᐣ

ᒦᓇᐋᐧ ᒋᓴᐢ ᑮᐊᓂ ᒫᒌᑭᐦᑭᓅᐦᐊᒫᑫ ᓵᑲᐦᐃᑲᓃᐣᐠ. ᑮᒥᐦᔒᓄᐊᐧᐠ 
ᐊᐃᐧᔭᐠ ᐃᐦᐃᒫ ᐁᑮ ᐋᐧᐦᑲᑲᐸᐃᐧᑖᑯᐨ. ᑮᐴᓯ ᒌᒫᓂᐣᐠ ᐁᑮ 

ᓂᒥᓈᐁᐧᓇᐣᐠ ᐁᑮᐦᐊᐱᐨ, ᒣᑳᐧᐨ ᐊᐃᐧᔭᐠ ᐁᐦᐊᔮᐋᐧᐨ ᓈᓀᐤ ᓵᑲᐦᐃᑲᓂᐣᐠ. 
2 ᒥᐦᔒᐣ ᑫᑰᓇᐣ ᐅᑮ ᑭᐦᑭᓄᐦᐊᒪᐋᐧᐣ ᐁᐦᐋᐁᐧᐦᒋᑫᐨ ᒦᓇ ᐁᑮᐦᐃᑭᑐᐨ 
ᐅᑭᐦᑭᓄᐦᐊᒫᑫᐃᐧᓂᐣᐠ, 3 “ᓇᐣᑐᑕᒧᐠ, ᐯᔑᐠ ᐅᑮᐦᑎᑫ ᐁᑮᒫᒑᐨ ᐁᑮ 
ᐊᐣᑕᐊᐧᐦᓭᐁᐧᐱᓇᐣᑭᐣ ᑭᐦᑎᑳᓀᓴᐣ. 4 ᒣᑳᐧᐨ ᐁᐊᐧᐦᓭᐁᐧᐱᓇᐣᑭᐣ ᑭᐦᑎᑳᓀᓴᐣ,
ᐋᐣᑕ ᑮᐃᔑᐸᐣᑭᓯᓅᐣ ᐸᐦᑫᑲᓇ, ᐱᓀᔑᔕᐠ ᐅᑮ ᐱᒦᒋᓈᐋᐧ. 5 ᐋᐣᑕ 
ᑮᐃᔑ ᐸᐣᑭᓯᓅᐣ ᑳᐃᔑ ᐊᓯᓃᐃᐧᐦᑲᒥᑳᐠ ᐁᑳ ᒥᐢᑕᐦᐃ ᑳᐃᔑ ᐊᐦᑮᐊᐧᐣᐠ,
ᔐᒫᐠ ᑮᓂᑖᐃᐧᑮᒪᑲᓅᐣ ᐊᓂᓑ ᐁᑳ ᐁᑭᐸᑲᐦᑲᒥᑳᐠ. 6 ᐊᐦᐲ ᐲᓱᒼ 
ᑳᓵᑳᓯᑫᐨ ᑮᒑᑭᑌᐊᐧᐣ ᑭᐦᑎᑳᓇᐣ, ᒦᓇ ᑮᓂᐴᒪᑲᓅᐣ ᐊᓂᓑ ᐁᑳ ᐁᑮ 
ᐅᐣᒋ ᐅᒌᐱᐦᑯᐊᐧᐣᑭᐣ ᐊᓈᒥᐣᐠ. 7 ᐋᐣᑕ ᑮᐃᔑ ᐸᐣᑭᓯᓅᐣ 
ᑲᐃᐧᒥᓇᑭᔑᔮᑎᑯᐣᐠ ᑮᓂᐦᑖᐃᐧᑭᓅᐣ ᒦᓇ ᑮᑭᐱᓑᑲᒧᑲᓅᐣ ᐃᓂᐁᐧᓂᐊᐧᐣ 
ᐅᑳᐃᐧᒥᓇᑭᔑᔮᑎᑰᐣ, ᑳᐃᐧᐣ ᒋᐅᐣᒋ ᒦᓂᔑᐊᐧᐣᑭᐣ ᑭᐦᑎᑳᓀᓴᐣ. 8 ᑯᑕᑭᔭᐣ
ᑮᐃᔑ ᐸᐣᑭᓯᓅᐣ ᑳᐃᔑ ᒥᓈᐧᔑᐠ ᐊᐦᑭ, ᑮᐅᒼᐱᑭᓅᐣ ᒦᓇ ᐁᑮ 
ᐊᓂᑮᔑᓂᐦᑖᐃᐧᑭᐦᑭᐣ, ᐁᑮ ᐊᓂᒦᓂᔑᐊᐧᐣᑭᐣ ᐊᐊᐧᔑᒣ ᒥᓂᑯᐠ ᓂᐦᓱᒥᑕᓇ,
ᒦᓇ ᓂᐣᑯᑕᐧᐦᓱᒥᑕᓇ, ᒦᓇ ᒥᑖᐦᓱᒥᑕᓇ.”

4

9 ᒋᓴᐢ ᑮᐃᐦᑭᑐ, “ᐊᐃᐧᔭ ᑳᐅᑕᐊᐧᑳᐨ ᒋᓅᐣᑕᐣᐠ, ᑮᔮᒼ 
ᐅᑲᓅᐣᑖᐣ.”

10 ᐊᐦᐲ ᐁᐯᔑᑯᐨ, ᐃᑭᐁᐧᓂᐊᐧᐠ ᑳᓃᔐᔖᐳᓂᐣᐨ 
ᐅᑭᐦᑭᓅᐦᐊᒪᐋᐧᑲᓇᐣ ᒦᓇ ᑯᑕᑭᔭᐣ ᐃᐦᐃᒫ ᑳᐊᔮᓂᐨ ᐅᑮ ᑲᑫᐧᒋᒥᑰᐣ
ᐃᓂᐁᐧᓂᐊᐧᐣ ᐋᐁᐧᐦᒋᑲᓇᐣ. 11 ᐅᑮᐦᐃᓈᐣ, “ᑮᓇᐋᐧ ᑭᑮᒦᓂᑯᓇᐋᐧ 
ᐁᑳ ᑳᑭᐦᑫᐣᒋᑳᑌᓂᐠ ᑭᔐᒪᓂᑑ ᐅᑑᑭᒫᐃᐧᐃᐧᐣ, ᐁᑲᐧᐃᐧᐣ 

ᐃᑭᐁᐧᓂᐊᐧᐠ ᐊᑲᐧᒋᔭᐦᐃᐣᐠ ᑳᐊᔮᐋᐧᐨ ᑲᐦᑭᓇ ᐋᐁᐧᐦᒋᑲᓂᐠ 
ᑮᐅᐣᒋ ᐃᐧᐣᑕᒪᐋᐧᐊᐧᐠ ᑫᑰᓇᐣ.

12 “ ‘ᒥᐦᔒᓇᐧ ᐁᐦᐋᓇ ᐋᐧᐸᐣᑕᒧᐋᐧᐨ, ᔖᑰᐨ ᑳᐃᐧᐣ 
ᐅᑲᓂᓯᑕᐁᐧᐣᑕᓯᓈᐋᐧ,

ᑲᔦ ᐁᐦᐋᓇ ᓇᐣᑐᐦᑕᒧᐋᐧᐨ ᔖᑰᐨ ᑳᐃᐧᐣ ᑕᓂᓯᑐᐦᑕᓯᐊᐧᐠ,
ᑮᓑᐱᐣ ᑕᓑ ᓂᓯᑐᐦᑕᒧᐊᐧᐦᐸᐣ ᑕᑮᑫᐧᑭᐱᒫᑎᓯᐊᐧᐠ ᒦᓇ 

ᒋᐴᓀᐣᑕᒪᐃᐧᐣᑕᐧ.’ ”

13 ᐁᑲᐧ ᒋᓴᐢ ᐅᑮᐦᐃᓈᐣ, “ᑳᐃᐧᓇ ᒋᓂᓯᑐᐦᑕᒣᐠ ᐅᐦᐅᐁᐧ 
ᐋᐁᐧᐦᒋᑲᐣ? ᐋᐣᑎ ᑕᓑ ᑫᑮᐅᐣᒋ ᓂᓯᑐᐦᑕᒣᑭᐸᐣ ᑲᐦᑭᓇ 
ᐋᐁᐧᐦᒋᑲᓇᐣ? 14 ᑭᐦᑎᑫᐃᐧᓂ ᐊᒦᐦᐋᐁᐧ ᑳᐸᐹᒧᐃᐧᐣᑕᐣᐠ ᑭᔐᒪᓂᑑ 
ᐅᑎᐦᑭᑐᐃᐧᓂᓃᐣ. 15 ᓈᐣᑕ ᐊᐃᐧᔭᐠ ᐃᔑᐊᔮᐊᐧᐠ ᑖᐱᓑᑰᐨ ᑭᑎᐦᑳᓇᐣ
ᑳᐸᐣᑭᓯᑭᐣ ᐸᐦᑫᑲᓇ, ᐃᐦᐃᒫ ᐃᐦᑭᑐᐃᐧᐣ ᑳᐃᔑ ᐊᐧᓭᐁᐧᐱᓂᑳᑌᐠ. 
ᐊᐦᐲ ᑳᓅᐣᑕᒧᐋᐧᐨ, ᒪᒋᒪᓂᑑ ᔐᒫᐠ ᐲᔖ ᒦᓇ ᐁᐱᐅᑖᐦᐱᓈᐣᐠ 
ᐃᐦᐃᐁᐧᓂ ᐃᐦᑭᑐᐃᐧᐣ ᑳᑮᑭᐦᑎᑳᑌᓂᑭᐸᐣ ᐅᐱᒫᑎᓯᐃᐧᓂᐋᐧ. 
16 ᑯᑕᑭᔭᐠ ᑖᐱᓑᑰᐨ ᐃᔑᐊᔮᐊᐧᐠ ᑭᐦᑎᑳᐣ ᑳᐸᐣᑭᓯᐠ 
ᑳᐃᔑ ᐊᐦᓯᓂᐃᐧᐦᑲᒥᑳᐠ, ᐁᓅᐣᑕᒧᐋᐧᐨ ᐃᐦᑭᑐᐃᐧᓂ ᔐᒫᐠ 
ᐅᑑᑖᐱᓈᓈᐋᐧ ᐁᒥᓀᐧᐣᑕᒧᐋᐧᐨ. 17 ᐊᒦᑕᓑ ᑖᐱᓑᑰᐨ ᐁᑳ 
ᐁᐅᒌᐱᐦᑯᐃᐧᐋᐧᐨ ᐊᒋᓇ ᐱᑯᐦ ᐁᐦᑕ ᑌᐯᐧᔦᐣᑕᒨᐠ. ᐊᐦᐲ 
ᐁᐦᐅᑎᓯᑯᐋᐧᐨ ᐊᓂᒥᓯᐃᐧᓂ ᒦᓇ ᑲᑳᐧᑕᑭᓯᐃᐧᓂ ᐅᐦᐅᐁᐧ ᐃᐦᑭᑐᐃᐧᓂ
ᐅᐣᒋ, ᔐᒫᐠ ᐸᐣᑭᔑᓅᐠ. 18 ᑯᑕᑭᔭᐠ ᐃᔑᐊᔮᐊᐧᐠ ᑖᐱᓑᑰᐨ ᑭᐦᑎᑳᐣ 
ᐁᐸᐣᑭᓯᐣᐠ ᑳᐃᔑ ᐅᑲᐃᐧᒥᓇᑭᔒᑳᐠ. ᐅᓅᐣᑖᓈᐋᐧ ᐃᐦᑭᑐᐃᐧᓂ, 
19 ᔖᑰᐨ ᐁᒥᑯᓑᑳᑌᐣᑕᒥᐦᐁᐧᒪᑲᐠ ᐅᐦᐅᐁᐧ ᐱᒫᑎᓯᐃᐧᐣ, 
ᑳᐊᐧᔨᔑᐦᐃᐁᐧᒪᑲᐠ ᐁᐧᓅᑎᓯᐃᐧᐣ ᒦᓇ ᑯᑕᑭᔭᐣ ᒧᓴᐁᐧᐣᑕᒧᐃᐧᓇᐣ, 
ᐁᐲᐣᑎᑫᒪᑲᐠ ᒦᓇ ᐁᑭᐱᓑᑲᒨᒪᑲᐠ ᐃᐦᑭᑐᐃᐧᐣ ᐁᑳ ᒋᑮᒦᓂᔑᐊᐧᐣᐠ. 
20 ᑯᑕᑭᔭᐠ ᐃᔑᐊᔮᐊᐧᐠ ᑖᐱᓑᑰᐨ ᐁᐸᑭᑎᓂᑳᑌᐠ ᑭᐦᑎᑳᐣ ᐃᐦᐃᒫ 

ᑳᐃᔑ ᒥᓄᐦᑲᒥᑳᐠ, ᐁᓅᐣᑕᒧᐋᐧᐨ ᐃᐦᑭᑐᐃᐧᓂ, ᐅᑮᐅᑖᐦᐱᓈᓈᐋᐧ ᒦᓇ 
ᐁᓂᑖᐃᐧᑭᐦᑭᐣ ᓂᐦᓱᒥᑕᓇ, ᓂᑯᑕᐧᓱᒥᑕᓇ ᓈᐣᑕ ᑲᔦ ᒥᑖᐦᓱᒥᑕᓇ 
ᒥᓂᑯᐠ.”

ᒋᓴᐢ ᐁᐦᐋᐁᐧᐦᒋᑳᑫᐨ ᐋᐧᐦᑌᓂᒫᑲᓂ

21 ᒋᓴᐢ ᐅᑮᐦᐃᓈᐣ, “ᑭᐲᑑᐣ ᓇ ᐋᐧᐦᑌᓂᑲᐣ ᐃᐦᐃᒫ 
ᐁᐃᔑᐊᐦᑑᔭᐣ ᔒᐸᐦᐄ ᐊᓯᐊᐧᒋᑲᓂᐠ ᓈᐣᑕ ᔒᐹᐦᐄ ᓂᐯᐃᐧᓂᐣᐠ? 
ᑳᐃᐧᓇ ᑭᑕᐦᑑᓰᐣ ᐃᐦᐃᒫ ᐋᐧᐦᑌᓂᒫᑲᓈᑎᑯᐣᐠ? 22 ᑫᑰᐣ ᑳᑳᒋᑳᑌᐠ 
ᑕᒧᔐᐋᐧᐸᐣᒋᑳᑌ, ᒦᓇ ᐱᑯᐦ ᑫᑰᐣ ᐃᐦᐃᐁᐧ ᑳᔭᑲᐧᓇᐦᐃᑳᑌᐠ 
ᑕᒧᔐᓈᑲᐧᐣ. 23 ᐊᐃᐧᔭ ᑳᐅᐦᑕᐊᐧᑳᐨ ᒋᓅᐣᑕᐣᐠ, ᑮᔮᒼ ᐅᑲᓅᐣᑖᐣ.”

24 ᒋᓴᐢ ᑮᐦᐃᑭᑐ, “ᐊᔮᐣᑳᐧᒣᐣᑕᒧᐠ ᑫᑯᓀᐣ ᑳᓅᐣᑕᒣᐠ, ᐃᐦᐃᐁᐧ 
ᒦᓂᐁᐧᐃᐧᐣ ᑫᔮᐸᒋᑑᔦᐠ, ᒦᐦᐃᐁᐧ ᐯᔑᑲᐧᐣ ᑫᐃᔑ ᒦᓂᑰᔦᐠ ᓈᐣᑕ 
ᐊᐊᐧᔑᒣ. 25 ᐱᑯᐦ ᐊᐃᐧᔭ ᑳᐊᔮᐨ ᐊᐊᐧᔑᒣ ᑮᔮᐱᐨ ᑕᒦᓈᑲᓅ, 
ᐱᑯᐦ ᐊᐃᐧᔭ ᐁᑳ ᑳᐊᔮᐨ ᑕᐅᑖᐱᓂᑳᑌᓂ ᐃᐦᐃᐁᐧᓂ ᑳᐊᔮᐨ.”

ᒋᓴᐢ ᐁᐦᐋᐁᐧᐦᒋᑳᑫᐨ ᑳᓂᒫᒌ ᓂᑖᐃᐧᑭᓂᐠ ᑭᐦᑎᑳᓀᓴᐣ

26 ᒋᓴᐢ ᒦᓇᐋᐧ ᑮᐊᓃᐦᑭᑐ, “ᒥᐦᐅᐁᐧ ᑭᔐᒪᓂᑑ ᐅᑑᑭᒫᐃᐧᐣ 
ᐁᐃᔑᓈᑲᐧᓂᐠ ᑖᐱᓑᑰᐨ ᓈᐯ ᐁᐊᐧᓭᐁᐧᐱᓇᐣᑭᐣ ᑭᑎᐦᑳᓀᓴᐣ 
ᐊᐧᑭᑕᐦᑲᒥᐠ. 27 ᓂᐹ ᐁᑎᐦᐱᑳᓂᐠ ᒦᓇ ᐊᐧᓂᓑᑳ ᐁᑮᔑᑳᓂᐠ, 
ᑭᑎᑳᓀᓴᐣ ᓵᑭᑭᓅᐣ ᒦᓇ ᒫᒋᑭᓅᐣ ᐋᓇᐄᐧᓂᑯ ᐁᑳ ᐁᑭᐦᑫᐣᑕᐣᐠ 
ᐋᐣᑎ ᐁᐧᐣᒋ ᒫᒌᑭᓂᑭᐣ. 28 ᑎᐱᓇᐁᐧ ᐱᑯᐦ ᐊᐦᑮᐦᑳᐣᐠ 
ᐅᐣᒋ ᓂᐦᑖᐃᐧᑭ ᐸᐦᑫᐧᔑᑲᐣ, ᓂᐢᑕᒼ ᐁᐊᓂᒪᓑᑯᔑᐊᐧᐣᐠ, ᐁᑲᐧᐦᐱᐣ 
ᐁᓅᐦᑎᑲᐧᓂᐊᐧᐣᐠ, ᐲᓂᐢ ᐁᓂᑮᔑᓂᐦᑖᐃᐧᑭᐠ. 29 ᐊᐦᐲ ᑕᓑ 
ᐁᑮᔑ ᓂᑖᐃᐧᑭᑭᐣ, ᔐᒫᐠ ᐅᒪᓂᔖᓇᐣ ᐊᓂᓑ ᐋᔕ ᐁᐅᒋᐦᒋᐦᓭᐠ 
ᒋᒫᐊᐧᒋᐦᒋᑳᑌᑭᐣ.”

ᒋᓴᐢ ᐁᐦᐋᐁᐧᐦᒋᑳᑫᐨ ᒫᐊᐧᐨ ᑳᔭᑳᓯᐣᐠ ᑭᐦᑎᑳᓀᐢ

30 ᒦᓇᐋᐧ ᑮᐊᓃᐦᑭᑐ, “ᐋᓃᐣ ᑫᐃᐦᑭᑎᔭᐣᑭᐸᐣ ᑭᔐᒪᓂᑑ 
ᐅᑑᑭᒫᐃᐧᐣ ᐁᐃᔑᓈᑲᐧᓂᓂᐠ, ᓈᐣᑕ ᑫᑯᓀᐣ ᐋᐁᐧᐦᒋᑲᐣ 
ᑫᑮᐋᐸᒋᐦᑐᔭᐣᑭᐸᐣ ᑫᑮᐅᐣᒋ ᑭᐦᑭᓄᐋᐧᑌᐣᑖᑲᐧᐦᑭᐸᐣ? 31 ᐃᓀᐣᑖᑲᐧᐣ 
ᑖᐱᓑᑰᐨ ᐃᐦᐃᐁᐧ ᐯᔑᐠ ᑭᐦᑎᑳᓀᐢ, ᒫᐊᐧᐨ ᐁᔮᑳᓯᐣᐠ ᐁᑭᐦᑎᑳᑕᒪᐣ 
ᐊᐦᑮᐦᑳᐣᐠ. 32 ᐊᐦᐲ ᐁᑭᐦᑎᑳᑌᐠ, ᐊᓂᓂᑖᐃᐧᑮᒪᑲᐣ ᒦᓇ ᒫᐊᐧᐨ 
ᐁᐦᐊᓂᑭᐦᒋᒥᔖᐠ ᒦᓇ ᐁᑭᐦᒋᐊᐧᑎᑲᐧᓂᐊᐧᐣᑭᐣ, ᐲᓂᓑ ᐱᓀᔑᔕᐠ ᐁᑮ
ᐲᐊᐧᐦᓯᓱᓂᑫᐋᐧᐨ ᑳᐃᔑ ᐋᑲᐋᐧᐦᑌᓂᐠ.”

33 ᒥᐦᔒᐣ ᐅᓄᐁᐧᓂᐊᐧᐣ ᑑᑳᓇᐣ ᐋᐁᐧᐦᒋᑲᓇᐣ ᒋᓴᐢ 
ᐅᑮ ᐃᔑᐃᐧᐣᑕᒪᐋᐧᐣ ᐃᐦᑭᑐᐃᐧᓇᐣ, ᒥᓂᑯᐠ ᑫᐃᔑ ᓂᓯᑐᐦᑕᒥᓂᐨ. 
34 ᐋᐁᐧᐦᒋᑲᓂ ᐁᐦᑕ ᐅᑮ ᐋᐸᐦᒋᑑᐣ ᐁᐄᐧᐊᔭᒥᐦᐋᒋᐣ. ᐊᐦᐲᑕᓑ 
ᐄᐧᓀᐦᑕᐋᐧ ᐁᐦᐊᔮᐋᐧᐨ ᐅᑭᐦᑭᓅᐦᐊᒪᐋᐧᑲᓇᐣ, ᐅᑮ ᐊᐧᐄᐧᐣᑕᒪᐋᐧᐣ 
ᑲᐦᑭᓇ ᑫᑰᓇᐣ.

ᒋᓴᐢ ᑳᑮᑭᐱᐦᑎᓇᐣᐠ ᑳᑭᐦᒋᓅᑎᓂᓂᐠ

35 ᐃᐦᐃᐁᐧ ᐁᑮᔑᑳᐠ ᐁᐦᐊᓅᓈᑯᐦᔑᐣᐠ, ᐅᑭᐦᑭᓅᐦᐊᒪᐋᐧᑲᓇᐣ ᒋᓴᐢ 
ᐅᑮᐦᐃᓈᐣ, “ᑲᐃᔖᒥᐣ ᑫᐧᐦᑲᑳᒼ ᐊᑳᒥᐣᐠ.” 36 ᐅᑮᓇᑲᓈᐋᐧᐣ 
ᑳᒥᐦᔒᓄᓂᐨ ᐊᐃᐧᔭᐣ, ᐁᑮ ᒫᒌᐃᐧᓈᐋᐧᐨ ᒋᓴᓲᐣ ᐃᐦᐃᒫ ᑳᔭᐱᓂᐣᐨ 
ᐲᐣᒋᒌᒫᐣ. ᒌᒫᓇᐣ ᑮᐦᐊᔮᐊᐧᐣ ᑯᑕᑭᔭᐣ ᑳᐄᐧᑕᐦᐅᒥᑯᐨ. 37 ᑫᑕᐦᑕᐄᐧᐣ 
ᑮᑭᐦᒋᐸᑭᒋᓂᐁᐧ ᐁᑮ ᐲᐣᑖᐦᐅᑌᐠ ᒌᒫᐣ, ᑫᑳᐟ ᐁᑮ ᒨᓑᑭᓀᐲᐠ. 
38 ᒋᓴᐢ ᑮᐊᔮ ᐅᑖᓈᐣᐠ ᒌᒫᓂᐣᐠ ᐁᑮᓂᐹᐨ, ᐊᐦᐸᐳᐃᐧᓂ ᐁᑮ 
ᐊᐦᐱᐦᑫᐧᐦᔑᒧᐨ. ᐅᑭᐦᑭᓅᐦᐊᒪᐋᐧᑲᓇᐣ ᐅᑮᐊᒪᒋᐦᐃᑰᐣ ᐁᑮᐦᐃᑯᐨ, 
“ᐅᑭᐦᑭᓅᐦᐊᒫᑫ, ᑳᐃᐧᓇᐦᐅ ᓈᐣᑕ ᒋᐃᓀᐣᑕᒪᐣ ᑮᓑᐱᐣ 
ᓂᐦᓵᐹᐁᐧᔭᐣᐠ?”

39 ᑮᐊᐧᓂᓑᑳ, ᐁᑮ ᑲᓅᐣᑕᐣᐠ ᓅᑎᓂᓂ ᒦᓇ ᓵᑲᐦᐃᑲᓃᓂ, 
“ᐸᔭᐦᑕᑭᐊᔮᐣ,” ᐁᑲᐧᐦᐱᐣ ᑮᑭᐱᐦᒋᓂᐁᐧ ᒥᑐᓂ ᐊᐦᐱᐣ ᐁᑮ 
ᐊᓈᐧᐦᑎᐣᐠ.

40 ᒋᓴᐢ ᐅᑮᐦᐃᓈᐣ ᐅᑭᐦᑭᓅᐦᐊᒪᐋᐧᑲᓇᐣ, “ᑫᑯᓀᐣ ᐁᐧᐣᒋ ᐊᐦᐲᐦᒋ
ᓭᑭᓯᔦᐠ? ᑳᐃᐧᓇᐦᐅ ᒪᐦᔑ ᒋᐅᑌᐯᐧᔦᐣᑕᒧᐃᐧᓂᔦᐠ?”

41 ᑭᐦᑭᓅᐦᐊᒪᐋᐧᑲᓇᐠ ᑮᑭᐦᒋᓭᑭᓯᐊᐧᐠ ᒦᓇ ᐁᑮ ᑲᑫᐧᒋᒥᑐᐋᐧᐨ, 
“ᐊᐊᐧᓀᐣ ᐊᐧᐦᐊᐁᐧ? ᑲᔦ ᐱᑯᐦ ᓅᑎᓂᓂ ᒦᓇ ᓵᑲᐦᐃᑲᓃᓂ 
ᐁᓇᓇᐦᐃᑖᑯᐨ.”

ᒋᓴᐢ ᑳᑮᓇᐣᑕᐃᐧᐋᐨ ᑳᑭᐦᑭᓑᑳᑯᓂᐨ ᒪᒋᐊᒑᐦᑲᐧᐣ

ᒋᓴᐢ ᒦᓇ ᐅᑭᐦᑭᓅᐦᐊᒪᐋᐧᑲᓇᐣ ᑮᐋᔓᑳᒣᐦᐊᒨᐠ ᓵᑲᐦᐃᑲᓃᐣᐠ 
ᐃᐦᐃᒫ ᐅᑕᐦᑮᐋᐧ ᑫᕒᐊᓯᐃᐧᓂᓂᐊᐧᐠ. 2 ᐊᐦᐲ ᒋᓴᐢ ᐁᐦᑲᐹᐨ 

ᒌᒫᓂᐣᐠ, ᔐᒫᐠ ᐅᑮ ᐱᓈᑭᓑᑳᑰᐣ ᓈᐯᐊᐧᐣ ᒪᒋᐊᐦᒑᐦᑲᐧᐣ ᐁᐲᐣᒋᓑᑳᑯᓂᐨ 
ᓇᐦᐃᓂᑐᐃᐧᑲᒥᑰᐣᐠ ᐁᐦᐅᐣᑐᓭᓂᐣᐨ. 3 ᐊᐧᐦᐊᐁᐧ ᓈᐯ ᐁᑮᑲᐯᔑᐨ ᐃᐦᐃᒫ 
ᓇᐦᐃᓂᑐᐃᐧᑲᒥᑰᐣᐠ, ᒦᓇ ᑳᐃᐧᐣ ᐊᐊᐧᔑᒣ ᐊᐃᐧᔭ ᒋᐅᐣᒋ ᑲᓑᑭᐦᐋᐨ 
ᒋᒪᒫᐣᒋᑲᐧᐱᓈᐨ ᐲᐋᐧᐱᑯ ᓴᑲᐱᓯᓃᔮᐱᓂ ᐁᐦᐋᓇ ᐋᐸᑕᓂᓂᐠ. 4 ᒥᐦᔒᓇᐧ
ᐋᓇᑮ ᒪᒫᒋᑲᐧᐱᓱᐨ ᐅᓂᐣᒌᐣᐠ ᒦᓇ ᐅᓯᑎᐣᐠ, ᔖᑰᐨ ᐅᑮ ᐹᐸᑭᐱᑑᓇᐣ 
ᐲᐋᐧᐱᑯᐦᔮᐲᐣ ᐃᐦᐃᒫ ᐅᓂᐣᒌᐣᐠ ᒦᓇ ᐅᓯᑎᐣᐠ. ᑳᐃᐧᐣ ᐊᐃᐧᔮ 
ᒋᐅᐣᒋ ᑌᐱᐊᐲᐦᒋ ᒪᓑᑲᐃᐧᓰᐨ ᒋᑮᑭᐦᒋᐃᐧᐦᐋᐨ. 5 ᐁᑎᐱᐦᑳᓂᐠ ᒦᓇ 
ᐁᑮᔑᑳᓂᐠ ᒦᐦᐃᒫ ᑳᐊᔮᐨ ᒣᑫᐧᐦᐄ ᓇᐦᐃᓂᑐᐃᐧᑲᒥᑰᐣᐠ ᒦᓇ 
ᑳᐃᔑ ᐸᐲᐦᑲᐧᑎᓈᓂᐠ ᐁᑮ ᔖᔖᑯᐁᐧᐨ ᑲᔦ ᐁᑮ ᐹᐦᐯᔑᐁᐧᐸᐦᐅᑎᓱᐨ 
ᐊᐦᓯᓃᐣ.

5

6 ᐊᐦᐲ ᑳᐋᐧᐸᒫᐨ ᒋᓴᓲᐣ ᑳᐊᐦᑯ ᑌᐱᓈᑲᐧᓂᓂᐠ, ᑮᐃᐸᐦᑑ ᒦᓇ 
ᑮᐸᐣᑭᔑᐣ ᐁᐅᐣᒋᒌᑲᐧᓇᐱᐨ ᐁᓈᓴᒦᓂᐣᐨ. 7 ᑮᑭᐦᒋᔖᑯᐁᐧ, “ᑫᑯᓀᐣ 
ᓇᐣᑕᐁᐧᐣᑕᒪᐃᐧᔒᔭᐣ ᒋᓴᐢ ᑳᐅᑯᓯᓯᒥᐠ ᑳᐃᓑᐯᐣᑖᑯᓯᐨ ᑭᔐᒪᓂᑑ? 

ᐁᐅᐣᒋ ᐊᐦᐱᒧᔮᐣ ᑭᔐᒪᓂᑑ ᐁᑳ ᒋᑲᑲᐧᑕᑭᐦᐃᔑᔭᐣ.” 8 ᒋᓴᐢ ᐋᔕ
ᐅᑮ ᑲᓅᓈᐸᓃᐣ, “ᓵᑲᐦᐊᐣ ᐃᐦᐃᒫ ᓈᐯᐦᑳᐣᐠ ᑮᐣ ᒪᒋᐊᐦᒑᐠ.”

9 ᐁᑲᐧᐦᐱᐣ ᒋᓴᐢ ᐅᑮ ᑲᑫᐧᒋᒫᐣ, “ᐋᓃᐣ ᐁᔑᓂᑳᓯᔭᐣ?”

“ᓬᐄᒋᐣ ᓂᑎᔑᓂᑳᐢ, ᐊᓂᓑ ᓂᒥᐦᔒᓄᒥᐣ,” 
ᐅᑮ ᐃᔑᓇᐦᑲᐁᐧᔑᐦᐃᑰᐣ. 10 ᐅᑮ ᓈᓈᐱ ᐸᑯᐦᓭᓂᒫᐣ ᒋᓴᓲᐣ ᐁᑳ 
ᒋᓃᑲᑌᓂᔕᐦᐅᑯᐋᐧᐨ ᐃᐦᐃᒫ ᑳᐃᔑ ᐊᔮᐋᐧᐨ.

11 ᐃᐦᐃᒫ ᓀᔮᒪᑎᐣ ᑮᐊᔮᐊᐧᐠ ᒥᐦᔒᐣ ᑰᐦᑰᔕᐠ ᐁᐄᐧᐦᓯᓂᐋᐧᐨ. 
12 ᒪᒋᐊᐦᒑᑲᐧᐠ ᐁᑮ ᐸᑯᐦᓭᓂᒫᐋᐧᐨ ᒋᓴᓲᐣ, “ᐃᐦᐃᒫ ᐃᔑᓂᔕᐦᐅᔑᓈᐣ
ᒣᑫᐧᐦᐃ ᑰᐦᑰᔕᐠ ᑳᐃᔑ ᐊᔮᐋᐧᐨ ᒋᐲᐣᒋᓑᑲᐊᐧᔮᐣᐠ.” 13 ᒦᑕᓑ 
ᑳᐃᔑ ᐸᑭᑎᓈᐨ, ᒪᒋᐊᐦᒑᑲᐧᐠ ᑮᐱᓵᑲᐦᐊᒨᐠ ᐃᐦᐃᒫ ᓈᐯᐦᑳᐣᐠ ᒦᓇ 
ᐁᑮ ᐲᐣᑎᑫᓑᑲᐋᐧᐋᐧᐨ ᑰᐦᑰᔕᐣ. ᐁᑮᒥᐦᔒᓄᐋᐧᐨ ᐃᑭ ᑰᐦᑰᔕᐠ ᓈᐣᑕ 
ᓃᔕᐧ ᑭᐦᒋᒥᑖᐦᓱᒥᑕᓇ ᐁᑮᑕᓱᐋᐧᐨ, ᐁᑮᓈᓯᐱᐸᐦᐃᑐᐋᐧᐨ 
ᑳᐃᔑ ᑮᓑᑲᑎᓈᓂᐠ ᓵᑲᐦᐃᑲᓃᐣᐠ, ᐁᑮᓂᓵᐹᐁᐧᐋᐧᐨ.

14 ᐃᑭᐁᐧᓂᐊᐧᐠ ᑳᑲᓇᐁᐧᓂᒫᐋᐧᐨ ᑰᐦᑰᔕᐣ ᑮᒫᒋᐸᐦᐃᑎᐊᐧᐠ ᐁᑮ 
ᐊᐣᑕᐃᐧᑎᐹᒋᒧᐋᐧᐨ ᑖᐃᐧᓂᐣᐠ ᒦᓇ ᐊᐧᑳᐦᐃ ᑳᐊᔮᓂᐣᐨ, ᑮᐃᔖᐊᐧᐠ 
ᐊᐃᐧᔭᐠ ᐁᑮ ᐊᐣᑕᐃᐧᓈᐳᐋᐧᐨ ᑳᑮᐃᔑᐁᐧᐸᓂᓂᐠ. 15 ᐁᑲᐧᐦᐱᐣ 
ᐅᑮᐱᓈᓯᐦᑲᐋᐧᐋᐧᐣ ᒋᓴᓲᐣ, ᐁᑮ ᐋᐧᐸᒫᐋᐧᐨ ᓈᐯᐊᐧᐣ ᑳᐲᐣᒋᓑᑯᐦᐸᐣ 
ᒥᐦᔒᐣ ᒪᒋᐊᐦᒑᐦᑲᐧᐣ ᐁᐊᐱᓂᐣᐨ ᐁᑭᑳᐱᓱᓂᐣᐨ ᑲᐧᔭᐠ 
ᐁᐃᔑ ᒫᒥᑐᓀᐣᒋᑲᓂᓂᐨ, ᒦᓇ ᐁᑮᓭᑭᓯᐋᐧᐨ. 16 ᐃᑭᐁᐧᓂᐊᐧᐠ 
ᑳᑮᐋᐧᐸᐣᑫᐋᐧᐨ ᐅᑮᐃᐧᐣᑕᒪᐋᐧᐋᐧᐣ ᐊᐃᐧᔭᐣ ᑳᑮᐃᔑᐁᐧᐱᓯᓂᐨ 
ᑳᐲᐣᒋᓑᑳᑯᐦᐸᐣ ᒪᒋᐊᐦᒑᐦᑲᐧᐣ ᒦᓇ ᑲᔦ ᐅᑮᐃᐧᐣᑖᓈᐋᐧ 
ᑳᑮᐃᔑᐁᐧᐱᓯᓂᐣᐨ ᑰᐦᑰᔕᐣ. 17 ᐁᑲᐧᐦᐱᐣ ᐊᐃᐧᔭᐠ ᐅᑮ ᑲᓄᓈᐋᐧᐣ 
ᐁᐸᑯᐦᓭᓂᒫᐋᐧᐨ ᒋᓴᓲᐣ ᒋᓃᑲᑌᓑᑳᓂᐣᐨ ᐃᐦᐃᒫ ᐅᑕᐦᑮᐋᐧ.

18 ᐊᐦᐲ ᒋᓴᐢ ᐁᐊᓂᐴᓯᐨ ᒌᒫᓂᐣᐠ, ᐊᐦᐊᐁᐧ ᓈᐯ ᑳᐲᐣᒋᓑᑳᑯᐦᐸᐣ
ᒪᒋᐊᐦᒑᐦᑲᐧᐣ ᐅᑮᐸᑯᐦᓭᓂᒥᑰᐣ ᐁᐦᐃᐧᒫᒋᐃᐧᒌᐃᐧᑯᐨ. 19 ᑳᐃᐧᐣ ᒋᓴᐢ 

ᒋᐅᐣᒋ ᐸᑭᑎᓈᐨ, ᔖᑰᐨ ᐅᑮᐦᐃᓈᐣ, “ᒫᒑᐣ ᑮᐁᐧᐣ ᒋᐃᐧᐣᑕᒪᐊᐧᑖᐧ 
ᑭᑎᐯᓂᒫᑲᓇᐠ ᐋᓃᐣ ᒥᓂᑰᐠ ᑳᑎᐯᐣᒋᑫᐨ ᑳᑮᑑᑕᒪᐃᐧᐠ ᒦᓇ 
ᑳᑮᐃᔑ ᑭᑎᒫᑭᓇᐃᐧᐠ.” 20 ᓈᐯ ᑮᒫᒑ ᐁᑮ ᐸᐹᒥᐃᐧᐣᑕᒫᑫᐨ ᐋᓃᐣ 
ᒋᓴᓲᐣ ᑳᑮᑑᑕᒫᑯᐨ ᐃᐦᐃᒫ ᑎᑲᐳᓬᐃᐢ ᐊᐦᑮᐣᐠ (ᒥᐦᑖᓱ ᑖᐃᐧᓇᐣ 
ᐁᐃᐦᑭᑐᓈᓂᐊᐧᐠ). ᑲᐦᑭᓇ ᐊᐃᐧᔭᐠ ᑮᒫᒪᑳᑌᐣᑕᒨᐠ.

ᒋᓴᐢ ᑳᑮᐊᐣᑕᐃᐧᐦᐋᐨ ᒑᐃᕒᐊᐢ ᐅᑖᓂᓴᐣ ᒦᓇ ᐯᔑᐠ ᐃᐦᑫᐧᐊᐧᐣ

21 ᐊᐦᐲ ᒋᓴᐢ ᑳᑮᐁᐧᐋᔔᑳᒣᐦᐊᐣᐠ ᑫᐧᐦᑲᑳᒼ, ᒥᐦᔒᐣ ᐊᐃᐧᔭᐠ 
ᑮᒫᐊᐧᒋᐦᐃᑐᐊᐧᐠ ᐁᑮ ᐋᐧᐦᑳᓑᑳᐋᐧᐋᐧᐨ ᒋᓴᓲᐣ ᒣᑳᐧᐨ ᒌᑫᐤ 
ᓵᑲᐦᐃᑲᓂᐣᐠ ᐁᐦᐊᔮᐨ. 22 ᐁᑲᐧ ᐯᔑᐠ ᑮᐲᔖ ᑳᐅᑭᒫᑲᑕᐣᐠ ᒍᐊᐧᐠ 
ᐅᑕᔭᒥᐦᐋᐃᐧ ᒫᐊᐧᒋᐦᐃᑐᐃᐧᑲᒥᑯᐋᐧ, ᒑᐃᕒᐊᐢ ᐁᐃᔑᓂᐦᑳᓱᐨ. ᐊᐦᐱᐣ 
ᑳᐋᐧᐸᒫᐨ ᒋᓴᓲᐣ ᑮᐸᐣᑭᔒᐣ ᐅᓯᑎᓃᐣ ᐃᓀᐦᑫ, 23 ᒫᐊᐧᐨ 
ᐁᑮᐸᑯᐦᓭᓂᒫᐨ ᐁᐦᐃᓈᐨ, “ᓂᑖᓂᓭᐢ ᐋᔕ ᑫᑳᐟ ᐃᓑᑳᐧᐱᒫᑎᓯ. 
ᐲᔖᐣ ᒋᐱᓵᒥᓇᐨ ᒋᒥᓄᐊᔮᐨ ᒦᓇ ᒋᐱᒫᑎᓯᐨ.” 24 ᐁᑲᐧ ᒋᓴᐢ 
ᐅᑮᒫᒋᐃᐧᒌᐋᐧᐣ.

ᒥᔒᐣ ᐊᐃᐧᔭᐠ ᐅᑮ ᐱᒥᓂᔕᐦᐅᑰᐣ ᑲᔦ ᐁᑮ ᐁᓈᓄ 
ᓂᐁᐧᐱᓑᑰᑖᑎᐋᐧᐨ ᑳᐃᔑᐊᔮᐨ. 25 ᐃᐦᐃᒫ ᑮᐦᐊᔮ ᐃᐦᑫᐧ ᐁᑮ 
ᐅᐣᒋᑲᐃᐧᓂᐠ ᐅᒥᐢᑯ ᓃᔓᔕᑊ ᑕᐦᓱ ᐊᐦᑮ. 26 ᐁᑮᐃᐧᓴᑫᐣᑕᐣᐠ ᐋᓇᑮ
ᑲᑫᐧᐊᐣᑕᐃᐧᐦᐃᑯᐨ ᒥᐦᔒᐣ ᒪᓑᑭᑮᐃᐧᓂᐊᐧᐣ ᒦᓇ ᒥᐢᑕᐦᐃ ᐁᑮ 
ᒣᐦᑎᓂᑫᐨ ᒥᓂᑯᐠ ᑳᑮᐊᔮᐋᐧᐨ ᔔᓂᔮᓇᐣ, ᑳᐃᐧᐣ ᒋᐅᐣᒋ ᐃᐧᒥᓄᐊᔮᐨ
ᐋᐣᒋᑯ ᐱᑯᐦ ᑮᐊᓂᐋᐦᑯᓯ. 27 ᐊᐦᐊᐁᐧ ᐃᐦᑫᐧ ᐁᑮᓅᐣᑕᐣᐠ 
ᐁᑎᐹᒋᒥᒥᐣᐨ ᒋᓴᓲᐣ, ᐅᑖᓈᐣᐠ ᐅᑮ ᐅᐣᒋ ᐱᓈᓯᐦᑳᐋᐧᐣ ᒣᑫᐧᐦᐃ 
ᑳᐃᔑ ᒥᐦᔒᓄᓈᓂᐊᐧᓂᓂᐠ ᒦᓇ ᐁᑮᓴᒥᓇᐣᐠ ᐅᒪᑰᑖᓃᐣ, 28 ᐊᓂᓑ 
ᐁᑮᐃᓀᐣᑕᐣᐠ, “ᑮᓑᐱᐣ ᑲᓇᑫ ᓵᒥᓇᒪᐧᐠ ᐅᒪᑰᐟ, ᓂᑲᒥᓄᐊᔮ.” 
29 ᔐᒫᐠ ᑮᐳᓂᐅᐣᒋᑲᐃᐧᓂᓂ ᐅᒥᐢᑯ ᒦᓇ ᐅᑮᑭᐦᑫᐣᑕᐣᐠ ᐅᐄᐧᔭᐃᐧᐣᐠ
ᐁᒥᓄᐊᔮᐨ ᑳᑮᐃᔑ ᑲᑲᐧᑕᑭᑑᐨ.

30 ᔐᒫᐠ ᒋᓴᐢ ᐅᑮᑭᐦᑫᐣᑖᐣ ᐅᒪᓑᑲᐃᐧᓰᐃᐧᐣ ᐁᓵᑲᐦᐊᒧᒪᑲᓂᐠ. ᒋᓴᐢ
ᑮᑫᐧᑭᑳᐸᐃᐧ ᑳᐃᔑ ᒥᐦᔒᓄᓈᓂᐊᐧᓂᓂᐠ ᐁᑮᐃᐦᑭᑐᐨ, “ᐊᐊᐧᓀᐣ 
ᑳᓵᒥᓇᐣᐠ ᓂᒪᑰᑖᓂ?”

31 ᐅᑮᐦᐃᑰᐣ ᐅᑭᐦᑭᓅᐦᐊᒪᐋᐧᑲᓇᐣ, “ᑭᐋᐧᐸᒫᐠ ᓇ ᑳᐲᐦᒋᒥᔒᓄᐋᐧᐨ
ᐊᐃᐧᔭᐠ ᑳᓵᓵᒥᓑᑲᐃᐧᑲᐧ, ᐁᑲᐧ ᐁᐦᐃᑭᑎᔭᐣ ‘ᐊᐊᐧᓀᐣ ᑳᓵᒥᓂᔑᐨ?’ ”

32 ᔖᑰᐨ ᑮᔮᐱᐨ ᒋᓴᐢ ᑮᐋᐃᓈᐱ ᐁᐃᐧᐋᐧᐸᒫᐨ ᐊᐊᐧᓀᓇᐣ 
ᑳᑑᑕᒥᓂᐣᐨ. 33 ᐁᑲᐧ ᐃᐦᑫᐧ ᐁᑭᐦᑫᐣᑖᐣᐠ ᑳᑮᐃᔑ ᓇᓈᐣᑕᐃᐧᐦᐃᑯᐃᐧᔑᐨ,
ᑮᐲᔖ ᐁᑮ ᐸᐣᑭᔑᐣ ᒋᓴᐢ ᐅᓯᑎᐣᐠ ᐃᓇᐦᑫ ᐁᑮᓂᓂᑭᓭᐨ ᐁᓭᑭᓯᐨ, 
ᑲᐦᑭᓇ ᑫᑰᓂ ᐅᑮ ᐃᐧᐣᑕᒪᐋᐧᐣ ᑌᐯᐧᐃᐧᓂᐣᐠ. 34 ᒋᓴᐢ ᐅᑮᐦᐃᓈᐣ, 
“ᓂᑖᓂᐢ, ᑭᑌᐯᐧᔦᐣᑕᒧᐃᐧᐣ ᑭᓇᐣᑕᐃᐧᐦᐃᑯᐣ. ᒫᒑᐣ ᐸᔭᐦᑕᑫᓂᒧᐃᐧᓂᐣᐠ
ᑳᐃᐧᐣ ᒦᓇᐋᐧ ᑲᐃᔑ ᑲᑲᐧᑕᑭᐦᑐᓰᐣ.”

35 ᒣᑳᐧᐨ ᑮᔮᐱᐨ ᒋᓴᐢ ᐁᑲᑭᑐᐨ, ᐋᐣᑕ ᓈᐯᐊᐧᐣ ᑮᐱᑕᑯᐦᔑᓅᐠ 
ᒑᐃᕒᐊᐢ ᐅᐊᐧᑲᐦᐃᑲᓂᐠ ᐁᑮ ᐅᐣᑐᓭᐋᐧᐨ, ᑳᐅᑭᒫᑲᑕᐣᐠ ᒍᐊᐧᐠ 
ᐅᑕᔭᒥᐦᐋᐃᐧ ᒫᐊᐧᒋᐦᐃᑐᐃᐧᑲᒥᑯᐋᐧ ᐁᑮᐦᐃᓈᐋᐧᐨ, “ᑭᑖᓂᐢ 
ᑮᐃᓑᑲᐧᐱᒫᑎᓯ, ᑳᐃᐧᐣ ᑮᔮᐱᐨ ᒥᑯᓑᑳᒋᐦᐃᐠ ᐅᑭᐦᑭᓅᐦᐊᒫᑫ.”

36 ᑳᐃᐧᐣ ᒋᐅᐣᒋ ᐸᐹᒥᐦᑕᐋᐧᒋᐣ ᑳᐃᐦᑭᑐᓂᐨ, ᒋᓴᐢ ᐅᑮᐦᐃᓈᐣ 
ᐊᔭᒥᐦᐋᐃᐧ ᐅᓃᑳᓃᐦᑕᒫᑫ ᒑᐃᕒᐊᐢ, “ᑳᐃᐧᐣ ᒥᑯᓑᑳᑌᐣᑕᐣ, ᐱᑯᐦ 
ᑌᐯᐧᐦᑕᐣ.”

37 ᑳᐃᐧᐣ ᒋᐅᐣᒋ ᐸᑭᑎᓈᐨ ᐊᐃᐧᔭᐣ ᒋᐱᒥᓂᔕᐦᐅᑯᐨ ᐱᑯᐦ ᐁᐦᑕ
ᐲᑕᕒᐊᐧᐣ, ᒉᒥᐢ ᒦᓇ ᒐᐧᐣ ᐅᐄᐧᒋᐦᑫᐧᓯᐊᐧᐣ ᒉᒥᐢ. 38 ᐊᐦᐲ 
ᑳᐱᑕᑯᔑᓄᐋᐧᐨ ᐊᔭᒥᐦᐋᐃᐧ ᐅᓃᑳᓃᐦᑕᒫᑫ ᐅᐊᐧᑳᐦᐃᑲᓂᐣᐠ, ᒋᓴᐢ 
ᐅᑮᐋᐧᐸᐣᑖᐣ ᑳᐃᓇᑲᒥᑲᓂᐠ. ᐊᐃᐧᔭᐠ ᐁᒪᐃᐧᐋᐧᐨ ᒦᓇ 
ᐁᑭᐦᒋᑲᑲᐧᑕᑲᑌᒧᓈᓂᐊᐧᐣᐠ. 39 ᒋᓴᐢ ᑮᐱᐣᑎᑫ ᒦᓇ ᐁᑮᐦᐃᓈᒋᐣ, 
“ᑫᑯᓀᐣ ᐁᐧᐣᒋᒥᑯᓑᑳᒋᐊᔮᔦᐠ ᒦᓇ ᑳᒪᐃᐧᔦᐠ? ᑳᐃᐧᐣ ᐃᐦᑫᐧᓭᐢ 
ᓂᐳᓰᐣ, ᓂᐹ ᐱᑯᐦ.” 40 ᐅᑮᐦᐹᐱᐦᐋᐋᐧᐣ.

ᑳᐃᓑᑲᐧ ᓵᑭᒋᓂᔕᐦᐋᐧᒋᐣ, ᐅᑮᐃᔑᐃᐧᓈᐣ ᐅᑖᑖᒥᓃᐣ ᒦᓇ 
ᐅᒫᒫᒥᓃᐣ ᑕᑯ ᑭᐦᑭᓅᐦᐊᒪᐋᐧᑲᓇᐠ ᑳᐃᐧᒋᐃᐧᑯᐨ, ᑮᐱᐣᑎᑫᐊᐧᐠ ᐃᐦᐃᒫ
ᐃᐦᑫᐧᓭᓴᐣ ᑳᐃᔑ ᐱᒥᔑᓂᓂᐨ. 41 ᒋᓴᐢ ᐅᑮᓴᑭᓂᒌᓈᐣ ᐅᑮᐦᐃᓈᐣ, 
“ᑖᓬᐃᑕ ᑰᒼ.” (ᐃᐦᐃᐁᐧ ᑳᐃᒋᑳᑌᐠ, “ᐃᐦᑫᐧᓭᐢ ᐊᐧᓂᓑᑳᐣ 
ᑭᑎᓂᐣ.”) 42 ᔐᒫᐠ ᑮᐊᐧᓂᓑᑳ ᐃᐦᑫᐧᓭᐢ ᒦᓇ ᐁᑮᐸᐹᒧᓭᐨ ᐁᑮ 
ᓃᔓᔖᐱᔭᑮᐃᐧᓀᐨ. ᐊᐦᐲᑕᓑ ᐅᐦᐅᐁᐧ ᑳᐃᔑᐁᐧᐸᐠ 
ᑮᑭᐦᒋᒫᒪᑳᑌᐣᑕᒧᐠ ᐃᑭᐁᐧᓂᐊᐧᐠ ᑳᑮᐲᐣᑎᑫᐃᐧᒋᐃᐧᑯᐨ. 43 ᒥᑐᓂ 
ᐅᑮ ᐊᔮᐣᑳᐧᒥᒫᐣ ᐁᑳ ᐊᐃᐧᔭᐣ ᒋᑭᐦᑫᐣᑕᒥᓂᐨ ᐅᐦᐅᐁᐧ ᑳᑮᐃᓯᓭᓂᐠ,
ᒦᓇ ᐁᑮ ᐃᐧᐣᑕᒪᐋᐧᐨ ᒋᒦᓂᒥᐣᐨ ᑫᑰᓂ ᑫᒦᒋᐨ ᐅᓄᐁᐧᓂᐊᐧᐣ 
ᐃᐦᑫᐧᓭᓴᐣ.

ᒋᓴᐢ ᐁᐋᓇᐁᐧᓂᒫᑲᓅᐨ ᐅᑖᐃᐧᓂᐣᐠ

ᒋᓴᐢ ᐃᐦᐃᒫ ᑮᐅᐣᒋ ᒫᒑ ᐁᑮᐦᐃᔖᐨ ᐅᑖᐃᐧᓂᐣᐠ 
ᑳᑮᐅᐣᒋ ᐅᒼᐱᑭᐨ ᐁᑮ ᐃᐧᒋᐃᐧᑯᐨ ᐅᑭᐦᑭᓅᐦᐊᒪᐋᐧᑲᓇᐣ. 2 ᐊᐦᐲᑕᓑ

ᒍᐊᐧᐠ ᐅᑕᓀᐧᐱᐃᐧᑮᔑᑳᒧᐋᐧ ᑳᐅᒋᐦᒋᓭᓂᐠ, ᒋᓴᐢ ᑮᐊᓂᒫᒌᑭᐦᑭᓅᐦᐊᒫᑫ 
ᐃᐦᐃᒫ ᐅᑕᔭᒥᐦᐋᐃᐧ ᒫᐊᐧᒋᐦᐃᑐᐃᐧᑲᒥᑯᓃᐣ, ᒥᐦᔒᐣ ᑳᑮᓅᐣᑕᐋᐧᐋᐧᐨ 
ᐅᑮᒫᒪᑳᓯᑕᐋᐧᐋᐧᐣ.

6

“ᐋᐣᑎ ᐁᐧᐣᑎᓇᐣᑭᐣ ᐊᐧᐦᐊᐁᐧ ᓈᐯ ᐅᓄᐁᐧᓂᐊᐧᐣ ᑫᑰᓇᐣ?” 
ᑮᐃᔑᑲᑫᐧᑌᐊᐧᐠ. “ᑫᑯᓀᓂ ᑳᑮᑖᐁᐧᐣᑕᒧᐃᐧᓂ ᑳᒦᓈᑲᓅᐨ ᑲᔦ 
ᐁᑲᓑᑭᐦᑑᐨ ᒋᒪᒫᑖᐃᐧ ᐃᔑᐦᒋᑫᐨ? 3 ᑳᐃᐧᐣ ᓇᐃᐧᐣ ᓇᐦᐊᐧ ᒥᑎᑯᓈᐯ?
ᐅᑯᓯᐦᓴᐣ ᒣᕒᐃ, ᐅᐄᐧᒋᐦᑫᐧᓯᐋᐧ ᒉᒥᐢ, ᒎᓯᑊ, ᒎᑕᐢ ᒦᓇ ᓵᐃᒪᐣ? 
ᑳᐃᐧᐣ ᓇᐃᐧᐣ ᐅᑕᐁᐧᒫᐣ ᒋᐃᐧᒌᐊᔮᒥᑯᔭᐣᐠ ᐅᐦᐅᒫ?” ᐁᑲᐧᑕᓑ 
ᐅᑮ ᐋᓇᐁᐧᓂᒫᐋᐧᐣ.

4 ᒋᓴᐢ ᐅᑮᐦᐃᓈᐣ, “ᐃᐦᐃᒫ ᑎᐱᓇᐁᐧ ᐅᑖᐃᐧᓂᐣᐠ, ᒣᑫᐧᐦᐃ 
ᑳᐃᔑᑖᓂᐨ ᐅᐋᐧᐦᑰᒫᑲᓇᐣ ᒦᓇ ᐅᑎᐯᐣᒋᑫᐃᐧᓂᐣᐠ, ᑳᐃᐧᐣ 
ᐅᑭᐦᑭᐁᐧᐦᐃᑫ ᒋᑭᐦᑌᓂᒫᑲᓅᐨ.” 5 ᑳᐃᐧᐣ ᐃᐦᐃᒫ ᐅᑮᑲᓑᑭᑑᓰᐣ 

ᒋᒪᒫᑖᐃᐧ ᐃᔑᐦᒋᑫᐨ, ᐊᒦᑕᓑ ᒋᓵᒥᓈᐨ ᐋᐣᑕ ᑳᔮᐦᑯᓯᓂᐨ ᑲᔦ 
ᒋᓇᐣᑕᐃᐧᐦᐋᐨ. 6 ᒋᓴᐢ ᑮᒫᒪᐦᑳᑌᐣᑕᒼ ᐁᑳ ᐁᑌᐯᐧᐦᑕᒥᓂᐨ.

ᒋᓴᐢ ᐁᑮ ᒫᒋᓂᔕᐦᐋᐧᐨ ᓃᔓᔖᑊ ᐅᑭᐦᑭᓅᐦᐊᒪᐋᐧᑲᓇᐣ

ᐁᑲᐧᑕᓑ ᒋᓴᐢ ᒥᓯᐁᐧ ᑮᐸᐹᒥᐊᐃᔖ ᑖᐃᐧᓇᐣ ᐁᑮ 
ᐹᐹᒥᑭᐦᑭᓅᐦᐊᒫᑫᐨ. 7 ᐅᑮᓇᐣᑐᒫᐣ ᒥᑖᐦᓱᓃᔓᔖᑊ ᑭᐦᑭᓅᐦᐊᒪᐋᐧᑲᓇᐣ, 
ᐅᑮ ᒫᒋᓂᔕᐦᐋᐧᐣ ᓈᓃᔑᐣ ᒦᓇ ᐅᑮᒦᓈᐣ ᑲᓑᑭᐦᐅᐃᐧᐣ 
ᒋᔖᑯᒋᐦᐋᓂᐣᐨ ᒪᒋᐊᐦᒑᐦᑲᐧᐣ.

8 ᐅᑮ ᐃᐧᐣᑕᒪᐋᐧᐣ ᐁᑳ ᑫᑰᐣ ᒋᑕᐦᑯᓇᒥᓂᐨ, “ᐊᐦᐱᐣ ᒫᒑᔦᐠ 
ᒦᐁᑕᐦ ᓴᑲᐦᐅᓇᑎᐠ, ᑳᐃᐧᐣ ᓃᒫᐃᐧᐣ, ᑳᐃᐧᐣ ᐲᓇᐦᐃᑲᐣ, ᑳᐃᐧᐣ ᑲᔦ
ᔓᓂᔮᐣ ᒋᐲᓇᐦᐊᐧᔦᐠ. 9 ᑭᑲᐦᑭᓯᓀᔪᐠ, ᑳᐃᐧᐣ ᓃᔑᐣ ᑭᓑᑭᑲᓇᐣ 
ᒫᒋᐃᐧᑐᔪᐠ. 10 ᐊᐦᐱᐣ ᐲᐣᑎᑫᔦᐠ ᐋᐧᑲᐦᐃᑲᓂᐣᐠ, ᒦᐱᑯᐦ ᐃᐦᐃᒫ 
ᐊᔮᔪᐠ ᐱᓂᓑ ᐃᐦᐃᒫ ᒋᐊᓅᒋᒫᒑᔦᐠ. 11 ᑮᓑᐱᐣ ᐊᐃᐧᔭ ᐁᑳ 
ᐲᐣᑎᑲᓂᑯᔦᐠ ᓈᐣᑕ ᐁᑳ ᓇᐣᑐᐦᑖᑯᔦᐠ, ᐸᐦᐸᐃᐧᐦᐊᒧᐠ ᓀᐊᐧᐣᐠ 
ᑭᓯᑎᐋᐧ ᐊᓂᒫᒑᔦᐠ, ᒋᐅᐣᒋ ᑭᐦᑫᐣᑕᒧᐋᐧᐨ ᑳᑮᐃᔑ ᒪᒋᑑᑕᒧᐋᐧᐨ.”

12 ᑮᒫᒑᐊᐧᐠ ᑭᐦᑭᓅᐦᐊᒪᐋᐧᑲᓇᐠ ᐁᑮᐃᔑ ᑲᑮᐦᑫᐧᐋᐧᐨ ᒋᑫᐧᐦᑳᑎᓯᐋᐧᐨ
ᐊᓂᔑᓂᓂᐊᐧᐠ. 13 ᒥᐦᔒᐣ ᒪᒋᐊᐦᒑᐦᑲᐧᐣ ᐅᑮ ᓵᑭᒋᐦᐋᐋᐧᐣ ᒦᓇ ᐁᑮ 
ᑑᒥᓈᐋᐧᐨ ᑳᔮᐦᑯᓯᓂᐣᐨ ᒦᓇ ᐁᑮ ᓇᓇᐣᑕᐃᐧᐦᐋᐋᐧᐨ.

ᒐᐧᐣ ᐅᓰᑲᐦᐊᐣᑖᑫ ᑳᑮᓑᑭᑫᐧᑕᐦᐊᐧᑲᓅᐨ

14 ᑭᐦᒋᐅᑭᒫ ᐦᐁᕒᐅᐟ ᐅᑮᓅᐣᑖᐣ ᐁᐃᔑ ᐸᐹᒫᒫᒋᒥᒥᐨ ᒋᓴᓲᐣ 
ᒥᓯᐁᐧ ᐁᑮᑭᐦᑫᐣᑖᑯᓯᓂᐨ. ᐋᐣᑕ ᑮᐃᐦᑭᑐᐊᐧᐠ, “ᐊᒦᐦᐋᐁᐧ ᒐᐧᐣ 
ᐅᓰᐣᑲᐦᐊᐣᑖᑫ, ᑮᐊᐧᓂᓑᑳᓈᑲᓅ ᐃᐦᐃᒫ ᓂᐳᐃᐧᓂᐣᐠ, ᒦᐦᐅᐁᐧ 
ᑳᐅᐣᒋ ᐊᔮᐨ ᒪᓑᑲᐃᐧᓰᐃᐧᓂ ᐁᑭᐦᑭᐢᑳᑯᐨ ᒋᑲᓑᑭᐦᑑᐨ ᒋᑑᑕᐣᑭᐣ 
ᒪᒫᑖᐃᐧ ᐃᔑᐦᒋᑫᐃᐧᓇᐣ.”

15 ᑮᐃᐦᑭᑐᐊᐧᐠ ᑯᑕᑭᔭᐠ, “ᒥᐦᐊᐁᐧ ᐃᓬᐋᐃᒐ,” ᒦᓇ ᑯᑕᑭᔭᐠ 
ᑮᐦᐃᑭᑐᐊᐧᐠ, “ᒥᐦᐋᐁᐧ ᐅᑭᐦᑭᐁᐧᐦᐃᑫ, ᑖᐱᓑᑰᐨ ᐯᔑᑲᐧᐣ ᐃᑭᐁᐧᓂᐊᐧᐠ
ᐁᐧᓑᑲᐨ ᐅᑭᐦᑭᐁᐧᐦᐃᑫᐠ.”

16 ᐊᐦᐲ ᑳᓅᐣᑕᐣᐠ ᐦᐁᕒᐅᐟ ᑮᐦᐃᑭᑐ, “ᒐᐧᐣ ᑳᑮᑮᓑᑭᑫᐧᑕᐦᐊᐧᑭᐸᐣ
ᑮᐊᐧᓂᓑᑳᓈᑲᓅ ᐃᐦᐃᒫ ᓂᐳᐃᐧᓂᐣᐠ.”

17 ᐄᐧᐣ ᐱᑯᐦ ᐦᐁᕒᐅᐟ ᑮᐊᓅᐦᑮᐸᐣ ᒋᐅᑖᐦᐱᓂᒥᐣᐨ ᒐᐧᓇᐣ, ᒦᓇ 
ᒋᒪᒫᐣᒋᑲᐧᐱᑲᐦᐅᒥᐣᐨ ᑭᐸᐦᐅᑐᐃᐧᑲᒥᑯᐣᐠ. ᐅᐦᐅᐁᐧᓂ ᑳᑮᐅᐣᒋᑑᑕᐣᐠ 
ᐦᐁᕒᐅᐟ ᐁᑮ ᐄᐧᒋᐋᐧᐨ ᐅᐄᐧᒋᒧᔕᐣ ᐦᐁᕒᐅᑎᔭᓴᐣ ᐅᐄᐧᒋᐦᑫᐧᓯᐊᐧᐣ 
ᐱᓬᐃᑊ ᐅᐄᐧᒋᐋᐧᑲᓂᓃᐣ. 18 ᒐᐧᐣ ᐅᑮ ᐱᐊᐃᓈᐸᓃᐣ ᐦᐁᕒᐅᑕᐣ, 
“ᑳᐃᐧᐣ ᐃᓇᐦᑌᓰᓅᐣ ᒋᐄᐧᒋᐊᐧᐨ ᑮᒋᐦᑫᐧᓯ ᐅᐄᐧᒋᐊᐧᑲᓇᐣ.” 
19 ᐁᑲᐧᑕᓑ ᐦᐁᕒᐅᑎᔭᐢ ᐅᑮᓂᓑᑫᓂᒫᐣ ᒑᐧᓇᐣ ᐁᑮᐃᐧᓂᓵᐨ. ᑳᐃᐧᐣ 
ᐅᑐᐣᒋ ᑲᓑᑭᐦᑑᓰᐣ, 20 ᑖᓇᐦᑳ ᐦᐁᕒᐅᐟ ᐅᑮᑯᐦᓵᐣ ᒐᐧᓇᐣ ᒦᓇ 
ᐅᑮ ᐅᐣᒋ ᑲᓇᐁᐧᓂᒫᐣ, ᐁᑮ ᑭᐦᑫᓂᒫᐨ ᐁᑲᐧᔭᐦᑳᐧᑎᓯᓂᐨ ᒦᓇ 
ᐁᑲᓈᑎᓯᓂᐨ. ᐊᐦᐲ ᐦᐁᕒᐅᐟ ᐁᓅᐣᑕᐋᐧᐨ ᒐᐧᓇᐣ, ᒫᐊᐧᐨ 
ᑮᒥᑯᓑᑳᑌᐣᑕᒼ, ᔖᑰᐨ ᐅᑮ ᒥᓀᐧᐣᑖᐣ ᐁᓇᐣᑐᑕᐋᐧᐨ.

21 ᐊᐦᐲ ᑳᐅᒋᐦᒋᓭᓂᐠ ᐅᑎᐱᓑᑲᒨᑮᔑᑳᒼ ᐦᐁᕒᐅᐟ ᑭᒪᑯᔐᐃᐧᓂᐦᑫ
ᐅᑮᓇᐣᑐᒫᐣ ᑳᓃᑳᓀᐣᑖᑯᓯᓂᐣᐨ ᐅᑭᒫᐣ, ᒦᓇ ᔑᒫᑲᓂᔑᐃᐧᑭᒫᐣ ᑲᔦ 
ᑳᓃᑳᓀᐣᑖᑯᓯᓂᐣᐨ ᐃᐦᐃᒫ ᑳᐊᔮᓂᐨ ᑳᓬᐃᓬᐄᐣᐠ. 22 ᐊᐦᐲ 
ᐦᐁᕒᐅᑎᔭᐢ ᐅᑖᓂᓴᐣ ᑳᐱᐲᐣᑎᑫᓂᐨ ᑮᓃᒥ, ᑮᒥᓀᐧᐣᑕᒼ ᐦᐁᕒᐅᐟ 
ᒦᓇ ᑳᐃᐧᒋᐃᐧᓯᓃᒥᑯᐨ.

ᑭᐦᒋᐅᑭᒫ ᐅᑮᐦᐃᓈᐣ ᐅᓑᑭᓃᑭᐦᑫᐧᐣ, “ᑫᑯᓀᐣ ᐱᑯᐦ ᒥᓴᐁᐧᐣᑕᒪᐣ 
ᑲᑫᐧᒋᒥᔑᐣ, ᑲᒦᓂᐣ.” 23 ᐦᐁᕒᐅᐟ ᐅᑮᑭᐦᒋᐊᔓᑕᒪᐋᐧᐣ ᐅᓑᑭᓂᑭᑫᐧᐣ, 
“ᑫᑯᓀᐣ ᐱᑯᐦ ᑫᑲᑫᐧᒋᒥᔑᔭᐣ ᑲᒦᓂᐣ, ᐋᐱᐦᑕ ᒥᓂᑯᐠ ᑳᑎᐯᐣᑕᒫᐣ 
ᑲᒦᓂᐣ.”

24 ᐅᓑᑭᓃᑭᐦᑫᐧ ᑮᓴᑲᐦᐊᒼ ᐅᑮᑲᑫᐧᒋᒫᐣ ᐅᒫᒫᒪᐣ “ᑫᑯᓀᐣ 
ᑫᓇᐣᑐᑕᒫᔮᐣ?”

“ᐅᑎᐦᑳᐧᐣ ᒐᐧᐣ ᐅᓰᐣᑲᐦᐊᐣᑖᑫ,” ᐅᑮᐃᔑ ᓇᐦᑲᐁᐧᔑᐦᐃᑰᐣ 
ᐅᒫᒫᒪᐣ.

25 ᐄᐧᐸᐨ ᐅᓑᑭᓂᑭᑫᐧ ᐅᑮ ᓈᒋᐸᐦᐋᐣ ᑭᐦᒋᐅᑭᒫᐣ ᐁᑮ 
ᓇᐣᑐᑕᒪᐋᐧᐨ ᐁᑮᐦᐃᓈᐨ, “ᔐᒫᐠ ᑭᓇᐣᑕᐁᐧᓂᒥᐣ ᒋᒦᓂᔑᔭᐣ ᐅᑎᐦᑳᐧᐣ 
ᒐᐧᐣ ᐅᓰᐣᑲᐦᐊᐣᑖᑫ ᐅᓈᑲᓂᐣᐠ ᒋᐊᐦᑌᐠ.”

26 ᑭᐦᒋᐅᑭᒫ ᑮᒥᒋᓇᐁᐧᓯ ᐊᓂᓑ ᐁᑮᐊᔓᑕᒪᐋᐧᐨ ᒦᓇ 
ᐃᓂᐁᐧᓂᐊᐧᐣ ᐁᑮᓅᐣᑖᑯᐨ ᑳᑮᐃᐧᒋᐃᐧᓯᓃᒫᐨ, ᑳᐃᐧᐣ ᒋᑮᐋᓀᐧᐦᑕᐋᐧᐨ 
ᐅᓑᑭᓂᑭᐦᑫᐧᐣ. 27 ᔐᒫᐠ ᐦᐁᕒᐅᐟ ᐅᑮᐃᔑᓂᔕᐦᐋᐧᐣ ᐯᔑᐠ 
ᔑᒫᑲᓂᔕᐣ ᐁᑮᐃᓇᔓᐁᐧᐨ ᒋᐱᒋᑳᑌᓂᐠ ᒐᐧᐣ ᐅᑎᐦᑲᐧᐣ. ᓈᐯ ᑮᒫᒑ 
ᐁᑮᐊᐣᑕᐃᐧ ᑮᓑᑭᑫᐧᑕᐧᐦᐊᐧᐨ ᒐᐧᓇᐣ ᐲᐣᒋ ᑭᐸᐦᐅᑐᐃᐧᑲᒥᑰᐣᐠ. 28 ᐁᑲᐧ 
ᐅᑮᐲᑑᐣ ᐅᑎᐦᑲᐧᓂᓃᐣ ᐅᓈᑲᓂᐣᐠ ᐁᐊᐧᑭᑕᐦᑌᓂᐠ. ᐅᑮᒦᓈᐣ 
ᐅᓑᑭᓃᑭᑫᐧᐣ, ᐁᑲᐧ ᐄᐧᐣ ᐅᑮᒦᓈᐣ ᐅᒫᒫᒪᐣ. 29 ᐊᐦᐲ ᑳᓅᐣᑕᒧᐋᐧᐨ 
ᒐᐧᐣ ᐅᑭᐦᑭᓅᐦᐊᒪᐋᐧᑲᓇᐣ ᑮᐱᔖᐊᐧᐠ ᐁᑮ ᐱᓈᓯᐦᑲᒧᐋᐧᐨ 
ᐅᐃᐧᔭᐃᐧᓃᐣ ᒦᓇ ᐁᑮ ᓇᐦᐃᓇᒧᐋᐧᐨ ᓇᐦᐃᓂᑐᐃᐧᑲᒥᑰᐣᐠ.

ᒋᓴᐢ ᐅᑕᔕᒫᐣ ᓃᔭᓇᐧ ᑭᐦᒋᒥᑖᐦᓱᒥᑕ ᐊᐃᐧᔭᐣ

30 ᑭᐦᑭᓅᐦᐊᒪᐋᐧᑲᓇᐠ ᑮᒫᐊᐧᒋᐦᐃᑐᐊᐧᐠ ᑳᐃᔑ ᐊᔮᓂᐣᐨ ᒋᓴᓲᐣ 
ᒦᓇ ᐁᑮᐃᐧᐣᑕᒪᐋᐧᐋᐧᐨ ᑲᐦᑭᓇ ᑫᑰᓂ ᑳᑮᑑᑕᒧᐋᐧᐨ ᑲᔦ 
ᑳᑮᑭᐦᑭᓅᐦᐊᒫᑫᐋᐧᐨ. 31 ᓈᐦᐱᐨ ᐁᑮᒥᐦᔒᓄᐋᐧᐨ ᐊᐃᐧᔭᐠ ᑳᐱᑕᑯᔑᓄᐋᐧᐨ
ᑲᔦ ᑳᒫᒑᐋᐧᐨ ᑳᐃᐧᐣ ᒋᑮᐅᐣᒋ ᐃᓯᐦᓭᓂᐠ ᒋᑮᐄᐧᐦᓯᓄᐋᐧᐨ, ᒋᓴᐢ 
ᐅᑮᐦᐃᓈᐣ ᐅᑭᐦᑭᓅᐦᐊᒪᐋᐧᑲᓇᐣ, “ᐲᔖᔪᐠ ᑮᓇᐋᐧ ᐄᐧᒌᐃᐧᔑᔪᐠ 
ᐃᐦᐃᒫ ᑳᐃᔑ ᐸᔭᐦᑕᑫᐣᑖᑲᐧᐠ ᒋᐊᓀᐧᔑᓂᔦᐠ ᐊᒋᓇ.”

32 ᒦᑕᓑ ᑳᐃᔑ ᒫᒑᐋᐧᐨ ᐃᐧᓀᐦᑕᐋᐧ ᐃᐦᐃᒫ ᒌᒫᓂᐣᐠ ᐁᑮᐃᔖᐋᐧᐨ
ᑳᐃᔑ ᐸᔭᐦᑕᑫᐣᑖᑲᐧᓂᓂᐠ. 33 ᔖᑰᐨ ᒥᐦᔒᐣ ᐅᑮ ᐋᐧᐸᒥᑯᐋᐧᐣ 
ᐁᓃᑲᑌᓑᑳᐋᐧᐨ ᐁᑮᓂᓯᑕᐃᐧᓈᑰᐋᐧᐨ ᒦᓇ ᐁᑮ ᒧᐦᒋᐸᐦᐃᑎᐋᐧᐨ ᑲᐦᑭᓇ
ᑖᐃᐧᓂᐣᐠ ᐅᐣᒋ ᐁᑮ ᐊᓂᓃᑳᓂ ᑕᑯᔑᓄᐋᐧᐨ. 34 ᐊᐦᐲ ᒋᓴᐢ ᑳᑲᐹᐨ
ᐅᑮ ᐋᐧᐸᒫᐣ ᐁᒥᐦᔒᓄᓂᐨ ᐊᐃᐧᔭᐣ, ᐅᑮᑭᑎᒫᑫᓂᒫᐣ ᐊᓂᓑ ᐁᑮ 
ᐃᔑᐊᔮᐋᐧᐨ ᑖᐱᓑᑰᐨ ᒫᔭᐦᑎᑲᐧᐠ ᐁᑳ ᑳᐊᔮᐋᐧᐋᐧᐨ 
ᐅᑲᓇᐃᐧᒫᔭᑎᐦᑫᐧᐣ. ᒋᓴᐢ ᐅᑮ ᐊᓂᒫᒌ ᑭᐦᑭᓄᐦᐊᒪᐋᐧᐣ ᒥᐦᔒᐣ 
ᑫᑰᓇᐣ.

35 ᐃᐦᐃᐁᐧ ᒣᑳᐧᐨ ᐁᐦᐊᓅᓈᑯᔑᐣᐠ, ᐅᑭᐦᑭᓅᐦᐊᒪᐋᐧᑲᓇᐣ 
ᐅᑮ ᐱᓇᓯᑳᑰᐣ ᐁᑮᐦᐃᑯᐨ, “ᐱᑲᐧᒋᐦᐊᐦᐃᐣᐠ ᐅᐦᐅᒫ, ᒦᓇ ᐋᔕᐱᐣ 
ᐅᓈᑯᔑᐣ. 36 ᒫᒋᓂᔕᐦᐅᑯᐠ ᐊᐃᐧᔭᐠ ᒋᐃᔖᐋᐧᐨ 
ᑳᐃᔑ ᐯᔑᓈᑲᓂᑭᐣ ᐋᐧᐦᑲᐦᐃ ᑕᐃᐧᓀᓴᐣ ᒋᐊᑖᐁᐧᑕᒫᓱᐋᐧᐨ ᑫᑯᓀᐣ 
ᑫᒦᒋᐋᐧᐨ.”

37 ᒋᓴᐢ ᐅᑮᓇᐦᑲᐁᐧᔑᐦᐋᐣ, “ᑮᓇᐋᐧ ᒦᓂᐦᑯᐠ ᑫᑰᓀᐣ ᑫᒦᒋᐋᐧᐨ.”

ᐅᑮᐦᐃᓈᐋᐧᐣ ᒋᓴᓲᐣ, “ᓃᔕᐧ ᒥᑖᐦᓱᒥᑕᓇ ᐃᓂᑯᐠ ᐋᐧᐸᐱᐦᑯ 
ᔔᓂᔮᓈᐦᐱᑰᐣ ᐁᑎᐸᐦᐊᒪᐋᐧᑲᓅᐨ ᐅᑕᓄᐦᑮ, ᒦᓇᐦᐃ ᒥᓂᑯᐠ 
ᑫᒣᑎᓂᑫᔮᐣᐠ ᒋᐊᑖᐁᐧᔮᐣᐠ ᒦᒋᒼ ᒋᐊᔕᒫᔮᐣᐠ.”

38 “ᐋᐣᑕᓰᐣ ᐁᔮᐋᐧᔦᐠ ᐋᓇᐦᑯᓈᐠ?” ᐅᑮ ᐃᔑᑲᑫᐧᒋᒫᐣ. “ᒫᒑᐠ 
ᐊᐣᑕᐃᐧᓈᐱᔪᐠ.”

ᐊᐦᐲ ᑳᑭᐦᑫᐣᑕᒧᐋᐧᐨ ᑮᐃᐦᑭᑐᐊᐧᐠ, “ᓂᔮᓇᐣ ᐋᓇᐦᑯᓈᓴᐠ ᒦᓇ 
ᓃᔑᐣ ᑭᓅᔐᐠ.”

39 ᒋᓴᐢ ᑮᐃᐦᑭᑐ ᒋᐸᐲᐦᑭᓴᐳᐋᐧᐨ ᐊᐃᐧᔭᐠ 
ᑳᐃᔑ ᒪᓑᑯᔒᐊᐧᓂᓂᐠ. 40 ᒥᑖᐦᓱᒥᑕᓇ ᒦᓇ ᓂᔮᓄᒥᑕᓇ 
ᑮᐃᔑ ᐋᐧᐅᐦᑲᐧᐳᐊᐧᐠ. 41 ᒋᓴᐢ ᐅᑮᐅᑖᐦᐱᓈᐣ ᓂᔮᓇᐣ ᐋᓇᐦᑯᓈᓴᐣ 
ᒦᓇ ᓃᔑᐣ ᑭᓅᔐᐣ ᐁᑮᐃᓈᐱᐨ ᐃᓑᐱᒥᐣᐠ ᑭᐦᒋᑮᔑᑯᐣᐠ, ᑮᓇᓈᐦᑯᒥ 

ᒦᓇ ᐅᑮᐸᐦᑫᐧᓈᐣ ᐋᓇᐦᑯᓈᐣ. ᐅᑮᒦᓈᐣ ᐅᑭᐦᑭᓅᐦᐊᒪᐋᐧᑲᓇᐣ 
ᒋᐊᑭᓀᒦᓈᓂᐨ ᐊᐃᐧᔭᐣ. ᒋᓴᐢ ᑲᔦ ᐅᑮᓀᓈᐃᐧᓈᐣ ᓃᔑᐣ ᑭᓅᔐᐣ 
ᒋᐊᑭᓀᒦᓃᐣᑕᐧ ᐊᐃᐧᔭᐠ. 42 ᑲᐦᑭᓇ ᑮᑌᐱᐄᐧᐦᓯᓄᐋᐧᐠ ᒦᓇ 
ᑭᓇᐦᐁᐣᑕᒨᐠ. 43 ᑭᐦᑭᓅᐦᐊᒪᐋᐧᑲᓇᐠ ᐅᑮᒨᔕᑭᓇᓈᐋᐧ ᑳᐃᓑᑯᓭᓂᑭᐣ 
ᒥᑖᐦᓱ ᓃᔓᔖᑊ ᐊᐧᑕᐲᐊᓯᐊᐧᒋᑲᓇᐣ ᐁᔖᑲᓑᑭᓀᓂᑭᐣ ᐋᓇᐦᑯᓈᓴᐣ 
ᒦᓇ ᑭᓅᔐᐣ. 44 ᐃᑭᐁᐧᓂᐊᐧᐠ ᑳᑮᐄᐧᐦᓯᓂᐋᐧᐨ ᓈᐣᑕ ᓂᔮᓇᐧ 
ᑭᐦᒋᒥᑖᐦᓱᒥᑕᓇ ᑮᑕᓱᐊᐧᐠ ᓈᐯᐊᐧᐠ.

ᒋᓴᐢ ᐁᑮᐱᒧᐦᓭᐨ ᐊᐧᑭᒋᐲᐣᐠ

45 ᔐᒫᐠ ᒋᓴᐢ ᐅᑮᑲᓅᓈᐣ ᐅᑭᐦᑭᓅᐦᐊᒪᐋᐧᑲᓇᐣ ᒋᐴᓯᓂᐣᐨ 
ᒌᒫᓂᐣᐠ ᒋᓃᐊᐱᐦᒋ ᐋᔓᐦᐊᒥᓂᐨ ᐯᐟᓭᑕ ᑖᐃᐧᓂᐣᐠ, ᒋᓴᐢ ᐅᑮᐦᐃᓈᐣ
ᐃᐦᐃᒫ ᑳᐊᔮᓂᐨ ᒋᑮᐁᐧᓂᐣᐨ. 46 ᐊᐦᐱᐣ ᑳᐃᓑᑲᐧ ᓇᑲᓈᒋᐣ ᑮᐦᐃᔖ 
ᐱᐦᑲᐧᑎᓈᐣᐠ ᐁᑮᐊᔭᒥᐦᒋᑫᐨ.

47 ᐁᑲᐧᐦᐱᐣ ᐋᔕ ᐁᐊᓅᓈᑯᔑᐣᐠ, ᐋᔕ ᓇᓀᐤ ᓵᑲᐦᐃᑲᓃᐣᐠ 
ᑮᐊᔮᐊᐧᐠ ᑭᐦᑭᓅᐦᐊᒪᐋᐧᑲᓇᐠ, ᐁᑲᐧᐄᐧᐣ ᒋᓴᐢ ᐄᐧᓀᐦᑕ ᐃᐦᐃᒫ ᑮᐦᐊᔮ
ᐱᑲᐧᑕᐦᑮᐣᐠ. 48 ᐅᑮᐋᐧᐸᒫᐣ ᐅᑭᐦᑭᓅᐦᐊᒪᐋᐧᑲᓇᐣ ᐁᓰᐣᒌᓂᐨ 
ᐁᐦᐊᔓᐊᐧᐦᑲᐧᔓᐁᐧᓂᐣᐨ, ᐊᓂᓑ ᐁᐅᐣᒋᓑᑲᐃᐧᓄᐁᐧᓂᐠ. ᐄᐧᐸᐨ 
ᐁᑭᔐᐹᔮᐠ ᒋᓴᐢ ᐅᑮᓈᓯᐦᑲᐋᐧᐣ ᐁᑮᐱᒧᐦᓭᐨ ᐊᐧᑭᒋᐲᐣᐠ. ᑫᑳᐟ 
ᐁᐦᐊᓂᐊᓭᓑᑲᐋᐧᒋᐣ, 49 ᔖᑰᐨ ᐊᐦᐱᐣ ᑳᐋᐧᐸᒥᑯᐨ ᐁᐱᒧᐦᓭᐨ 
ᐊᐧᑭᒋᐲᐣᐠ, ᒌᐸᔾ ᒫᐃᐧᓇᐦᐊ ᐁᑮᐃᓀᐣᑕᒧᐋᐧᐨ, ᑮᔖᑯᐁᐧᐊᐧᐠ. 50 ᑲᐦᑭᓇ
ᐁᑮ ᐋᐧᐸᒫᐋᐧᐨ ᒦᓇ ᐁᑮ ᓭᑭᓯᐋᐧᐨ.

ᔐᒫᐠ ᐅᑮᑲᓅᓈᐣ ᐁᐃᐦᑭᑐᐨ, “ᑳᐃᐧᐣ ᓭᑭᓯᔪᐠ, ᓃᐣ ᔕ.” 
51 ᑮᐴᓯ ᒌᒫᓂᐣᐠ ᐁᑲᐧᐦᐱᐣ ᑮᑭᐱᒋᓄᐁᐧ. ᒥᑐᓂ ᑮᒫᒪᑳᑌᐣᑕᒨᐠ. 
52 ᑳᐃᐧᐣ ᒋᐅᐣᒋ ᓂᓯᑕᐁᐧᐣᑕᒧᐋᐧᐨ ᑫᑰᓀᐣ ᐃᐦᐃᐁᐧ 
ᑳᑮᐅᐣᒋ ᐸᑫᐧᓂᒥᐣᐨ ᐋᓇᐦᑯᓈᐣ, ᐊᓂᓑ ᑮᒪᓑᑲᐊᐧᐦᑌᓂ ᐅᑌᐦᐄᐋᐧ.

53 ᐊᐦᐱᐣ ᑳᐊᔕᐊᐧᐦᐊᒨᐋᐧᐨ ᑮᑕᑯᐦᔑᓅᐠ ᐃᐦᐃᒫ ᑫᓀᓴᕒᐃᐟ 
ᐊᐦᑮᐣᐠ ᐅᑮ ᑭᐦᒋᐊᐧᐦᐱᑑᓈᐋᐧ ᐅᒌᒫᓂᐋᐧ. 54 ᐊᐦᐲ ᐁᐦᑲᐹᐋᐧᐨ 
ᒌᒫᓂᐣᐠ, ᒋᓴᐢ ᐅᑮ ᓂᓯᑕᐃᐧᓈᑰᐣ ᐊᐃᐧᔭᐣ. 55 ᑮᐹᐹᒼᐸᐦᐃᑎᐊᐧᐠ 
ᒥᓯᐁᐧ ᐃᐦᐃᒫ ᐊᐦᑮᐣᐠ ᒦᓇ ᑳᔮᐦᑯᓯᓂᐨ ᐅᑕᐱᔔᒥᓂᓃᐣ 
ᑳᐱᒥᔑᓂᓂᐣᐨ ᐅᑮᐦᐃᔓᑕᒪᐋᐧᐋᐧᐣ ᒋᓴᓲᐣ ᐁᓅᐣᑕᒧᐋᐧᐨ ᐃᐦᐃᒫ 
ᐁᐦᐊᔮᓂᐨ. 56 ᐋᐣᑎ ᐱᑯᐦ ᒋᓴᐢ ᑳᐊᐃᔖᐨ ᑕᔒᐦᑫᐃᐧᓂᐣᐠ, 
ᑭᐦᒋᑖᐃᐧᓂᐣᐠ ᓈᐣᑕ ᐅᐦᐱᒣᐦᐃ, ᐅᑮᐲᓈᐋᐧᐣ ᑳᐋᐦᑯᓯᓂᐨ 
ᑳᑕᓇᑖᐋᐧᓂᐊᐧᓂᐠ. ᐅᑮ ᐸᑯᐦᓭᓂᒫᐋᐧᐣ ᒋᓴᓲᐣ ᒋᐸᑭᑎᓂᑰᐋᐧᐨ 
ᒋᓵᒥᓈᒥᓂᐨ ᑳᐃᔑ ᑎᑎᐱᑲᐧᑌᓂᐠ ᐅᒪᑰᑖᓃᐣ, ᑲᐦᑭᓇ ᑳᑮᓵᒥᓈᐋᐧᐨ
ᑮᒥᓄᐊᔮᐊᐧᐠ.

ᑳᐸᔭᐦᑲᐠ ᒦᓇ ᐁᑳ ᑳᐸᔭᐦᑲᐠ

ᓈᐣᑕ ᐯᕒᐊᓰᐃᐧᓂᓂᐊᐧᐠ ᒦᓇ ᓈᐣᑕ ᑳᑭᐦᑭᓅᐦᐊᒫᑫᐋᐧᐨ 
ᐅᓇᐦᔓᐁᐧᐃᐧᓂ ᑳᑮᐱᑕᑯᔑᓄᐋᐧᐨ ᒉᕒᐅᓴᓬᐊᒦᐣᐠ 

ᐅᑮ ᐋᐧᑳᓑᑲᐋᐧᐋᐧᐣ ᒋᓴᓲᐣ. 2 ᐅᑮ ᐋᐧᐸᒫᐋᐧᐣ ᐋᐣᑕ 
ᐅᑭᐦᑭᓅᐦᐊᒪᐋᐧᑲᓂᓃᐣ ᐁᐄᐧᐦᓯᓂᓂᐨ ᐁᑳ ᐁᐸᔭᐦᑭᓂᒌᓂᐣᐨ ᐁᑳ 
ᐁᐅᐣᒋ ᑳᐦᓰᓂᒌᓂᐨ. 3 ᐯᕒᐊᓰᐃᐧᓂᓂᐊᐧᐠ ᒦᓇ ᑲᐦᑭᓇ ᒍᐊᐧᐠ ᑳᐃᐧᐣ 
ᒋᐄᐧᐦᓯᓂᐋᐧᐨ ᐁᑳ ᒪᐦᔑ ᑲᐧᔭᐠ ᐁᑳᓰᓂᒌᐋᐧᐨ, ᐁᑲᓇᐧᐁᐧᐣᑕᒧᐋᐧᐨ 
ᑳᑮᐃᔑ ᐋᓇᐦᑫ ᑭᐦᑭᓅᐦᐊᒫᑫᐋᐧᐨ ᑭᐦᒉᐦᐋᐠ. 4 ᐊᐦᐲ ᐊᑕᐃᐧᑲᒥᑰᐣᐠ 
ᑳᐅᐣᑐᓭᐋᐧᐨ ᑳᐃᐧᐣ ᒋᐅᐣᒋ ᐄᐧᐦᓯᓄᐋᐧᐨ ᐹᓂᒫ ᐱᑯᐦ 
ᑮᑭᓰᔮᐹᐊᐧᓂᑎᓱᐋᐧᐨ. ᒥᔒᐣ ᑲᔦ ᑯᑕᑭᔭᐣ ᑫᑰᓇᐣ ᐅᑮ ᐱᒥᓂᔕᐦᐋᓈᐋᐧ,
ᑑᑳᐣ ᐁᑮᓰᓇᒧᐋᐧᐨ ᒥᓂᑳᐧᑲᓇᐣ, ᐊᓯᐊᐧᒋᑲᓂᐲᐋᐧᐦᐱᑰᐣ ᒦᓇ ᐊᐦᑭᑲᐧᐣ.

7

5 ᐯᕒᐊᓰᐃᐧᓂᓂᐊᐧᐠ ᒦᓇ ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ 
ᐅᑮᑲᑫᐧᒋᒫᐋᐧᐣ ᒋᓴᓲᐣ, “ᑫᑯᓀᐣ ᐁᑳ ᑭᑭᐦᑭᓅᐦᐊᒪᐋᐧᑲᓇᐠ ᐁᐧᐣᒌ 
ᐃᔑᐱᒫᑎᓯᐋᐧᐨ ᑳᐃᓇᐦᑌᐠ ᐁᐧᓑᑲᐨ ᑳᑮᐲᔑᐱᒫᑎᓯᐋᐧᐨ ᑭᐦᒉᐦᐋᐠ? 
ᐁᐄᐧᐦᓯᓂᐋᐧᐨ ᐁᑳ ᐁᐸᔭᐦᑭᓂᒌᐋᐧᐨ.”

6 ᒋᓴᐢ ᐅᑮᓇᐦᑲᐧᐁᐧᔑᐦᐋᐣ, “ᐋᐃᓴᔭ ᑮᑌᐯᐧ ᑳᑮᑭᐦᑭᐁᐧᐦᐃᑫᐨ 
ᑮᓇᐋᐧ ᐅᐣᒋ ᐅᑕᔭᒥᐦᐁᑳᓲᐠ ᑳᐃᔑ ᐲᐦᐃᑳᑌᐠ,

‘ᐃᑭᐁᐧᓂᐊᐧᐠ ᐊᐃᐧᔭᐠ ᓂᑭᑌᐣᑖᑯᐦᐃᑯᐠ ᐅᑑᓂᐋᐧ
ᔖᑰᐨ ᐅᑌᐦᐄᐋᐧ ᓂᓈᐋᐧᐸᒥᑰᐠ.

7 ᑲᐧᐣᑕ ᐱᑯᐦ ᓂᑕᐊᔭᒥᐦᐁᑖᑰᐠ,
ᐊᓂᓑ ᑭᐦᑭᓅᐦᐊᒫᑫᐋᐧᐠ ᐱᑯᐦ ᐊᐦᑮᐃᐧ 

ᐅᓈᐦᑯᓂᑫᐃᐧᓇᐣ.’

8 ᑭᑮᓇᑳᑕᓈᐋᐧ ᑭᔐᒪᓂᑑ ᐅᑑᓇᐦᔓᐁᐧᐃᐧᓇᐣ ᒦᓇ ᑭᐱᒥᓂᔕᐦᐊᓈᐋᐧ 
ᐊᐦᑮᐃᐧ ᑭᐦᑭᓅᐦᐊᒫᑫᐃᐧᐣ.”

9 ᒋᓴᐢ ᑮᐊᓃᐦᑭᑐ, “ᒫᒪᑳᐨ ᑳᐋᓇᐁᐧᐣᑕᒣᐠ ᑭᔐᒪᓂᑑ 
ᐅᑑᓇᐦᔓᐁᐧᐃᐧᓇᐣ ᓇᐊᐧᐨ ᐁᐃᐧᑲᓇᐁᐧᐣᑕᒣᐠ ᑮᓇᐋᐧ ᑭᑖᓇᐦᑫ 
ᑭᐦᑭᓅᐦᐊᒫᑫᐃᐧᓂᐋᐧ. 10 ᒨᓯᐢ ᐁᑮᐦᐃᑭᑐᐨ, ‘ᑭᐦᑌᓂᒼ ᑭᑖᑖ ᒦᓇ 
ᑭᒫᒫ,’ ᐁᑲᐧ ᒦᓇ ‘ᐊᐊᐧᓀᐣ ᑫᒪᒋᓂᐦᑳᓈᑫᐧᐣ ᐅᑖᑖᒪᐣ ᒦᓇ ᐅᒫᒫᒪᐣ
ᑕᓂᓵᑲᓅ.’ 11 ᐁᑲᐧ ᑮᓇᐋᐧ ᑭᑎᐦᑭᑐᓈᐋᐧ ᑮᓑᐱᐣ ᐊᐃᐧᔭ ᑫᐃᓈᑫᐧᐣ 
ᐅᑖᑖᒪᐣ ᒦᓇ ᐅᒫᒫᒪᐣ, ‘ᑫᑯᐃᐧᒋᐦᐃᐁᐧᐃᐧᐣ ᑫᑮᒦᓂᓇᑰᑭᐸᐣ ᒦᐦᐋᐁᐧ 
ᑲᕒᐸᐣ ’ (ᒦᐦᐅᐁᐧ ᐸᑭᑎᓂᑫᐃᐧᐣ ᑭᔐᒪᓂᑑ ᐁᒦᓈᑲᓅᐨ). 12 ᐁᑲᐧᐦᐱᐣ
ᑳᐃᐧᐣ ᐊᐋᐧᔑᒣ ᐁᓇᐣᑕᐁᐧᐣᑕᒪᐣ ᑫᑰᐣ ᒋᐃᔑᐃᐧᒋᐦᐋᐨ ᐅᑖᑖᒪᐣ ᒦᓇ 
ᐅᒫᒫᒪᐣ. 13 ᐁᑳ ᐁᐸᐱᐢᑫᐣᑕᒣᐠ ᑭᔐᒪᓂᑑ ᐅᑎᐦᑭᑐᐃᐧᐣ, ᑮᓇᐋᐧ 
ᐱᑯᐦ ᐁᑭᐦᑭᓅᐦᐊᒫᑫᔦᐠ ᑭᑖᓇᐦᑫ ᑭᐦᑭᓄᐦᐊᒫᑯᐃᐧᓂᐋᐧ. ᒥᐦᔒᐣ 
ᐅᓄᐁᐧᓂᐊᐧᐣ ᑑᑳᐣ ᑫᑰᓇᐣ ᐁᑑᑕᒣᐠ.”

14 ᒦᓇᐋᐧ ᒋᓴᐢ ᐅᑮᓇᐣᑐᒫᐣ ᑳᒥᐦᔒᓄᓂᐣᐨ ᐊᐃᐧᔭᐣ ᐁᑮᐦᐃᑭᑐᐨ, 
“ᓇᐣᑐᑕᐃᐧᔒᔪᐠ ᑲᐦᑭᓇ ᒦᓇ ᓂᓯᑐᐦᑕᒧᐠ ᐅᐦᐅᐁᐧ. 15 ᑳᐃᐧᐣ ᑫᑰᐣ 
ᐊᔮᒪᑲᓯᓅᐣ ᐊᑲᐧᒋᔮᐦᐄᐣᐠ ᐊᐃᐧᔭ ᑳᐱᐣᒋᓑᑳᑯᐨ ᐁᑳ 

ᑫᐅᐣᒋ ᐸᔮᐦᑭᓯᐸᐣ. ᐁᑲᐧ ᒦᓇ ᐅᓄᐁᐧᓂᐊᐧᐣ ᑫᑰᓇᐣ 
ᑳᓵᑳᐦᐊᒨᒪᑲᐦᑭᐣ ᒦᐦᐃᐁᐧᓂ ᐁᑳ ᑳᐸᔭᐦᑭᐦᐃᑯᐨ ᐊᐃᐧᔭ.”a

17 ᐊᐦᐲ ᒋᓴᐢ ᑳᓇᑲᓈᐨ ᑳᒥᐦᔒᓄᓂᐣᐨ ᐊᐃᐧᔭᐣ ᑮᐲᐣᑎᑫ 
ᐊᐧᑲᐦᐃᑲᓂᐣᐠ, ᐅᑭᐦᑭᓅᐦᐊᒪᐋᐧᑲᓇᐣ ᐅᑮᑲᑫᐧᒋᒥᑰᐣ ᐅᐦᐅᐁᐧᓂ 
ᐋᐁᐧᐦᒋᑲᐣ. 18 ᒋᓴᐢ ᐅᑮᐦᐃᓈᐣ, “ᑳᐃᐧᓇ ᑫᑮᓇᐋᐧ ᒋᓂᓯᑐᐦᑕᒣᐠ? 
ᑳᐃᐧᓇ ᒋᐋᐧᐸᐣᑕᒣᐠ? ᐱᑯᐦ ᑫᑰᐣ ᐊᑲᐧᒋᔭᐦᐄᐣᐠ ᑳᐅᐣᑐᓭᒪᑲᐠ 
ᐁᐲᐣᒋᓑᑳᑰᐨ ᐊᐃᐧᔭ, ᑳᐃᐧᐣ ᐅᑲᐯᔮᐦᑭᐦᐃᑯᓰᐣ. 19 ᑳᐃᐧᐣ ᐃᐦᐃᒫ 
ᒋᐃᔑ ᐲᐣᑎᑫᓑᑳᒪᑲᓂᓂᐠ ᐅᑌᐦᐄᐣᐠ, ᐃᐦᐃᒫ ᐅᒥᓴᑖᐣᐠ ᐃᔖᒪᑲᓂᓂ
ᒦᓇ ᒦᐦᐃᒫ ᐁᐧᐅᐣᒋ ᓵᑲᐦᐊᒨᒪᑲᓂᓂᐠ.” ᑮᐦᐃᑭᑐ ᒋᓴᐢ, ᐁᑮ ᐃᐧᐣᑕᐣᐠ
ᑲᐦᑭᓇ ᒦᒋᒫᐣ ᐁᐸᔭᐦᑲᑭᐣ.

20 ᒦᓇ ᑮᐃᐦᑭᑐ, “ᐃᐦᐃᐁᐧ ᑳᐱᓵᑲᐦᐊᒧᒪᑲᐠ ᐊᐃᐧᔭ ᐅᑌᐦᐄᐣᐠ 
ᒦᐦᐃᐁᐧᓂ ᐁᑳ ᑳᐸᔮᐦᑭᐦᐃᑯᐨ. 21 ᐃᐦᐃᒪ ᐅᑌᐦᐄᐊᐧᐣᐠ ᐅᐣᒌᒪᑲᓂᓂ 
ᐅᒪᒋᐃᓀᐣᑕᒧᐃᐧᓂᐋᐧ ᐊᐃᐧᔭᐠ, ᐱᔑᑲᐧᒋᐱᒫᑎᓯᐃᐧᐣ, ᑭᒧᑎᐃᐧᐣ, 
ᓂᓯᐁᐧᐃᐧᐣ, 22 ᐱᔑᑲᐧᑎᓯᐃᐧᐣ, ᒥᓴᐁᐧᐣᑕᒫᑫᐃᐧᐣ, ᒪᒋᐃᔒᐦᒋᑫᐃᐧᐣ, 
ᑲᑲᔦᔑᐦᒋᑫᐃᐧᐣ, ᓇᓀᐯᐃᐧᒥᓴᐁᐧᐣᑕᒨᐃᐧᐣ, ᒥᓴᐃᐧᓇᒫᑫᐃᐧᐣ, 
ᒪᒋᐋᓂᒨᒥᑎᐃᐧᐣ, ᐃᓑᐯᓂᒥᑎᓱᐃᐧᐣ, ᑲᑮᐹᑎᓯᐃᐧᐣ. 23 ᐅᓄᐁᐧᓂᐊᐧᐣ 
ᑲᐦᑭᓇ ᒪᒋᑫᑰᓇᐣ ᐲᐣᒋᔭᐦᐄ ᐅᐣᒌᒪᑲᓅᐣ ᐁᑳ ᑳᐸᔮᐦᑭᐦᐃᑯᐨ 
ᐊᐃᐧᔭ.”

ᐅᑌᐯᐧᔦᑕᒧᐃᐧᐣ ᒉᐣᑕᐧᓬ ᐃᐦᑫᐧ

24 ᒋᓴᐢ ᐃᐦᐃᒫ ᑮᐊᓅᒋᒫᒑ ᒦᓇ ᐋᐧᑲᐦᐃ ᐁᑮᐦᐃᔖᐨ ᑖᔭᕒ ᒦᓇ 
ᓵᐃᑕᐣ ᑭᐦᒋᑖᐃᐧᓂᐣᐠ. ᑮᐲᐣᑎᑫ ᐋᐧᑲᐦᐃᑲᓂᐣᐠ ᑳᐃᐧᐣ ᐅᑑᐣᒋ 
ᓇᐣᑕᐁᐧᐣᑕᓰᐣ ᐊᐃᐧᔭᐣ ᒋᑭᐦᑫᑕᒥᓂᐣᐨ, ᑳᐃᐧᐣ ᒋᑮᐃᔑᓈᑲᐧᓂᓂᐠ ᐁᑳ 
ᒋᑮᐦᑭᑫᓂᒫᑲᓅᐨ. 25 ᐊᐦᐲ ᑳᓅᐣᑕᐣᐠ ᐁᐦᐊᔮᓂᐣᐨ ᒋᓴᓲᐣ, ᐃᐦᑫᐧ 
ᑮᐲᔖ. ᐅᑖᓂᓭᓴᐣ ᐁᑭᐦᑭᓑᑳᑯᓂᐨ ᒪᒋᐊᐦᒑᐦᑲᐧᐣ. ᑮᐸᐣᑭᔑᐣ ᒋᓴᓲᐣ 

a7:15 ᐁᐧᓑᑲᐨ ᐅᔑᐱᐦᐃᑲᓇᐣ ᑳᐃᐧᐣ ᒋᐊᔮᐠ ᐸᐦᑫᐱᐦᐃᑲᐣ 16.

ᐅᓯᑎᓃᐣ. 26 ᐊᐦᐊᐁᐧ ᐃᐦᑫᐧ ᑲᕒᐄᐠ ᑮᐅᐣᑕᑳᓀᓯ, ᓵᕒᐃᔭᐣ 
ᐳᓃᔑᔭ ᐁᑮ ᐅᐣᒋᓂᑖᐃᐧᑭᐨ. ᐁᑮᐸᑯᐦᓭᓂᒫᐨ ᒋᓴᓲᐣ ᒋᓵᑭᒋᐦᐋᓂᐨ 
ᒪᒋᐊᐦᒑᐦᑲᐧᐣ ᑳᑭᐦᑭᓑᑳᑯᓂᐣᐨ ᐅᑖᓂᓴᐣ.

27 “ᐱᓇᒫ ᓃᑳᐣ ᐊᐊᐧᔑᔕᐠ ᑕᑌᐱᐄᐧᐦᓯᓂᐊᐧᐠ,” ᐅᑮᐦᐃᓈᐣ 
ᐃᐦᑫᐧᐊᐧᐣ, “ᑳᐃᐧᐣ ᒋᓇᐦᐃᓈᑲᐧᐠ ᒋᒪᑲᒫᑲᓅᐋᐧᐨ ᐊᐋᐧᔑᔕᐠ 
ᐅᑖᓇᐦᑯᓈᒧᐋᐧ ᒦᓇ ᒌᔑᐁᐧᐱᓇᒪᐃᐧᐣᑖᐧ ᐊᓂᒧᔕᐠ.”

28 “ᐁᐦᐁ ᑎᐯᐣᒋᑫᔭᐣ,” ᐅᑮ ᐃᔑᓇᐦᑲᐁᐧᔒᐦᐋᐣ, “ᔖᑰᐨ 
ᐊᓂᒧᔕᐠ ᐅᒦᒋᓈᐋᐧ ᐊᐋᐧᔑᔕᐠ ᐅᐲᐊᐧᒋᑲᓂᓃᐣ ᔒᐹᐦᐃ 
ᐄᐧᐦᓯᓂᐃᐧᓈᐦᑎᑯᐣᐠ.”

29 ᒋᓴᐢ ᐅᑮᐦᐃᓈᐣ ᐃᑫᐧᐦᐊᐧᐣ, “ᒪᔮᒼ ᑭᑎᔑᓇᑫᐧᑕᐧ, ᒦᐦᐃ 
ᐃᔑᒫᒑᐣ, ᒪᒋᐊᐦᒑᐠ ᐋᔕ ᐅᑮᓇᑲᓈᐣ ᑭᑖᓂᐦᓴᐣ.”

30 ᐃᐦᑫᐧ ᑮᑮᐁᐧ ᒦᓇ ᐅᑮᐋᐧᐸᒫᐣ ᐅᓃᒑᓂᔕᐣ ᐁᐱᒥᔑᓂᓂᐨ 
ᓂᐯᐃᐧᓂᐣᐠ ᐁᑮᓇᑲᓂᑯᐨ ᒪᒋᐊᐦᒑᐦᑲᐧᐣ.

ᒋᓴᐢ ᑳᑮᓇᐣᑕᐃᐧᐦᐊᐨ ᑳᑭᐳᐦᑌᓂᐨ ᒦᓇ ᐁᑳ ᑳᓂᐦᑖᐁᐧᓂᐨ
ᓈᐯᐊᐧᐣ

31 ᐁᑲᐧᐦᐱᐣ ᒋᓴᐢ ᐃᐦᐃᒫ ᑮᐅᐣᑐᓭ ᑲᑕᑲᐧᓂᓂᐠ ᑖᔭᕒ 
ᑭᐦᒋᑖᐃᐧᓂᐣᐠ ᒦᓇ ᐁᑮ ᐊᓂᔖᐳᓑᑳᐨ ᓴᐃᑕᐣ ᑭᐦᒋᑖᐃᐧᓂᐣᐠ, 
ᐁᑮᐦᐊᓃᔖᐨ ᑳᓬᐃᓬᐄ ᓵᑲᐦᐃᑲᓃᐣᐠ, ᒦᓇ ᐃᐦᐃᒫ ᑭᐦᒋᑖᐃᐧᓂᐣᐠ 
ᑎᑲᐳᓬᐃᐢ ᐊᐦᑮᐣᐠ.b 32 ᓈᐣᑕ ᐊᐃᐧᔭᐠ ᐅᑮ ᐲᑕᒫᑰᐣ ᓈᐯ ᐁᑳ 
ᐁᐦᐅᓯᑌᐨ ᒦᓇ ᐁᑳ ᑲᐧᔭᐠ ᐁᑮ ᑲᑭᑐᐨ, ᐅᑮ ᐸᑯᐦᓭᓂᒫᐋᐧᐣ 
ᒋᓵᒥᓈᐨ ᓈᐯᐊᐧᐣ.

33 ᐅᐱᒣᐦᐃ ᐅᑮ ᐃᔑᐃᐧᓈᐣ, ᐁᑳ ᑳᐃᔑ ᒥᐦᔒᓄᓈᓂᐊᐧᓂᓂᐠ, 
ᒋᓴᐢ ᐅᑮ ᓵᒥᑕᐊᐧᑫᓈᐣ. ᐁᑲᐧᐱᐣ ᑮᓯᐦᑯ ᒦᓇ ᐁᑮᓵᒥᓇᐣᐠ ᐅᑌᓇᓃᐣ

b7:31 “ᒥᑖᓱ ᑖᐃᐧᓇᐣ” ᐁᐃᑭᐦᑐᓈᓂᐊᐧᐣᐠ.

ᓈᐯᐊᐧᐣ. 34 ᐃᓑᐱᒥᐣᐠ ᑭᐦᒋᑮᔑᑯᐣᐠ ᑮᐦᐃᓈᐱ ᒦᓇ ᐁᑭᐦᒋᐸᑲᑕᓈᒧᐨ 
ᐁᑮᐦᐃᓈᐨ, “ᐁᐦᐸᐦᑖ,” ᒦᐦᐅᐁᐧ ᑳᐃᑕᐣᐠ, ᐹᐦᑭᓭᐣ! 35 ᓭᒫᐠ ᓈᐯ 
ᑮᐹᐦᑭᓭᓂᐊᐧᐣ ᐅᐦᑕᐊᐧᑲᐣ, ᐅᑌᓇᐣ ᑮᐋᐱᐢᑯᐦᓭᓂ, ᒦᓇ ᑲᐧᔭᐠ 
ᐊᐦᐱᐣ ᑮᐊᓂᑲᑭᑐ.

36 ᒋᓴᐢ ᐅᑮ ᐃᓇᐦᔓᐋᐧᓈᐣ ᐁᑳ ᐊᐃᐧᔭᐣ ᒋᐄᐧᐣᑕᒪᐋᐧᐋᐧᐨ. ᔖᑰᐨ
ᐋᓇᑮ ᑲᓄᓂᐣᑕᐧ ᐁᑳ ᒋᐄᐧᐣᑕᒧᐋᐧᐨ, ᐋᐣᒋᑯ ᐱᑯᐦ 
ᐅᑮ ᐋᓂᒨᑖᓈᐋᐧ. 37 ᒫᐊᐧᐨ ᑮᑭᐦᒋᒫᒪᐦᑳᑌᐣᑕᒧᐠ ᐊᐃᐧᔭᐠ, “ᑲᐧᔭᐠ 
ᑲᐦᑭᓇ ᑫᑯᓇᐣ ᐅᑑᑖᐣ,” ᑭᐦᐃᑭᑐᐊᐧᐠ. “ᑲᔦ ᐁᑲᓑᑭᐦᑑᐨ ᐁᐦᐅᐢᑌᐦᐋᐨ
ᑳᑭᐳᑌᓂᐣᐨ, ᐁᑲᐧ ᑲᔦ ᐁᑳ ᑲᓂᐦᑖᐁᐧᓂᐨ ᒋᑲᑭᑐᓂᐨ.”

ᒋᓴᐢ ᑳᑮᐊᔕᒫᐨ ᓃᐋᐧ ᑭᐦᒋᒥᑖᐦᓱᒥᑕᓇ ᐊᐃᐧᔭᐣ

ᐃᐦᐃᐁᐧ ᒣᑳᐧᐨ ᐁᑲᑮᔑᑳᐠ, ᑯᑕᑭᔭᐠ ᐁᑭᐦᒋᒦᔒᓄᐋᐧᐨ ᐊᐃᐧᔭᐠ 
ᑮᐱᒫᐊᐧᐣᑑᓑᑳᐊᐧᐠ. ᐁᑳᑕᓑ ᑫᑰᓂᓂ ᐁᐦᐊᔮᐋᐧᐨ ᑫᒦᒋᐋᐧᐨ, ᒋᓴᐢ 

ᐅᑮᓇᐣᑐᒫᐣ ᐅᑭᐦᑭᓅᐦᐊᒪᐋᐧᑲᓇᐣ ᐁᑮᐦᐃᓈᐨ, 2 “ᓂᑭᑎᒫᑫᓂᒫᐠ 
ᐅᑯᐁᐧᓂᐊᐧᐠ ᐊᓂᔑᓂᓂᐊᐧᐠ, ᐋᔕ ᓂᐦᓱ ᑮᔑᑳ ᐁᐄᐧᒌᐃᐧᔑᐋᐧᐨ ᒦᓇ 
ᐁᑳ ᑫᑰᓂ ᐁᐦᐊᔮᐋᐧᐨ ᑫᒦᒋᐋᐧᐨ. 3 ᑮᓑᐱᐣ ᐃᔑᑮᐁᐧᓂᔕᐧᐦᐊᐧᑲᐧ 
ᐁᐦᐹᐊᐧᓃᐋᐧᐨ, ᑕᓂᓅᐣᑌᔑᓅᐸᓃᐠ ᐱᒥᐊᔮᐋᐧᐨ, ᐊᓂᓑ ᑲᔦ ᐋᐣᑕ ᒫᐊᐧᐨ
ᐋᐧᐦᓴ ᐁᐦᐅᐣᑎᓭᐋᐧᐨ.”

8

4 ᐅᑭᐦᑭᓅᐦᐊᒪᐋᐧᑲᓇᐣ ᐅᑮᓇᐦᑲᐁᐧᔑᐦᐃᑰᐣ, “ᐋᐣᑎ ᑫᑮᐅᐣᑎᓇᒫᐣᐠ
ᒦᒋᒼ ᒋᑮᑌᐱᓭᐠ ᒋᐊᔕᒫᑲᓄᐋᐧᐨ ᐊᐃᐧᔭᐠ ᐅᐦᐅᒫ ᐱᑲᐧᑕᐦᑮᐣᐠ 
ᐁᐦᐊᔮᔭᐣᐠ?”

5 ᒋᓴᐢ ᐅᑮᑲᑫᐧᒋᒫᐣ, “ᐋᐣᑕᓯᐣ ᐋᓇᐦᑯᓈᐠ ᐊᔮᐊᐧᔦᐠ?”

“ᓃᓴᐧᐦᓱ,” ᑮᐃᐦᑭᑐᐊᐧᐠ.
6 ᒋᓴᐢ ᐅᑮᐦᐃᓈᐣ ᑳᒥᐦᔒᓄᓂᐨ ᐊᓂᔑᓂᓂᐊᐧᐠ ᒋᐊᐱᓂᐨ 

ᒧᐦᑕᑲᒥᐠ. ᐅᑮᐅᑖᐦᐱᓈᐣ ᐃᓂ ᓃᓴᐧᐦᓱ ᐋᓇᐦᑯᓈᐣ, ᑮᓇᓈᐦᑯᒧ, 

ᐅᑮᐹᐦᐸᐦᑫᐧᐱᓈᐣ ᐅᑮᒥᓈᐣ ᐅᑭᐦᑭᓅᐦᐊᒪᐋᐧᑲᓇᐣ ᒋᐊᑭᓀᒥᓈᓂᐨ 
ᐊᐃᐧᔭᐣ, ᒦᐁᐧ ᑳᑑᑕᒧᐋᐧᐨ ᑭᐦᑭᓅᐦᐊᒪᐋᐧᑲᓇᐠ. 7 ᐸᐣᑮ ᑲᔦ 
ᐅᑮᐦᐊᔮᔮᐋᐧᐣ ᑭᓅᔐᓴᐣ ᑮᓇᓈᐦᑯᒧ, ᐅᑮᐦᐃᓈᐣ ᐅᑭᐦᑭᓅᐦᐊᒪᐋᐧᑲᓇᐣ 
ᒋᐊᑭᓀᒦᓈᐋᐧᐨ. 8 ᑲᐦᑭᓇ ᐊᐃᐧᔭᐠ ᑮᐄᐧᐦᓯᓂᐊᐧᐠ ᒦᓇ 
ᑮᑌᐱᐄᐧᐦᓯᓄᐊᐧᐠ. ᑭᐦᑭᓅᐦᐊᒪᐋᐧᑲᓇᐠ ᐅᑮ ᒧᔕᑭᓈᓇᐋᐧ ᑳᐃᓑᑯᓭᓂᑭᐣ
ᓂᓴᐧᐦᓱ ᐄᐧᑯᐲᐃᐧᓈᑲᓇᐣ ᑮᔕᑲᓑᑭᓀᐊᐧᐣ. 9 ᓈᐣᑕ ᓃᐋᐧ 
ᑭᐦᒋᒥᑖᐦᓱᒥᑕᓇ ᑮᑕᔑᐊᐧᐠ ᐃᐦᐃᒫ ᑳᑮᐦᐊᔮᐋᐧᐨ ᐊᐃᐧᔭᐠ. ᐁᑲᐧᐦᐱᐣ 
ᐅᑮᐦᑮᐁᐧᓂᔕᐦᐊᐧᐣ ᒋᑮᐁᐧᓂᐨ, 10 ᑮᐴᓯ ᒌᒫᓂᐣᐠ ᐊᐦᔑᐨ ᑲᔦ 
ᐅᑭᐦᑭᓅᐦᐊᒪᐋᐧᑲᓇᐣ ᐁᑮᐃᔖᐋᐧᐨ ᑕᓬᒪᓅᐦᑕ ᐊᐦᑮᐣᐠ.

ᐯᕒᐊᓰᐃᐧᓂᓂᐊᐧᐠ ᐁᑲᑫᐧᒋᒫᐋᐧᐨ ᒋᓴᓲᐣ ᒋᒪᒫᐣᑖᐃᐧ ᐃᔑᐦᒋᑫᓂᐨ

11 ᐯᕒᐊᓰᐃᐧᓂᓂᐊᐧᐠ ᑮᐱᑕᑯᐦᔑᓅᐠ ᒦᓇ ᐅᑮᒫᒌᑲᑫᐧᒋᒫᐋᐧᐣ 
ᒋᓴᓲᐣ. ᐁᐃᐧᑲᑫᐧᒋᐦᐋᐋᐧᐨ, ᐅᑮᓇᐣᑕᐁᐧᐣᑖᓈᐋᐧ ᒪᒫᐣᑖᐃᐧ ᐃᔑᐦᒋᑫᐃᐧᐣ 
ᑭᐦᒋᑮᔑᑰᐣᐠ ᑳᐅᐣᒋᓭᓂᐠ. 12 ᒋᓴᐢ ᑮᑭᐦᒋᐸᑭᑕᓈᒧ ᒦᓇ ᐁᑮᐦᐃᑭᑐᐨ, 
“ᐋᐣᑕᔒᓂᐦᐃ ᐅᑯᐁᐧᓂᐊᐧᐠ ᒣᑳᐧᐨ ᑳᐱᒫᑎᓯᐋᐧᐨ ᐁᐧᐣᒋᓇᑕᐁᐧᐣᑕᒧᐋᐧᐨ
ᒪᒫᐣᑖᐃᐧ ᐃᔑᐦᒋᑫᐃᐧᐣ? ᑌᐯᐧ ᑭᑎᓂᓈᐋᐧ ᑳᐃᐧᐣ ᑫᑰᐣ ᑕᒦᓈᓰᐊᐧᐠ 
ᒪᒫᐣᑖᐃᐧ ᐃᔑᐦᒋᑫᐃᐧᐣ.” 13 ᐁᑲᐧᐦᐱᐣ ᒋᓴᐢ ᐅᑮᓇᑲᓈᐣ ᑮᑮᐁᐧ ᐴᓯ 
ᒌᒫᓂᐣᐠ, ᐁᑮ ᐊᔔᑳᒣᐦᐊᐣᐠ ᑫᐧᐦᑲᑳᒼ ᐁᑮᐦᐃᔖᐨ.

ᐅᑑᒼᐱᓯᒋᑲᓂᐋᐧ ᐯᕒᐊᓰᐃᐧᓂᓂᐊᐧᐠ ᒦᓇ ᐦᐁᕒᐅᐟ

14 ᑭᐦᑭᓅᐦᐊᒪᐋᐧᑲᓇᐠ ᑮᐊᐧᓃᐦᑫᐊᐧᐠ ᒋᓃᒫᐋᐧᐨ ᐋᓇᐦᑯᓈᐣ, ᒦᐁᐦᑕ 
ᐯᔑᐠ ᐋᓇᐦᑯᓈᐣ ᐁᑮ ᐊᔮᐋᐧᐋᐧᐨ ᒌᒫᓂᐣᐠ. 15 ᒋᓴᐢ ᐅᑮᐊᔮᐣᑳᐧᒥᒫᐣ
ᐅᑭᐦᑭᓅᐦᐊᒪᐋᐧᑲᓇᐣ, “ᐊᔮᐣᑳᐧᒥᓯᑕᒧᐠ ᐅᑑᒼᐱᓯᒋᑲᓂᐋᐧ 
ᐯᕒᐊᓰᐃᐧᓂᓂᐊᐧᐠ ᒦᓇ ᐦᐁᕒᐅᐟ.”

16 ᑭᐋᓂᒧᑕᒫᑎᐊᐧᐠ ᐅᐦᐅᐁᐧᓂ ᒦᓇ ᐁᑮᐦᐃᑐᐋᐧᐨ, “ᐅᐦᐅᐁᐧᓇ 
ᑳᐅᐣᒌᑭᑐᐨ ᐁᑳ ᑳᐅᑖᓇᐦᑯᓈᒥᔭᐣᐠ.”

17 ᒋᓴᐢ ᐅᑮᑭᐦᑫᐣᑖᐣ ᐁᔮᓂᒨᑕᒫᑎᓂᐣᐨ ᐅᑮᑲᑫᐧᒋᒫᐣ, “ᑫᑯᓀᐣ 
ᐁᐧᐣᒋ ᐋᓂᒧᑕᒫᑎᔦᐠ ᐁᑳ ᐁᐦᐊᔮᐋᐧᔦᐠ ᐋᓇᐦᑯᓈ? ᑳᐃᐧᓇ ᒪᐦᔑ 
ᒋᑮᓂᓯᑕᐁᐧᐣᑕᒣᐠ ᑲᔦ ᑳᐃᐧᓇ ᒪᐦᔑ ᒋᑮᓂᓯᑐᐦᑕᒣᐠ? 
ᑭᒪᓑᑲᐃᐧᑌᐦᐁᓈᐋᐧ ᓇ? 18 ᐁᐅᓑᑮᔑᑯᔦᐠ ᑳᐃᐧᐣ ᑭᐋᐧᐱᓰᓈᐋᐧ ᒦᓇ 
ᐁᐅᑕᐊᐧᑳᔦᐠ ᑳᐃᐧᐣ ᒋᓅᐣᑕᒣᐠ. ᑳᐃᐧᓇ ᒋᑲᓅᐦᑫᔦᐠ? 19 ᐊᐦᐲ 
ᑳᑮᐸᐦᑫᐧᓇᑳᐧ ᓂᔮᓇᐣ ᐋᓇᐦᑯᓈᐠ ᐁᐃᐧᐊᔕᒫᐨ ᓃᔮᓇᐧ 
ᑭᐦᒋᒥᑖᐦᓱᒥᑕᓇ ᐊᐃᐧᔭᐠ, ᐋᐣᑕᓯᐣ ᐄᐧᑯᐲᐃᐧᓈᑲᓇᐣ ᑳᔕᑲᓑᑭᓀᑭᐣ 
ᑳᑮᒫᐊᐧᐣᑑᓇᒣᑭᐣ?”

“ᓃᔓᔖᑊ,” ᑮᐃᐦᑭᑐᐊᐧᐠ.
20 “ᐊᐦᐲ ᑳᑮᐸᐦᑫᐧᓇᑳᐧ ᓂᓴᐧᐦᓱ ᐋᓇᐦᑯᓈᐣ ᐁᐃᐧᐊᔕᒫᐨ ᓃᐋᐧ 

ᑭᐦᒋᒥᑖᓱᒥᑕᓇ ᐊᐃᐧᔭᐠ, ᐋᐣᑕᓯᐣ ᐄᐧᑯᐲᐃᐧᓈᑲᓇᐣ ᑳᔖᑲᓑᑭᓀᑭᐣ 
ᑳᑮᒨᔕᑭᓇᒣᐠ ᑳᑮᐃᓑᑯᓭᑭᐣ?”

“ᓃᓴᐧᓱ,” ᑮᐃᐦᑭᑐᐊᐧᐠ.
21 “ᑳᐃᐧᓇ ᒪᐦᔑ ᒋᓂᓯᑐᐦᑕᒣᐠ?”

ᒋᓴᐢ ᐁᑮᓇᐣᑕᐃᐧᐦᐋᐨ ᐁᑳ ᑳᐋᐧᐱᓂᐨ ᐃᐦᐃᒫ ᐯᐟᓭᑕ

22 ᑮᐱᑕᑯᐦᔑᓅᐠ ᐃᐦᐃᒫ ᐯᐟᓭᑕ ᑖᐃᐧᓂᐣᐠ, ᓈᐣᑕ ᐊᐃᐧᔭᐠ 
ᐅᑮᐲᓈᐋᐧᐣ ᓈᐯᐋᐧᐣ ᐁᑳ ᐁᐋᐧᐱᐨ ᒦᓇ ᐁᑮᐸᑯᐦᓭᓂᒫᐋᐧᐨ ᒋᓴᓲᐣ 
ᒋᓵᒥᓈᓂᐣᐨ. 23 ᐅᑮᓴᑭᓂᑫᓈᐣ ᐁᑳ ᑳᐋᐧᐱᓂᐣᐨ ᓈᐯᐊᐧᐣ 
ᐁᑮᐃᔓᐃᐧᓈᐨ ᐊᑲᐧᒌᐣᐠ ᑖᐃᐧᓂᐣᐠ. ᐊᐦᐲ ᑳᓯᑲᐧᑕᐣᐠ ᓈᐯᐧᐋᐧᐣ 
ᐅᓑᑮᔑᑯᓃᐣ ᒦᓇ ᐁᑮᓵᒥᓈᐨ, ᒋᓴᐢ ᐅᑮᑲᑫᐧᒋᒫᐣ, “ᑭᐋᐧᐸᐣᑖᐣ ᓇ 
ᑫᑰᐣ?”

24 ᓈᐯ ᑮᐊᐧᓂᓑᑳᑫᐧᓂ ᒦᓇ ᐁᐃᐦᑭᑐᐨ, “ᓂᐋᐧᐸᒫᐠ ᐊᐃᐧᔮᐠ 
ᑖᐱᓑᑰᐨ ᐱᑯᐦ ᔑᑰᐲᐠ ᑳᐸᐹᒧᓭᐋᐧᐨ ᐃᔑᓈᑯᓯᐋᐧᐠ.”

25 ᒦᓇᐋᐧ ᒋᓴᐢ ᐅᑮᓵᒥᓈᐣ ᓈᐯᐧᐊᐧᐣ ᐅᓑᑮᔑᑯᓃᐣ. ᐁᑲᐧᐦᐱᐣ ᔐᒫᐠ
ᑮᐋᐧᐱ ᒦᓇ ᑲᐦᑭᓇ ᑫᑯᓈᐣ ᐁᑮ ᐸᔭᐦᑌᔮᐸᐣᑕᑭᐣ. 26 ᒋᓴᐢ 
ᐅᑮᑮᐁᐧᓂᔕᐦᐋᐧᐣ ᒋᑮᐁᐧᓂᐣᐨ ᐁᑮᐦᐃᓈᐨ, “ᑳᐃᐧᐣ ᐲᐣᑎᑫᐣ 
ᑖᐃᐧᓂᐣᐠ.”

ᐲᑕᕒ ᐅᑮᐃᐧᐣᑖᐣ ᒋᓴᓲᐣ ᐊᐊᐧᓀᓂᐃᐧᓂᐨ

27 ᒋᓴᐢ ᒦᓇ ᐅᑭᐦᑭᓅᐦᐊᒪᐋᐧᑲᓇᐣ ᑮᐊᓃᔖᐊᐧᐠ ᐃᐦᐃᒫ ᑖᐃᐧᓀᓴᐣ
ᑳᐃᔑᐊᔮᑭᐣ ᒌᑭᐨ ᐃᐦᐃᒫ ᓯᓴᕒᐃᔭ ᐱᓬᐃᐸᐧᐃ ᑖᐃᐧᓂᐣᐠ. ᒣᑳᐧᐨ 
ᐁᐊᓂᐱᒥᐊᔮᐋᐧᐨ ᒋᓴᐢ ᐅᑮᑲᑫᐧᒋᒫᐣ, “ᐋᓃᐣ ᐁᑭᐦᑐᐋᐧᐨ ᐊᐃᐧᔭᐠ 
ᐁᐦᐋᐃᐧᔮᐣ?”

28 ᐅᑮᓇᐦᑲᐧᐁᐧᔑᐦᐋᐋᐧᐣ, “ᓈᐣᑕ ᐃᑭᐦᑐᐊᐧᐠ ᒐᐧᐣ ᐅᓰᐣᑲᐦᐊᐣᑖᑫ, 
ᓈᐣᑕ ᐃᑭᐦᑐᐊᐧᐠ ᐃᓬᐋᐃᒐ ᒦᓇ ᑯᑕᑭᔭᐠ ᑮᐦᐃᑭᑐᐊᐧᐠ, ᐯᔑᐠ 
ᐅᑭᐦᑭᐁᐧᐦᐃᑫ.”

29 ᒋᓴᐢ ᐅᑮᑲᑫᐧᒋᒫᐣ, “ᐋᓃᐣ ᑮᓇᐋᐧ ᐁᑭᑐᔦᐠ ᐊᐊᐧᓀᐣ 
ᐁᐦᐋᐃᐧᔮᐣ?”

ᐲᑕᕒ ᐅᑮ ᓇᐦᑲᐁᐧᔑᐦᐋᐣ, “ᑮᐣ ᔕ ᙭.”
30 ᒋᓴᐢ ᐅᑮᐊᔮᐣᑳᐧᒥᒫᐣ ᐅᑭᐦᑭᓅᐦᐊᒪᐋᐧᑲᓇᐣ ᐁᑳ ᐊᐃᐧᔭᐣ 

ᒋᐸᐹᒫᒋᒥᑯᐨ.

ᒋᓴᐢ ᐁᓃᑳᓂᐋᓂᒧᑕᐣᐠ ᐅᓂᐴᐃᐧᐣ

31 ᐁᑲᐧᐦᐱᐣ ᐅᑮ ᐊᓂᒫᒌᑭᐦᑭᓄᐦᐊᒪᐋᐧᐣ ᐅᑭᐦᑭᓅᐦᐊᒪᐋᐧᑲᓇᐣ 
ᐊᐦᐊᐁᐧ ᐃᓂᓃᐤ ᐅᑯᓯᐦᓴᐣ ᒥᐢᑕᐦᐃ ᒋᑲᑲᐧᑕᑭᑑᐨ ᒦᓇ 
ᒋᐋᓇᐁᐧᓂᒥᑯᐨ ᑳᓃᑳᓀᐣᑖᑯᓯᓂᐨ, ᑭᐦᒋᐊᔭᒥᐦᐁᐃᐧᑭᒫᐣ ᒦᓇ 
ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ, ᒋᓂᓵᑲᓅᐨ ᐁᑲᐧ 
ᑮᐃᓑᑳᐧ ᓂᐦᓱᑮᔑᑳᓂᐠ ᒦᓇ ᒋᐊᐧᓂᓑᑳᐨ. 32 ᒋᓴᐢ ᐯᔭᐦᑕᐠ 

ᐅᑮᐋᐧᐃᐧᐣᑕᒪᐋᐧᐣ ᐅᐦᐅᐁᐧᓂ, ᐲᑕᕒ ᐅᐱᒣᐦᐃ ᐅᑮᐃᔑᐃᐧᓈᐣ ᒋᓴᓲᐣ
ᐁᑮ ᑭᐦᒋᑲᓅᓈᐨ.

33 ᐊᐦᐲ ᒋᓴᐢ ᐁᑫᐧᑭᑳᐸᐃᐧᐨ ᐅᑮ ᑲᓇᐋᐧᐸᒫᐣ 
ᐅᑭᐦᑭᓅᐦᐊᒪᐋᐧᑲᓇᐣ, ᐁᑮ ᑭᐦᒋᑲᓅᓈᐨ ᐲᑕᕒᐊᐧᐣ. “ᓃᑲᑌᓑᑳᐣ 
ᒪᒋᒪᓂᑑ,” ᑮᐦᐃᑭᑐ. “ᑳᐃᐧᐣ ᑭᒫᒥᑐᓀᐣᑕᓯᐣ ᐃᐦᐃᐁᐧᓂ ᑭᔐᒪᓂᑑ 
ᑳᐃᔑ ᓇᐣᑕᐁᐧᐣᑕᐣᐠ, ᐱᑯᐦ ᐄᐧᓇᐋᐧ ᐊᐃᐧᔭᐠ ᑳᐃᔑ ᓇᐣᑕᐁᐧᐣᑕᒧᐋᐧᐨ
ᐅᐦᐅᒫ ᐊᐦᑮᐣᐠ.”

34 ᒋᓴᐢ ᐅᑮᓇᐣᑐᒫᐣ ᑳᒥᐦᔒᓄᓂᐨ ᐊᐃᐧᔭᐣ ᐊᐦᔑᐨ ᑲᔦ 
ᐅᑭᐦᑭᓅᐦᐊᒪᐋᐧᑲᓇᐣ ᐁᐃᐦᑭᑐᐨ, “ᑮᓑᐱᐣ ᐊᐃᐧᔭ ᐃᐧᐱᒥᓂᔕᐦᐅᔑᐨ 
ᑮᔮᒼ ᑕᔮᓇᐁᐧᓂᒥᑎᓱ ᒦᓇ ᒋᐅᑖᐦᐱᓈᐨ ᐅᑖᓯᑌᔮᑎᑯᒪᐣ 
ᒋᐱᒥᓂᔕᐦᐅᔑᐨ. 35 ᐱᑯᐦ ᐊᐊᐧᓀᐣ ᐋᐧᐱᒫᒋᑐᑫᐧᐣ ᐅᐱᒫᑎᓯᐃᐧᐣ 
ᐅᑲᐊᐧᓂᑑᐣ, ᐱᑯᐦ ᐊᐊᐧᓀᐣ ᑫᐊᐧᓂᐦᑑᑫᐧᐣ ᐅᐱᒫᑎᓯᐃᐧᐣ ᓃᐣ 
ᐅᐣᒋ ᒦᓇ ᒥᓈᐧᒋᒧᐃᐧᓂᓂ ᐅᐣᒋ ᐅᑲ ᐱᒫᒋᑑᐣ ᐅᐱᒫᑎᓯᐃᐧᐣ. 
36 ᑫᑯᓀᓂ ᐊᐃᐧᔭ ᑫᐅᐣᑎᓯᐸᐣ ᒥᓯᐁᐧ ᑫᑯᓂ ᑌᐱᓇᐣᐠ ᐅᐦᐅᒫ 
ᐊᐦᑮᐣᐠ, ᐋᐧᓂᐦᐋᐨ ᑕᓑ ᐅᑕᐦᒑᐦᑲᐧᐣ? 37 ᓈᐣᑕ ᑫᑯᓀᓂ ᐊᐃᐧᔭ 
ᑫᒦᓑᑲᐧᒋᒦᓂᐁᐧᐦᐸᐣ ᐅᑕᐦᒑᐦᑲᐧᐣ ᐅᐣᒋ? 38 ᑮᓑᐱᐣ ᐅᐦᐅᐁᐧ ᒣᑳᐧᐨ 
ᑳᐃᔑ ᐱᒫᑎᓯᓈᓂᐋᐧᐠ ᐱᓯᑲᐧᑎᓯᐃᐧᓂᐣᐠ ᒦᓇ ᒪᒋᐱᒫᑎᓯᐃᐧᓂᐣᐠ, 
ᐊᐃᐧᔭ ᑫᓇᓀᐯᐃᐧᓯᑫᐧᐣ ᓃᐣ ᐅᐣᒋ ᒦᓇ ᓂᑎᐦᑭᑐᐃᐧᓇᐣ, ᐃᓂᓃᐤ 
ᐅᑯᓯᐦᓴᐣ ᑫᐄᐧᐣ ᐅᑲᓇᓀᐯᐃᐧᓯᑲᐣᑕᐋᐧᐣ ᐊᐦᐲ ᐱᑕᑯᔑᐣᐠ ᐃᐦᐃᒫ 
ᐅᑖᑖᒪᐣ ᐅᑭᐦᑌᐣᑖᑯᓯᐃᐧᓂᐣᐠ, ᐊᐦᔑᐨ ᑲᔦ ᑳᑲᓈᑎᓯᐋᐧᐨ ᐅᑮᔑᑰᐠ.”

ᒋᓴᐢ ᐅᑮᐦᐃᓈᐣ, “ᑌᐯᐧ ᑭᑎᓂᓈᐋᐧ, ᓈᐣᑕ ᑮᓇᐋᐧ ᐅᐦᐅᒫ 
ᑳᓃᐸᐃᐧᔦᐠ ᑳᐃᐧᐣ ᑳᐋᐧᐸᐣᑖᓈᐋᐧ ᓂᐴᐃᐧᐣ, ᐹᓂᒫ ᑮᐋᐧᐸᐣᑕᒣᐠ 

ᐃᐦᐃᐁᐧᓂ ᐅᑑᑭᒫᐃᐧᐃᐧᐣ ᑭᔐᒪᓂᑑ ᐱᑕᑯᔑᓅᒪᑲᓂᓂᐠ ᑭᑭᒪᓑᑲᐃᐧᓰᐃᐧᐣ.”
9

ᐅᑫᐧᐦᑭᓈᑯᓯᐃᐧᐣ ᒋᓴᐢ

2 ᑳᐃᓑᑳᐧ ᓂᑯᑕᐧᓱᑮᔑᑳᐠ ᒋᓴᐢ ᐅᑮᐃᐧᒋᐋᐧᐣ ᐲᑕᕒᐊᐧᐣ, ᒉᒥᓲᐣ 
ᒦᓇ ᒐᐧᓇᐣ ᑮᐃᔖᐊᐧᐠ ᑳᐃᔑ ᐱᑲᐧᐦᑎᓈᓂᐠ, ᐃᐧᓀᐦᑕᐋᐧ ᐃᐦᐃᒫ 
ᑮᐦᐊᔮᐊᐧᐠ. ᒋᓴᐢ ᑮᐦᐊᓂ ᑫᐧᐦᑭᓈᑯᓯ ᐸᐦᑳᐣ ᐁᑮ ᐃᔑᓈᑯᓯᐨ. 
3 ᐅᑭᑭᓑᑭᑲᓇᐣ ᑮᐊᓂ ᐋᐧᓯᐦᑯᐋᐧᐹᓂᐊᐧᐣ, ᑳᐃᐧᐣ ᐊᐃᐧᔭ ᐅᐦᐅᒫ 
ᐊᐦᑮᐣᐠ ᐅᑖᐊᐲᐦᒋ ᐋᐧᐱᐢᑳᐸᐊᐧᒋᑫᓰᐣ. 4 ᐃᐦᐃᒫ ᐅᑮ ᓈᑯᓯᐦᑖᑯᐋᐧᐣ
ᐃᓬᐋᐃᒐᐊᐧᐣ ᒦᓇ ᒨᓯᓲᐣ ᐁᐦᐊᔭᒥᐦᐋᐋᐧᐨ ᒋᓴᓲᐣ.

5 ᐲᑕᕒ ᐅᑮᐦᐃᓈᐣ ᒋᓴᓲᐣ, “ᐅᑭᐦᑭᓅᐦᐊᒫᑫ, ᒥᓇᐧᔑᐣ ᐅᐦᐅᒫ 
ᑳᐊᔮᔮᐠ. ᑲᐅᔑᐦᑑᒥᐣ ᓂᐦᓯᐣ ᒪᑎᑳᐧᓇᐣ, ᐯᔑᐠ ᑮᐣ ᒋᐊᔮᔭᐣ, ᐯᔑᐠ
ᑫᐄᐧᐣ ᒨᓯᐢ ᒦᓇ ᑫᐃᐧᐣ ᐯᔑᐠ ᐃᓬᐋᐃᒐ.” 6 ᑳᐃᐧᐣ 
ᒋᐅᐣᒋ ᑭᐦᑫᐣᑕᐣᐠ ᐋᓃᐣ ᑫᐃᐦᑭᑐᐨ, ᓈᐦᐱᐨ ᐁᑮ ᓭᑭᓯᐋᐧᐨ.

7 ᐁᑲᐧᐦᐱᐣ ᐊᐧᐦᑯ ᑮᓈᑲᐧᐣ ᒦᓇ ᐁᑮ ᐱᔮᑲᐃᐧᓑᑳᑰᐋᐧᐨ, ᐊᐃᐧᔭ 
ᑮᒪᑌᐃᐦᑭᑐ ᐃᐦᐃᒫ ᐊᐧᐦᑮᐧᐦᑳᐣᐠ, “ᐊᒥᐦᐋᐁᐧ ᓂᑯᓯᐢ ᑳᓵᑭᐦᐊᐠ. 
ᓈᐣᑐᐦᑕᐃᐧᐠ.”

8 ᑫᑕᐦᑕ ᐁᐃᓈᐱᐋᐧᐨ ᑳᐃᐧᐣ ᐊᐦᐱᐣ ᐊᐃᐧᔭᐣ ᐅᑑᐣᒋ ᐋᐧᐸᒫᐋᐧᐣ
ᒋᐃᐧᒌᐃᐧᑯᐋᐧᐨ, ᒦᐁᐦᑕ ᐃᓂ ᒋᓴᓲᐣ.

9 ᒣᑳᐧᐨ ᐁᐦᐊᓂᓃᓵᒪᒋᐁᐧᐋᐧᐨ ᐱᐦᑲᐧᑎᓈᐣᐠ, ᒋᓴᐢ ᐅᑮ ᐋᐣᑳᐧᒥᒫᐣ 
ᐁᑳ ᒋᐃᐧᐣᑕᒪᐋᐧᐋᐧᐨ ᐊᐃᐧᔭᐣ ᐃᐦᐃᐁᐧᓂ ᑳᑮᐃᓈᐱᔑᓄᐋᐧᐨ ᐹᓂᒫ 
ᐃᓂᓃᐤ ᐅᑯᓯᐦᓴᐣ ᑮᐊᐧᓂᓑᑳᐨ ᓂᐴᐃᐧᓂᐣᐠ. 10 ᐅᑮ ᑲᓇᐁᐧᐣᑖᓈᐋᐧ 
ᐅᐦᐅᐁᐧᓂ ᐃᑭᐦᑐᐃᐧᓂ, ᑮᐊᔭᒥᐦᐃᑎᐋᐧᐠ ᑫᑯᓀᐣ ᐃᐦᐃᐁᐧᓂ ᒋᓴᐢ 
ᑳᐃᑕᐣᐠ, “ᐊᐧᓂᓑᑳᐃᐧᐣ ᓃᐳᐃᐧᓂᐣᐠ.”

11 ᐅᑮ ᑲᑫᐧᒋᒫᐋᐧᐣ ᒋᓴᓲᐣ, “ᑫᑯᓀᐣ ᐁᐧᐣᒋ ᐃᐦᑭᑐᐋᐧᐨ 
ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ, ᐃᓬᐋᐃᒐ ᐱᓇᒫ ᓃᑳᐣ 
ᑕᐱᑕᑯᔑᐣ?”

12 ᒋᓴᐢ ᐅᑮᓇᐦᑲᐁᐧᔑᐦᐋᐣ, “ᐃᓬᐋᐃᒐ ᑌᐯᐧ ᓃᑳᐣ ᑕᐱᑕᑯᔑᐣ 
ᒦᓇ ᒋᐋᐧᐁᐧᓇᐦᑑᐨ ᑲᐦᑭᓇ ᑫᑰᓇᐣ. ᑫᑯᓀᐣ ᐁᐧᐣᒋ ᐃᔑᐱᐦᐃᑳᑌᐠ 
ᐃᓂᓃᐤ ᐅᑯᓯᐦᓴᐣ ᒥᐢᑕᐦᐃ ᒋᑲᑲᐧᑕᑭᑑᐨ ᒦᓇ ᒋᐋᓇᐁᐧᓂᒫᑲᓅᐨ? 
13 ᑭᐄᐧᐣᑕᒪᐃᐧᓂᓈᐋᐧ ᐃᓬᐋᐃᒐ ᐋᔕ ᑮᑕᑯᔑᐣ ᒦᓇ ᑫᑰᐣ ᐱᑯᐦ 
ᑳᔭᐃᓀᐣᑕᒧᐋᐧᐨ ᐅᑮᑑᑕᐋᐧᐋᐧᐣ, ᑖᐱᓑᑰᐨ ᑳᐃᔑ ᐱᐦᐃᑳᑌᓂᐠ 
ᐅᑖᓂᒧᒥᑰᐃᐧᐣ.”

ᒋᓴᐢ ᐅᓇᐣᑕᐃᐧᐦᐋᐣ ᓇᐯᓴᐣ ᑳᑭᑭᓑᑲᐋᐧᓂᐨ ᒪᒋᐊᒑᐦᑲᐧᐣ

14 ᐊᐦᐲ ᑳᐱᓈᓯᐦᑲᐋᐧᐋᐧᐨ ᑯᑕᑭᔭᐣ ᑭᐦᑭᓅᐦᐊᒪᐋᐧᑲᓇᐣ 
ᐅᑮᐊᐧᐸᒪᐋᐧᐣ ᒥᐦᔒᐣ ᐊᐃᐧᔭᐣ ᐁᐋᐧᑳᓑᑳᑯᐋᐧᐨ ᒦᓇ ᐃᑭᐁᐧᓂᐊᐧᐠ 
ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ ᐁᐊᔭᒥᐦᐃᑯᐋᐧᐨ. 15 ᐊᐦᐲ ᑲᐦᑭᓇ 
ᐊᐃᐧᔭᐠ ᑳᐋᐧᐸᒫᐋᐧᐨ ᒋᓴᓲᐣ, ᓈᐦᐱᐨ ᑮᒫᒪᑳᑌᐣᑕᒨᐠ ᑮᐸᐦᐃᑐᐊᐧᐠ 
ᐁᑮ ᐋᐧᒋᔦᒫᐋᐧᐨ.

16 ᒋᓴᐢ ᐅᑮᑲᑫᐧᒋᒫᐣ, “ᑫᑯᓀᐣ ᐃᐦᐃᐁᐧ ᑳᐊᓂᒧᑕᒣᐠ?”
17 ᐃᐦᐃᒫ ᑳᐃᔑ ᒥᐦᔒᓄᓈᓂᐊᐧᐣᐠ ᐯᔑᐠ ᓈᐯᐊᐧᐣ 

ᐅᑮ ᓇᐦᑲᐁᐧᔑᐦᐃᑰᐣ, “ᐅᑭᐦᑭᓅᐦᐊᒫᑫ, ᑭᐲᑕᒪᐃᐧᐣ ᓂᑯᓯᐢ 
ᐁᐲᐣᒋᓑᑳᑯᐨ ᒪᒋᐊᐦᒑᐦᑲᐧᐣ ᐁᑳ ᐁᓂᐦᑖᐁᐧᐨ. 18 ᐊᐦᐲ ᐱᑯᐦ 
ᒪᒋᐊᐦᒑᐦᑲᐧᐣ ᑳᐅᑎᐦᑎᓂᑯᐨ, ᐅᐸᐣᑭᔑᒥᑰᐣ ᒧᑕᐦᑲᒥᐠ, ᐁᐲᐦᑌᐊᐧᓈᒨᐨ, 
ᐁᒪᑌᐧᔮᐱᑌᓑᑳᐨ ᒦᓇ ᐁᐅᒋᐱᓂᑰᓑᑳᑯᐨ. ᓂᑮᑲᑫᐧᒋᒫᐠ 
ᑭᑭᐦᑭᓅᐦᐊᒪᐋᐧᑲᓇᐠ ᒋᓵᑭᒋᐦᐋᐋᐧᐨ ᒪᒋᐊᐦᒑᐦᑲᐧᐣ ᑳᐃᐧᐣ 
ᒋᐅᐣᒋ ᑲᓑᑭᐦᑑᐋᐧᐨ.”

19 ᒋᓴᐢ ᐅᑮᓇᐦᑲᐁᐧᔑᐦᐋᐣ, “ᑮᓇᐋᐧ ᐁᑳ ᑳᐅᑌᐯᐧᔦᐣᑕᒧᐃᐧᓂᔦᐠ, 
ᐋᓃᐣ ᒥᓂᑯᐠ ᑫᐃᐧᒌᐃᐧᓇᑯᐠ? ᐋᓃᐣ ᒥᓂᑯᐠ ᑫᔖᔒᐯᓂᒥᓇᑯᐠ? 
ᐲᑕᒪᐃᐧᔑᔪᐠ ᐊᐦᐊᐁᐧ ᓈᐯᐢ.”

20 ᐁᑲᐧᑕᓑ ᐅᑮᐲᓈᐋᐧᐣ ᓈᐯᓴᐣ. ᐊᐦᐲ ᒪᒋᐊᐦᒑᐠ ᑳᐋᐧᐸᒫᐨ 
ᒋᓴᓲᐣ, ᔐᒫᐠ ᐅᑮ ᐅᒋᐱᓂᑯᓑᑳᐋᐧᐣ ᓈᐯᓴᐣ. ᑮᐸᐣᑭᔑᐣ ᒧᐦᑕᑲᒥᐠ 
ᒦᓇ ᐁᑮ ᑏᑎᐦᑎᐲᓇᓄᐦᐅᐨ ᑲᔦ ᐁᑮ ᐲᐦᑌᐊᐧᓈᒨᐨ.

21 ᒋᓴᐢ ᐅᑮᑲᑫᐧᒋᒫᐣ ᓈᐯᓭᓴᐣ ᐅᑖᑖᒥᓃᐣ, “ᐋᓃᐣ ᒥᓂᑯᐠ ᐋᔕ
ᐁᐅᐣᒋ ᐃᔑᐊᔮᐨ?”

“ᑳᐱᐊᐋᐧᔑᔒᐃᐧᐨ ᐱᑯᐦ,” ᐅᑮᐦᐃᓈᐣ. 22 “ᐁᓑᑲᒼ ᑲᔦ 
ᐁᐃᔑᐁᐧᐱᓂᑯᐨ ᐃᓑᑯᑌᐦᑳᐣᐠ ᓈᐣᑕ ᓂᐲᐦᑳᐣᐠ ᐁᐃᐧᓂᐦᓯᑯᐨ. ᑮᓑᐱᐣ 
ᑫᑮᑲᓑᑭᑐᐊᐧᓀᐣ ᑫᑰᐣ ᒋᑮᑑᑕᒪᐣ, ᑭᑎᒫᑫᓂᒥᔑᓈᐣ ᒦᓇ 
ᐃᐧᒋᐦᐃᔑᓈᐣ.”

23 ᒋᓴᐢ ᑮᐃᐦᑭᑐ, “ᑮᓑᐱᐣ ᓇ ᑮᑑᑕᒫᐣ? ᑲᐦᑭᓇ ᑫᑰᐣ 
ᑕᑮᐃᔑᓈᑲᐧᐣ ᐊᐦᐊᐁᐧ ᑳᑌᐯᐧᐦᑕᐣᐠ.”

24 ᔐᒫᐠ ᐊᐦᐊᐁᐧ ᓈᐯᐢ ᐅᑖᑖᒪᐣ ᑮᐦᐃᑭᑐ, “ᓂᑌᐯᐧᔦᐣᑖᐣ, 
ᐃᐧᒌᐦᐃᔑᐣ ᐁᑳ ᒋᐅᑖᓀᐧᐦᑕᒧᐃᐧᓂᔮᐣ.”

25 ᐊᐦᐲ ᒋᓴᐢ ᑳᐋᐧᐸᑕᐣᐠ ᒥᐦᔒᐣ ᐊᐃᐧᔭᐠ ᐁᐲᐦᒋᐸᐦᐃᑎᓂᐣᐨ, 
ᐅᑮᑭᐦᒋᑲᓅᓈᐣ ᐃᓂ ᒪᒋᐊᐦᒑᐦᑲᐧᐣ. “ᑮᐣ ᐁᑳ ᑳᐅᓯᑌᔭᐣ ᒦᓇ ᐁᑳ
ᑳᓂᐦᑖᐁᐧᔭᐣ ᐊᐦᒑᐠ, ᑭᑎᓇᔓᐋᐧᓂᐣ ᒋᐱᓵᑲᐦᐊᒪᐣ ᒦᓇ ᐁᑳ ᐄᐧᐦᑳ 
ᒦᓇ ᒋᑮᐁᐧᐱᐣᑎᑫᔭᐣ.”

26 ᑮᔖᑯᐁᐧ ᒪᒋᐊᐦᒑᐠ, ᐁᑮ ᐅᒋᐱᓂᑯᓑᑳᐨ ᐁᑲᐧ ᑮᐱᓵᑲᐦᐊᒼ. 
ᑖᐱᓑᑰᐨ ᐁᑳ ᑳᐱᒫᑎᓯᐨ ᑮᐃᔑᓈᑯᓯ ᐊᐦᐊᐁᐧ ᓈᐯᐢ. ᒥᐦᔒᐣ 
ᑮᐃᐦᑐᐊᐧᐠ ᐁᑳ ᐁᐱᒫᑎᓯᐨ. 27 ᒋᓴᐢ ᐅᑮᓴᑭᓂᑫᓈᐣ ᐁᑮ ᐸᓯᑮᐧᐦᐋᐨ. 
ᑮᓃᐸᐧᐃᐧ ᐊᐦᐊᐁᐧ ᓈᐯᓭᐢ.

28 ᐊᐦᐲ ᒋᓴᐢ ᑳᐲᐣᑎᑫᐨ ᐋᐧᑳᐦᐃᑳᓂᐣᐠ, ᑮᒨᐨ ᐅᑮ ᑲᑫᐧᒋᒥᑰᐣ 
ᐅᑭᐦᑭᓅᐦᐊᒪᐋᐧᑲᓇᐣ, “ᑫᑯᓀᐣ ᓃᓇᐃᐧᐣᐟ ᐁᑳ ᐁᐅᐣᒋ ᑲᓑᑭᑐᔮᐣᐠ 
ᒋᓵᑭᒋᐦᐋᔮᐣᐠ?”

29 ᒋᓴᐢ ᐅᑮᓇᐦᑲᐁᐧᔑᐦᐋᐣ, “ᐅᐦᐅᐁᐧ ᑑᐦᑳᐣ ᑫᑰᐣ 
ᒋᑮᐅᐣᒋ ᓵᑲᐦᐊᐠ ᐊᔭᒥᐦᐋᐃᐧᓂᐣᐠ ᐁᐦᑖ.”

ᒋᓴᐢ ᒦᓇᐋᐧ ᐁᐋᓂᒧᑕᐣᐠ ᐅᓂᐳᐃᐧᐣ

30 ᑮᐊᓅᐣᒋᒫᒑᐊᐧᐠ ᐃᐦᐃᒫ ᑖᐃᐧᓂᐣᐠ ᒦᓇ ᑮᐊᓂᔖᐳᓑᑳᐊᐧᐠ 
ᑳᓬᐃᓬᐄ ᐊᐦᑮᐣᐠ. ᑳᐃᐧᐣ ᒋᐅᐣᒋ ᓇᑕᐁᐧᐣᑕᐣᐠ ᒋᓴᐢ ᐊᐃᐧᔭᐣ 
ᒋᑭᐦᑫᐣᑕᒥᓂᐨ ᐋᐣᑎ ᐁᔮᐋᐧᐨ, 31 ᐁᑮ ᑭᐦᑭᓄᐦᐊᒪᐋᐧᐨ 
ᐅᑭᐦᑭᓅᐦᐊᒪᐋᐧᑲᓇᐣ. ᒋᓴᐢ ᐅᑮᐦᐃᓈᐣ, “ᐃᓂᓃᐤ ᐅᑯᓯᐦᓴᐣ 
ᑕᐸᑭᑎᓈᑲᓅ ᐃᐦᐃᒫ ᐅᓃᐣᒌᐋᐧ ᐊᐃᐧᔭᐠ. ᐅᑲᓂᐦᓵᐋᐧᐣ ᐁᑲᐧ ᒦᓇ 
ᑮᐃᓑᑳᐧ ᓂᐦᓱᑮᔑᑳᓂᐠ ᑕᐊᐧᓂᐢᑳ.” 32 ᔖᑰᐨ ᑳᐃᐧᐣ 
ᒋᐅᐣᒋ ᓂᓯᑐᐦᑕᒧᐋᐧᐨ ᑫᑯᓀᓂ ᐋᓂᒨᑕᒥᓂᐣᐨ ᒦᓇ ᑮᔖᑫᐧᓂᒧᐊᐧᐠ 
ᒋᑲᑫᐧᒋᒫᐋᐧᐨ.

ᐊᐊᐧᓀᐣ ᒫᐋᐧᐨ ᐁᑭᐦᒌᓀᐣᑖᑯᓯᐨ

33 ᑮᐱᑕᑯᐦᔑᓅᐠ ᐃᐦᐃᒫ ᑲᐸᕒᓂᐊᒼ ᑖᐃᐧᓂᐣᐠ. ᒣᑳᐧᐨ ᐃᐦᐃᒫ ᒋᓴᐢ
ᐁᐦᐊᔮᐨ ᐋᐧᑲᐦᐃᑲᓂᐣᐠ ᐅᑮᑲᑫᐧᒋᒫᐣ ᐅᑭᐦᑭᓅᐦᐊᒪᐋᐧᑲᓇᐣ, “ᑫᑯᓀᐣ 
ᐁᐧᐣᒋ ᐊᔭᒥᐦᐃᑎᔦᐠ ᒣᑳᐧᐨ ᑳᐱᒥᐊᔮᔭᐣᐠ ᒦᐦᑲᓈᐣᐠ?” 34 ᑳᐃᐧᐣ ᑫᑰᐣ
ᒋᐅᐣᒌᑭᑐᐋᐧᐨ ᐊᓃᓑ ᐃᐦᐃᐁᐧ ᒣᑳᐧᐨ ᑳᐱᒥᐊᔮᐋᐧᐨ 
ᑳᑮᐅᐣᒋ ᐊᔭᒥᐦᐃᑎᐋᐧᐨ ᐊᐊᐧᓀᐣ ᒫᐋᐧᐨ ᐁᑭᐦᒌᓀᐣᑖᑯᓯᐨ.

35 ᒋᓴᐢ ᐁᑮᐦᐊᐱᐨ ᐅᑮᓇᐣᑐᒫᐣ ᑳᒥᐦᑖᓲᓃᔓᔖᐱᓂᐨ 
ᐅᑭᐦᑭᓅᐦᐊᒪᐋᐧᑲᓇᐣ ᐁᑮᐃᐦᑭᑐᐨ, “ᐊᐃᐧᔭ ᐃᐧᓃᑳᓀᐣᑖᑯᐦᐃᑎᓱᐨ, 
ᐅᑖᓈᐣᐠ ᑕᐊᔮ ᒦᓇ ᐅᑲᐊᓄᐦᑮᑕᐋᐧᐣ ᑲᐦᑭᓇ ᐊᐃᐧᔭᐣ.”

36 ᒋᓴᐢ ᐅᑮᐅᑖᐦᐱᓈᐣ ᐊᐋᐧᔑᔕᐣ ᒦᓇ ᐁᑮᓂᐸᐃᐧᓂᐨ ᒣᑫᐧᐦᐃ. 
ᐅᑮᓴᑭᓂᑫᓈᐣ ᐁᑮᐦᐃᓈᐨ, 37 “ᐊᐊᐧᓀᐣ ᑫᐅᑖᐦᐱᓈᑫᐧᐣ ᐯᔑᐠ ᐅᓄ 
ᐊᐋᐧᔑᔕᐣ ᐃᐦᐃᒫ ᓂᑎᓯᓂᐦᑳᓱᐃᐧᓂᐣᐠ ᓃᐣ ᑳᐅᑖᐦᐱᓂᔑᐨ, ᒦᓇ 

ᐊᐊᐧᓀᐣ ᑳᐅᑖᐦᐱᓂᔑᐨ ᑳᐃᐧᓃᐣ ᓃᐣ ᐁᐦᑕ ᑳᐅᑖᐦᐱᓂᔑᐨ, 
ᐃᓂᐁᐧᓂᐊᐧᐣ ᑳᐅᑖᐦᐱᓈᐨ ᑳᑮᐲᒋᓂᔕᐦᐅᔑᓂᐨ.”

ᐊᐃᐧᔭ ᐁᑳ ᑳᓇᑳᓑᑳᑯᔭᐣᐠ ᑭᐃᐧᒋᐃᐧᑯᓈᐣ

38 “ᐅᑭᐦᑭᓅᐦᐊᒫᑫ” ᒐᐧᐣ ᑮᐃᐦᑭᑐ, “ᓂᑮᐋᐧᐸᒫᒥᐣ ᓈᐯ 
ᐁᓵᑭᒋᐦᐋᐨ ᒪᒋᐊᐦᒑᐦᑲᐧᐣ ᑭᑎᓯᓂᐦᑳᓱᐃᐧᓂᐣᐠ, ᐁᑲᐧ ᓂᑮᐃᐧᐣᑕᒪᐋᐧᒥᐣ 
ᐁᑳ ᐅᐦᐅᐁᐧ ᒋᑑᑕᐣᐠ ᐊᓂᓑ ᐁᑳ ᐁᐃᐧᒋᐃᐧᑯᔭᐣᐠ.”

39 ᒋᓴᐢ ᑮᐃᐦᑭᑐ, “ᑳᐃᐧᐣ ᑭᐱᐦᑎᓂᐠ. ᑳᐃᐧᐣ ᐊᐃᐧᔭ ᐅᑲᓑᑭᑑᐦᓰᐣ
ᒋᑑᑕᐣᐠ ᒪᒫᑖᐃᐧᔑᐦᒋᑫᐃᐧᐣ ᐃᐦᐃᒫ ᓂᑎᓯᓂᑳᓱᐃᐧᓂᐣᐠ, ᐊᐦᐱᐣ 
ᒋᐃᔑᒪᒋᐋᓂᒨᒥᔑᐨ. 40 ᐱᑯᐦ ᐊᐃᐧᔭ ᐁᑳ ᑳᓇᑳᓑᑳᑯᔭᐣᐠ 
ᑮᐃᐧᒋᐃᐧᑯᓈᐣ. 41 ᑌᐯᐧ ᑭᑎᓂᓈᐋᐧ, ᐊᐊᐧᓀᐣ ᑫᒦᓂᑯᔦᐠ ᐯᔑᑯ 
ᒥᓂᐦᑲᐧᑲᐧᐣ ᓂᐲᓂ ᐃᐦᐃᒫ ᓂᑎᓯᓂᐦᑳᓱᐃᐧᓂᐣᐠ ᙭ ᑭᑎᐯᓂᒥᐠ, 
ᑳᐃᐧᐣ ᐅᑲᐊᐧᓂᐦᑑᓰᐣ ᐅᑎᐸᐦᐊᒫᑰᐃᐧᐣ.

ᒪᒋᑑᑕᒧᐃᐧᐣ ᐁᑕᔑᐣᑕᐣᐠ ᒋᓴᐢ

42 “ᑮᓑᐱᐣ ᐊᐃᐧᔭ ᑫᒪᒋᑑᑕᒧᐦᐋᑫᐧᐣ ᐯᔑᐠ ᐅᓄ ᑳᔮᑲᔐᔑᓂᐨ 
ᐊᐋᐧᔑᔕᐣ, ᑳᑌᐯᐧᔦᓂᒥᔑᓂᐨ, ᑫᐅᐣᒋ ᐱᓯᑫᐧᐦᔑᓂᓂᐨ, ᓇᐊᐧᐨ 
ᑕᒥᓇᐧᔑᓂ ᐊᐦᓯᓃᐣ ᒋᑕᐦᑯᐱᓂᒥᐨ ᐅᑲᐧᔭᐊᐧᐣᐠ ᒋᐸᐦᑯᐱᐁᐧᐱᓈᑲᓅᐨ 
ᑭᐦᒋᑲᒦᐣᐠ. 43 ᑮᓑᐱᐣ ᐊᐧᓂᑑᑕᒨᐦᐃᑯᔭᐣ ᑭᓂᐣᐨ ᑮᓑᑭᔕᐣ. ᓈᐊᐧᐨ 
ᑕᒥᓇᐧᔑᐣ ᒋᐲᐣᑎᑫᔭᐣ ᐱᒫᑎᓯᐃᐧᓂᐣᐠ ᓇᐸᓀᓂᒌᔭᐣ, ᐊᐲᐨ ᓃᔑᐣᑭᐣ
ᑭᓂᒌᐣ ᒋᐃᔖᔭᐣ ᐃᐦᐃᒫ ᒪᒌᓑᑯᑌᐣᐠ ᐁᑳᐃᐧᐦᑳ ᑳᔮᐦᑕᐁᐧᐠ.c 45 ᑮᓑᐱᐣ
ᐊᐧᓂᑑᑕᒨᐦᐃᑯᔭᐣ ᑭᓯᐟ ᑮᓑᑭᔕᐣ. ᓇᐊᐧᐨ ᑕᒥᓇᐧᔑᐣ ᒋᐲᐣᑎᑫᔭᐣ 
ᐱᒫᑎᓯᐃᐧᓂᐣᐠ ᒋᒫᑭᓯᔭᐣ, ᐊᐲᐨ ᓃᔑᐣᑭᐣ ᑭᓯᑕᐣ ᒋᐃᔑᐁᐧᐱᓂᑯᔭᐣ
ᒪᒌᓑᑯᑌᐣᐠ.d 47 ᑮᓑᐱᐣ ᑭᓑᑮᔑᐠ ᐊᐧᓂᑑᑕᒨᐦᐃᑯᔭᐣ ᐅᑖᐦᐱᓇᐣ. ᓇᐊᐧᐨ

c9:43 ᐁᐧᓑᑲᐨ ᐅᔑᐱᐦᐃᑲᓇᐣ ᑳᐃᐧᐣ ᒋᐊᔮᐠ ᐸᐦᑫᐱᐦᐃᑲᐣ 44.
d9:45 ᐁᐧᓑᑲᐨ ᐅᔑᐱᐦᐃᑲᓇᐣ ᑳᐃᐧᐣ ᒋᐊᔮᐠ ᐸᐦᑫᐱᐦᐃᑲᐣ 46.

ᑕᒥᓇᐧᔑᐣ ᒋᐲᐣᑎᑫᔭᐣ ᑭᔐᒪᓂᑑ ᐅᑑᑭᒫᐃᐧᐃᐧᓂᐣᐠ ᒋᓇᐸᓀᔮᐱᔭᐣ, 
ᐊᐲᐨ ᓃᔑᐣᑭᐣ ᑭᓑᑮᔑᑰᐣ ᒦᓇ ᒋᐃᔑᐁᐧᐱᓂᑯᔭᐣ ᒪᒌᓑᑯᑌᐣᐠ, 
48 ᐃᐦᐃᒫ,

‘ᐅᒪᓂᒎᔑᒧᐋᐧ ᐁᑳ ᐄᐧᐦᑳ ᑳᓂᐴᓂᐨ,
ᒦᓇ ᐃᐦᐃᐁᐧ ᐃᓑᑯᑌ ᑳᐃᐧᐣ ᐄᐧᐦᑳ ᑳᔮᐦᑕᐁᐧᐠ.’

49 ᑲᐦᑭᓇ ᐊᐃᐧᔭᐠ ᑕᑲᓈᑕᐣᑭᒋᑳᓱ ᐃᓑᑯᑌᓂ ᐅᐣᒋ.e

50 “ᒥᓇᐧᔑᐣ ᐃᐦᐃᐁᐧ ᔑᐃᐧᑖᑲᐣ, ᔖᑯᐨ ᐊᐦᐱᐣ ᐁᑳ ᐁᔒᐋᐧᐠ, 
ᐋᓃᐣ ᑫᑑᑕᒪᐣ ᒦᓇᐋᐧ ᒋᑮᑮᐁᐧᔑᐃᐧᑖᑲᓂᐊᐧᐣᐠ? ᑭᐦᑭᓑᑲᒧᐠ ᔑᐃᐧᑖᑲᐣ
ᑭᐱᒫᑎᓯᐃᐧᓂᐋᐧ ᒦᓇ ᐯᔭᐦᑕᑫᓂᒧᐃᐧᓂᐣᐠ ᒥᓄᐃᐧᒋᐃᐧᑎᔪᐠ.”

ᒋᓴᐢ ᐁᑭᐦᑭᓅᐦᐊᒫᑫᐨ ᐁᐧᐱᓂᑑᐃᐧᐣ ᐅᐣᒋ 

ᒋᓴᐢ ᑮᐊᓅᐣᒋᒫᒑ ᐃᐦᐃᒫ ᑖᐃᐧᓂᐣᐠ ᐁᑮᐃᔖᐨ ᒍᑎᔭ ᐊᐦᑮᐣᐠ
ᒦᓇ ᐁᑮ ᐋᔓᑳᒣᓑᑳᐨ ᒑᕒᑎᐣ ᓰᐲᐣᐠ ᐃᓀᐦᑫ. ᒥᐦᔒᐣ 

ᐊᓂᔑᓂᓂᐊᐧᐠ ᐅᑮᐱᓇᓯᑳᑰᐣ, ᐃᐦᐃᐁᐧ ᑳᑮᓂᐦᑖᐊᐃᐣᑑᑕᐣᐠ ᐁᑮ 
ᑭᐦᑭᓄᐦᐊᒪᐋᐧᐨ.

10
2 ᐋᐣᑕ ᐯᕒᐊᓰᐃᐧᓂᓂᐊᐧᐠ ᑮᐲᔕᐋᐧᐠ ᐅᑮᑲᐧᑫᐧᒋᒥᑰᐣ 

ᐁᑲᑫᐧᒋᐦᐃᑯᐨ, “ᐃᓇᐦᑌ ᓇ ᐃᐦᐃᐁᐧ ᒋᑑᒋᑳᑌᐠ ᓈᐯ ᒋᐁᐧᐱᓈᐨ 
ᐅᐃᐧᒋᐋᐧᑲᓇᐣ?”

3 “ᐋᓃᐣ ᒨᓯᐢ ᑳᐃᓂᑰᔦᐠ?” ᒋᓴᐢ ᐅᑮ ᓇᐦᑲᐁᐧᔑᐦᐋᐣ.
4 ᑮᐃᐦᑭᑐᐊᐧᐠ, “ᒨᓯᐢ ᐅᑮᐸᑭᑎᓈᐣ ᓈᐯᐊᐧᐣ ᒋᒪᓯᓇᐦᐊᒥᓂᐣᐨ 

ᐁᐧᐱᓂᑐᒪᓯᓇᐦᐃᑲᓀᐢ ᒋᐁᐧᐱᓈᐨ ᐅᐃᐧᒌᐋᐧᑲᓇᐣ.”
5 “ᑮᒪᓑᑲᐋᐧᐦᑌ ᑭᑌᐦᐃᐋᐧ, ᒦᐦᐃᐁᐧ ᒨᓯᐢ ᑳᑮᐅᐣᒋ ᒪᓯᓇᐦᐊᐣᐠ 

ᐅᓈᐦᑯᓂᑫᐃᐧᓂ,” ᒋᓴᐢ ᐅᑮᐃᔑ ᓇᐦᑲᐁᐧᔑᐦᐋᐣ. 6 “ᑲᐦᑭᓇ ᑫᑰᓇᐣ 

e9:49 ᑖᐱᓑᑰᐨ ᐸᑭᑎᓈᓱᐃᐧᐣ ᑳᑲᓈᑕᐣᑭᑌᐠ, ᒋᔑᐃᐧᑖᑲᓂᐃᐧᒋᑳᑌᐠ.

ᑳᑮᐅᔑᐦᑑᒋᐣ ᑭᔐᒪᓂᑑ ᐅᑮ ᐅᔑᐦᐋᐣ ᓈᐯᐊᐧᐣ ᒦᓇ ᐃᐦᑫᐧᐊᐧᐣ. 
7 ‘ᒦᐦᐅᐁᐧ ᐅᐣᒋ ᓈᐯ ᑫᐅᐣᒋ ᓇᑲᓈᐨ ᐅᑖᑖᒪᐣ ᒦᓇ ᐅᒫᒫᒪᐣ, 
ᐅᐃᐧᒋᐋᐧᑲᓇᐣ ᒋᐃᐧᒌᐊᔮᒫᐨ, 8 ᒦᓇ ᐅᑯᐦ ᐁᐃᔑᓃᔓᐋᐧᐨ ᑕᐯᔓᑯ 
ᐄᐧᔮᓭᐊᐧᐠ.’ ᒦᓇ ᑳᐃᐧᐣ ᒋᓃᔓᐋᐧᐨ ᐱᑯᐦ ᐯᔑᑯᐊᐧᐠ. 9 ᒦᓇ 
ᐅᓄᐁᐧᓂᐊᐧᐣ ᑭᔐᒪᓂᑑ ᑳᑮᑕᑯᐱᓈᒋᐣ, ᑳᐃᐧᐣ ᐊᐃᐧᔭ 
ᐅᑲᐋᐸᐦᐋᐧᓰᐣ.”

10 ᐊᐦᐲ ᒦᓇᐋᐧ ᐋᐧᑲᐦᐃᑲᓂᐠ ᐁᐦᐊᔮᐋᐧᐨ ᑭᐦᑭᓅᐦᐊᒪᐋᐧᑲᓇᐠ 
ᐅᑮᑲᑫᐧᒋᒫᐋᐧᐣ ᒋᓴᓲᐣ ᐅᐦᐅᐁᐧᓂ. 11 ᒋᓴᐢ ᐅᑮ ᐃᔑᓇᐦᑲᐁᐧᔑᐦᐋᐣ, 
“ᐊᐃᐧᔭ ᑳᐁᐧᐱᓈᐨ ᐅᐃᐧᒌᐋᐧᑲᓇᐣ ᒦᓇᐋᐧ ᐁᐦᐊᓂᐃᐧᒌᐋᐧᐨ ᑯᑕᑭᔭᐣ 
ᐃᐦᑫᐧᐊᐧᐣ ᐅᐱᔑᑳᐧᒋᐦᐋᐣ. 12 ᑮᓑᐱᐣ ᐃᐦᑫᐧ ᐁᐁᐧᐱᓈᐨ ᐅᐃᐧᒌᐋᐧᑲᓇᐣ
ᒦᓇᐋᐧ ᐁᐦᐊᓂᐃᐧᒌᐋᐧᐨ ᑯᑕᑭᔭᐣ ᓈᐯᐊᐧᐣ, ᐱᔑᑳᐧᑎᓯ.”

ᒋᓴᐢ ᐁᔕᐁᐧᓂᒫᐨ ᐊᐋᐧᔑᔕᐣ

13 ᐊᓂᔑᓂᓂᐊᐧᐠ ᐅᑮᐲᓈᐋᐧᐣ ᐊᐋᐧᔑᔕᐣ ᒋᓵᐁᐧᓂᒫᐨ ᒋᓴᐢ, 
ᑭᐦᑭᓅᐦᐊᒪᐋᐧᑲᓇᐠ ᐅᑮᑲᓅᓈᐋᐧᐣ ᐃᓂᐁᐧᓂᐊᐧᐣ ᑳᑮᐲᓈᓂᐨ. 14 ᐊᐦᐲ
ᒋᓴᐢ ᑳᐋᐧᐸᑕᐣᐠ ᐅᐦᐅᐁᐧᓂ ᑳᐃᐧᐣ ᒋᐅᐣᒋ ᓇᐦᐁᐣᑕᐣᐠ ᐁᑮᐦᐃᓈᐣ 
ᐅᑭᐦᑭᓅᐦᐊᒪᐋᐧᑲᓇᐣ, “ᐸᑭᑎᓂᑯᐠ ᒋᐱᓈᓯᐦᑲᐃᐧᔑᐋᐧᐨ ᐊᐋᐧᔑᔕᐠ. 
ᑳᐃᐧᐣ ᑭᐱᐦᑎᓂᑯᐠ. ᒦ ᐅᑯᐁᐧᓂᐊᐧᐠ ᑑᑳᐣ ᑭᔐᒪᓂᑑ 
ᐅᑑᑭᒫᐃᐧᐃᐧᓂᐣᐠ ᑳᐊᔮᐋᐧᐨ. 15 ᑌᐯᐧ ᑭᑎᓂᓈᐋᐧ, ᐊᐊᐧᓀᐣ ᐁᑳ 
ᑫᐅᑖᐦᐱᓇᒧᑫᐧᐣ ᑭᔐᒪᓂᑑ ᐅᑑᑭᒫᐃᐧᐃᐧᐣ ᑖᐱᓑᑰᐨ ᐊᐋᐧᔑᓑ ᑳᐃᐧᐣ
ᐄᐧᐦᑳ ᑕᑮᐲᐣᑎᑫᓰᐣ.” 16 ᒋᓴᐢ ᐅᑮ ᐅᑖᐦᐱᓈᐣ ᐊᐋᐧᔑᔕᐣ 
ᐁᑮᓵᒥᓈᐨ ᒦᓇ ᐁᑮᔕᐁᐧᓂᒫᐨ.

ᑳᐁᐧᓅᑎᓯᐨ ᓈᐯ

17 ᒋᓴᐢ ᑮᐊᓂᒫᒑ, ᐯᔑᐠ ᓈᐯᐊᐧᐣ ᐅᑮ ᐱᓈᓯᑳᑰᐣ 
ᐅᑮ ᐅᐣᒋᒌᑲᐧᓇᐦᐲᑖᑰᐣ ᐁᑮᑲᑫᐧᒋᒥᑯᐨ, “ᑳᒥᓈᐧᑎᓯᔮᐣ ᐅᑭᐦᑭᓅᐦᐊᒫᑫ,
ᑫᑯᓀᐣ ᑫᑮᑑᑕᒫᐹᐣ ᒋᑮᐊᔮᔮᐣ ᑳᑭᑫ ᐱᒫᑎᓯᐃᐧᐣ?”

18 ᒋᓴᐢ ᐅᑮᓇᐦᑲᐁᐧᔑᐦᐋᐣ, “ᑫᑯᓀᐣ ᑳᒥᓈᐧᑎᓯᔮᐣ 
ᐁᐧᐣᒋ ᐃᔑᓂᐦᑳᓂᔑᔭᐣ? ᑳᐃᐧᐣ ᐊᐃᐧᔭ ᒋᒥᓈᐧᑎᓯᐨ, ᐯᔑᐠ ᐁᐦᑕ 
ᐊᐦᐊᐁᐧ ᑭᔐᒪᓂᑑ. 19 ᑭᑭᐦᑫᐣᑖᐣ ᐅᓇᐦᔓᐁᐧᐃᐧᓇᐣ, ‘ᑳᐃᐧᐣ 
ᑲᓂᐦᓯᐁᐧᓰᐣ, ᑳᐃᐧᐣ ᑲᐱᔑᑳᐧᑎᐢ, ᑳᐃᐧᐣ ᑲᑭᒨᑎᓰᐣ, ᑳᐃᐧᐣ ᑲᐧᐣᑕ 
ᑲᐃᓈᒋᒧᓰᐣ, ᑳᐃᐧᐣ ᑲᐊᐧᔦᔑᐦᐃᐁᐧᓰᐣ, ᑭᐦᑌᓂᒼ ᑭᑖᑖ ᒦᓇ ᑭᒫᒫ.’ ”

20 “ᑭᐦᑭᓅᐦᐊᒫᑫ, ᑲᐦᑭᓇ ᐅᓄᐁᐧᓂᐊᐧᐣ ᓂᑮᐱᑲᓇᐁᐧᐣᑖᓇᐣ 
ᑳᐴᓑᑭᓃᑮᐃᐧᔮᐣ.”

21 ᒋᓴᐢ ᐅᑮ ᑲᓇᐋᐧᐸᒫᐣ ᐁᑮᓵᑭᐦᐋᐨ ᒦᓇ ᐅᑮᐦᐃᓈᐣ, “ᐯᔑᐠ 
ᑫᑰᐣ ᑭᓅᐣᑌᐦᓭ. ᒫᒑᐣ ᑕᓑ, ᐊᐣᑖᐃᐧᐊᑖᐋᐧᑫᐣ ᑲᐦᑭᓇ ᑫᑰᓇᐣ 
ᑳᐊᔮᔮᓂᐣ ᒦᓂᐠ ᑳᑭᑎᒫᑭᓯᐋᐧᐨ, ᐁᑲᐧᑕᓑ ᑳᐊᔮᐣ ᐁᐧᓅᑎᓯᐃᐧᐣ 
ᑭᐦᒋᑮᔑᑯᐣᐠ. ᐁᑲᐧ ᐱᒥᓂᔕᐦᐅᔑᐣ.”

22 ᓈᐯ ᑳᐃᐧᐣ ᒋᐅᐣᒋ ᓇᐦᐁᐣᑕᐣᐠ. ᑮᓂᑲᑌᓑᑳ ᐁᑮᒪᒉᐣᑕᐣᐠ ᐊᓂᓑ 
ᐁᑮ ᑭᐦᒋᐁᐧᓅᑎᓯᐨ.

23 ᒋᓴᐢ ᑮᐸᐹᒥᐊᐃᓈᐱ ᒦᓇ ᐅᑮᐦᐃᓈᐣ ᐅᑭᐦᑭᓅᐦᐊᒪᐋᐧᑲᓇᐣ, 
“ᒫᐊᐧᐨ ᑕᔮᓂᒪᐣ ᑳᐁᐧᓄᑎᓯᐋᐧᐨ ᒋᑮᐲᐣᑎᑫᐋᐧᐨ ᑭᔐᒪᓂᑑ 
ᐅᑑᑭᒫᐃᐧᓂᐣᐠ.”

24 ᑭᐦᑭᓅᐦᐊᒪᐋᐧᑲᓇᐠ ᐅᑮ ᒫᒪᐦᑳᓯᑕᓈᐋᐧ ᒋᓴᓲᐣ ᐅᑎᐦᑭᑐᐃᐧᓂᓃᐣ.
ᒦᓇᐋᐧ ᒋᓴᐢ ᑮᐊᓃᐦᑭᑐ, “ᓂᓃᒐᓂᔕᐠ, ᒫᐊᐧᐨ ᑕᔮᓂᒪᐣ ᐊᐃᐧᔭ 
ᒋᑮᐱᐣᑎᑫᐨ ᑭᔐᒪᓂᑑ ᐅᑑᑭᒫᐃᐧᓂᐣᐠ. 25 ᐁᐧᐣᑕᐣ ᐱᐦᑲᐧᑲᓀᐃᐧᐱᔑᐢᑭ

ᒋᔖᐳᓑᑳᐨ ᑳᐃᔑ ᐸᑯᓀᔮᐱᑲᓂᓂᐠ ᔖᐳᓂᑲᓂ, ᐊᐲᐨ ᑳᐁᐧᓅᑎᓯᐨ
ᐊᐃᐧᔭ ᒋᑮᐲᐣᑎᑫᐨ ᑭᔐᒪᓂᑑ ᐅᑑᑭᒫᐃᐧᓂᐣᐠ.”

26 ᑭᐦᑭᓅᐦᐊᒪᐋᐧᑲᓇᐠ ᐊᐊᐧᔑᒣ ᑮᒫᒪᐦᑳᑌᐣᑕᒨᐠ ᒦᓇ 
ᑮᐊᐃᓂᑐᐊᐧᐠ, “ᐊᐊᐧᓀᐣ ᑫᑮᐱᒫᒋᐦᐅᐨ?”

27 ᒋᓴᐢ ᐅᑮᑲᓇᐋᐧᐸᒫᐣ ᒦᓇ ᐁᐃᐦᑭᑐᐨ, “ᑳᐃᐧᐣ ᐊᐃᐧᔭ 
ᐅᑖᑲᓑᑭᐦᑑᓰᐣ, ᐁᑲᐧᐃᐧᐣ ᑭᔐᒪᓂᑑ ᑲᐦᑭᓇ ᑫᑰᓂ ᐅᑲᓑᑭᐦᑑᐣ.”

28 ᐲᑕᕒ ᐅᑮᐦᐃᓈᐣ ᒋᓴᓲᐣ, “ᓂᑮᓇᑲᑖᒥᐣ ᑲᐦᑭᓇ ᑫᑰᓇᐣ 
ᐁᐃᐧᐱᒥᓂᔕᐦᐅᑰᔭᐣ.”

29 ᒋᓴᐢ ᑮᐦᐃᑭᑐ, “ᑌᐯᐧ ᑭᑎᓂᓈᐋᐧ, ᐊᐃᐧᔭ ᑳᓇᑲᑕᐣᐠ 
ᐅᑲᐯᔑᐃᐧᐣ, ᓈᐣᑕ ᐄᐧᒋᐦᑫᐧᓯᐊᐧᐣ, ᐅᑕᐁᐧᒫᐣ, ᐅᒫᒫᒪᐣ, ᐅᑖᑕᒪᐣ, 
ᐅᓃᒑᓂᔕᐣ, ᑭᐦᑎᑳᓇᐦᑭ ᐅᐣᒋ ᒦᓇ ᒥᓈᐧᒋᒧᐃᐧᐣ, 30 ᑕᒦᓈᑲᓅ 
ᒥᑖᐦᓱᒥᑕᓇ ᐊᐊᐧᔑᒣ ᒥᓂᑯᐠ ᓅᐣᑯᒼ ᒣᑳᐧᐨ ᐁᐱᒫᑎᓯᐨ, ᑲᐯᔑᐃᐧᓇᐣ, 
ᐅᐄᐧᒋᐦᑫᐧᓯᐊᐧᐣ, ᐅᑕᐁᐧᒫᐣ, ᐅᒫᒫᒪᐣ, ᐅᓃᒑᓂᔕᐣ ᒦᓇ 
ᐅᑭᑎᐦᑳᓇᐦᑭ ᐁᑲᐧ ᑲᔦ ᒋᑲᑳᐧᑕᑭᐦᑑᐋᐧᐨ. ᐃᔑᓃᑳᐣ ᐅᑲᐊᔮᓈᐋᐧ 
ᑳᑭᑫ ᐱᒫᑎᓯᐃᐧᐣ. 31 ᔖᑰᐨ ᒥᐦᔒᐣ ᑳᓃᑳᓃᐋᐧᐨ ᐅᑖᓈᐣᐠ 
ᑕᐃᓯᐦᓭᐊᐧᐠ, ᒦᓇ ᐃᑭᐁᐧᓂᐊᐧᐠ ᐅᑖᓈᐣᐠ ᑳᐊᔮᐋᐧᐨ ᑕᓃᑳᓃᐊᐧᐠ.”

ᒋᓴᐢ ᑭᔮᐱᐨ ᒦᓇᐋᐧ ᐁᐦᐋᓂᒨᑕᐣᐠ ᐅᓃᐳᐃᐧᐣ

32 ᑮᐦᐊᓂᒫᒑᐊᐧᐠ ᒉᕒᐅᓴᓬᐊᒼ ᐁᑮᐃᔖᐋᐧᐨ, ᒋᓴᐢ ᑮᓃᑳᓂᓑᑳ. 
ᑭᐦᑭᓅᐦᐊᒪᐋᐧᑲᓇᐠ ᑮᒫᒪᑳᑌᐣᑕᒧᐠ, ᐃᑭᐁᐧᓂᐊᐧᐠ ᑳᐱᒥᓂᔕᐦᐃᑫᐋᐧᐨ 
ᐁᑮᓭᑭᓯᐋᐧᐨ. ᒦᓇ ᒋᓴᐢ ᐅᐱᒣᐦᐃ ᐅᑮᐃᔑᐃᐧᓈᐣ ᒥᑖᓱᐦ ᓃᔓᔖᑊ 
ᐅᑮᐃᐧᐣᑕᒪᐋᐧᐣ ᑫᐊᓃᔑᐁᐧᐱᔑᐨ. 33 “ᒉᕒᐅᓴᓬᐊᒼ ᑭᑎᔖᒥᐣ,” ᒋᓴᐢ
ᑮᐦᐃᑭᑐ, “ᐃᓂᓃᐤ ᐅᑯᓯᐦᓴᐣ ᑕᐊᐧᔦᔑᐸᑭᑎᓈᑲᓅ ᒋᐅᑖᐦᐱᓂᑯᐨ 
ᑭᐦᒋᐊᔭᒥᐦᐁᐃᐧᑭᒫᐣ ᒦᓇ ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ. 
ᐅᑲᐃᓇᔓᐋᐧᓈᐋᐧᐣ ᒋᓂᓯᒥᐣᐨ ᒦᓇ ᐅᑲᐃᔓᑕᒪᐋᐧᐋᐧᐣ 

ᒉᐣᑖᓬᐃᓂᓂᐊᐧᐠ, 34 ᐅᑲᒣᑕᐋᐧᑳᓈᐋᐧᐣ ᒦᓇ ᒋᓴᓰᑲᐧᓈᐋᐧᐨ, 
ᒋᐸᐸᓯᑌᐦᐋᐧᐋᐧᐨ ᒦᓇ ᒋᓂᓵᐋᐧᐨ. ᑮᐃᓑᑳᐧ ᓂᐦᓱᑮᔑᑳᓂᐠ ᑕᐊᐧᓂᓑᑳ.”

ᐅᓇᐣᑐᑕᒫᑫᐃᐧᓂᐋᐧ ᒉᒥᐢ ᒦᓇ ᒐᐧᐣ

35 ᒉᒥᐢ ᒦᓇ ᒐᐧᐣ ᐅᑯᓯᐦᓴᐣ ᓭᐱᑏ ᐅᑮᐱᓈᓯᐦᑲᐋᐧᐋᐧᐣ ᒋᓴᓲᐣ. 
“ᐅᑭᐦᑭᓅᐦᐊᒫᑫ,” ᑮᐦᐃᑭᑐᐊᐧᐠ, “ᑭᓇᐣᑕᐁᐧᓂᒥᑰ ᒋᑐᒋᑫᑕᒪᐃᐧᔑᔮᐣᐠ 
ᑫᑰᐣ ᐱᑯᐦ ᑫᑲᑫᐧᒋᒥᑰᔭᐣ.”

36 “ᑫᑯᓀᐣ ᓇᐣᑕᐁᐧᐣᑕᒣᐠ ᑫᑑᑕᒪᐃᐧᓂᓇᑯᐠ?” ᐅᑮᐦᐃᔑ ᑲᑫᐧᒋᒫᐣ.
37 ᐅᑮᓇᐦᑲᐧᐁᐧᔑᐦᐋᐋᐧᐣ, “ᒦᓂᔑᓈᐣ ᐃᐦᐃᒫ ᒋᐊᐱᔮᐣᐠ ᐯᔑᐠ 

ᑭᓇᐦᐃᐃᐧᓂᐣᐠ ᒦᓇ ᐯᔑᐠ ᑭᓇᒪᐣᒌᐃᐧᓂᐣᐠ ᑭᑭᐦᑌᐣᑖᑯᓯᐃᐧᓂᐣᐠ.”
38 ᒋᓴᐢ ᑮᐃᐦᑭᑐ, “ᑳᐃᐧᐣ ᑭᑭᐦᑫᐣᑕᓰᓈᐋᐧ ᑫᑯᓀᐣ ᑳᓇᐣᑐᑕᒫᑫᔦᐠ.

ᑭᑖᑲᓑᑭᑐᓈᐋᐧ ᓇ ᒋᐅᐣᒋ ᒥᓂᐦᑫᐧᔦᐠ ᒥᓂᑲᐧᑲᓂᐣᐠ ᑲᑲᐧᑕᑭᓯᐃᐧᓂᐣᐠ 
ᐅᐣᒋ ᓃᐣ ᑫᐅᐣᒋ ᒥᓂᐦᑫᐧᔮᐣ, ᓈᐣᑕ ᒋᓰᐣᑲᐦᐊᐣᑖᑯᔦᐠ ᓃᐣ 
ᑫᐅᐣᒋ ᓰᐣᑲᐦᐋᐣᑖᑯᔮᐣ?”

39 “ᓂᑖᑲᓑᑭᐦᑑᒥᐣ,” ᑮᐦᑭᑐᐊᐧᐠ.

ᒋᓴᐢ ᐅᑮᐦᐃᓈᐣ, “ᑲᒥᓂᐦᑫᐧᓈᐋᐧ ᑫᐅᐣᒋ ᒥᓂᐦᑫᐧᔮᐣ ᒦᓇ 
ᑫᐅᐣᒋ ᓰᐣᑲᐦᐊᐣᑖᑯᔮᐣ ᑲᓰᐣᑲᐦᐊᐣᑖᑯᓈᐋᐧ. 40 ᐃᐦᐃᒫ ᒋᑮᐃᔑᐊᐱᐋᐧᐨ
ᓇᐦᐃᐃᐧᓂᐣᐠ ᓈᐣᑕ ᓇᒪᐣᒌᐃᐧᓂᐣᐠ ᑳᐃᐧᐣ ᓃᐣ ᓂᑲᐅᓀᐣᑕᓰᐣ. 
ᐃᑭᐁᐧᓂᐊᐧᐠ ᑕᒦᓈᐊᐧᐠ ᑳᑲᐧᔮᐣᒋᑕᒪᐃᐧᐣᑖᐧ ᑳᑮᐅᓀᓂᒫᒋᐣ 
ᑭᔐᒪᓂᑑ.”

41 ᐊᐦᐲ ᐃᑭᐁᐧᓂᐊᐧᐠ ᑯᑕᑭᔭᐠ ᑳᒥᑖᐦᓱᐋᐧᐨ ᑭᐦᑭᓅᐦᐊᒪᐋᐧᑲᓇᐠ 
ᑳᓅᐣᑕᒧᐋᐧᐨ ᐅᐦᐅᐁᐧᓂ, ᑳᐃᐧᐣ ᒋᐅᐣᒋ ᓇᐦᐁᓂᒫᐋᐧᐨ ᒉᒥᓲᐣ ᒦᓇ 
ᒐᐧᓇᐣ. 42 ᒋᓴᐢ ᐅᑮᒫᒪᐤ ᓇᐣᑐᒫᐣ ᒦᓇ ᑮᐃᐦᑭᑐ, “ᑭᑭᐦᑫᓂᒫᐋᐧᐠ 
ᐃᑭᐁᐧᓂᐊᐧᐠ ᑳᐅᑭᒫᑲᐣᑕᐋᐧᐋᐧᐨ ᒉᐣᑖᓬᐃᓂᓂᐊᐧᐣ ᐁᑎᐯᓂᒥᑯᐋᐧᐨ, 
ᐃᑭᐁᐧᓂᐊᐧᐠ ᑳᑭᐦᒋᓀᐣᑖᑯᓯᓂᐣᐨ ᐁᒪᓑᑲᐋᐧᐦᑯᓂᑰᐋᐧᐨ. 43 ᑳᐃᐧᐣ 

ᑮᓇᐋᐧ ᐃᔑᓈᑯᓯᐠ, ᐊᐃᐧᔭ ᑳᐃᐧ ᓃᑳᓀᐣᑖᑯᐦᐃᑎᓱᐨ ᑕᐃᔑᐊᔮ 
ᑖᐱᓑᑯᐨ ᒫᒪᐤ ᐊᓄᐦᑮᓈᑲᐣ. 44 ᐊᐃᐧᔭ ᑳᐃᐧ ᓂᑳᓀᐣᑖᑯᐦᐃᑎᓱᐨ 
ᑕᒫᒪᐤ ᐊᓄᐦᑮᓈᑲᓂᐃᐧ. 45 ᐃᓂᓃᐤ ᐅᑯᓯᐦᓴᐣ ᑳᐃᐧᓂᐣ ᐃᐦᐃᐁᐧᓂ 
ᑮᐅᐣᒋ ᐲᔖᓰᐣ ᒋᐸᒥᐦᐋᑲᓅᐨ, ᐱᑯᐦ ᒋᐸᒥᐦᐃᐁᐧᐨ ᒋᐸᑭᑎᓇᐠ 
ᐅᐱᒫᑎᓯᐃᐧᐣ ᒥᐦᔒᐣ ᐊᐃᐧᔭᐠ ᒋᑮᐅᐣᒋ ᐱᒫᒋᐦᐃᐣᑕᐧ.”

ᐁᑮ ᐋᐧᐱᐦᐋᑲᓅᐨ ᐁᑳ ᑳᐋᐧᐱᐨ ᐹᕒᑎᒣᐊᐢ

46 ᑮᐱᑕᑯᐦᔑᓅᐠ ᐃᐦᐃᒫ ᒉᕒᐃᑯ ᑭᐦᒋᑖᐃᐧᓂᐣᐠ. ᑮᐦᐊᓄᐣᒋ ᒫᒑᐊᐧᐠ
ᒋᓴᐢ ᐁᑮᐃᐧᒌᐋᐧᐨ ᐅᑭᐦᑭᓅᐦᐊᒪᐋᐧᑲᓇᐣ ᑕᑯᐦ ᑭᐦᒋᒥᔒᐣ ᐊᐃᐧᔭᐠ, 
ᐁᑳ ᑳᐋᐧᐱᐨ ᓈᐯ ᐹᕒᑎᒣᐊᐢ ᐅᑯᓯᐦᓴᐣ ᑎᒣᐊᐢ ᑮᐦᐊᐱ ᒦᐦᑲᓈᐣᐠ
ᑳᑭᑎᒫᑭᓯᐨ. 47 ᐊᐦᐲ ᑳᓅᐣᑕᐣᐠ ᒋᓴᓲᐣ ᓈᓴᕒᐊᑎᐣᐠ ᑳᐅᐣᒌᓂᐨ 
ᐁᐱᒧᓭᓂᐨ, ᑮᔖᑯᐁᐧ, “ᒋᓴᐢ, ᑌᐱᐟ ᐅᑯᓯᐦᓴᐣ, ᐃᐧᒋᐦᐃᔑᐣ.”

48 ᒥᐦᔒᐣ ᐅᑮᑲᓅᓈᐋᐧᐣ ᐁᑳ ᒋᐃᐦᑭᑐᓂᐨ, ᐋᐣᒋᑯ ᐊᐊᐧᔑᒣ 
ᑮᔖᑯᐁᐧ, “ᑌᐱᐟ ᐅᑯᓯᐦᓴᐣ, ᐃᐧᒋᐃᐦᔑᐣ.”

49 ᒋᓴᐢ ᑮᑭᐦᐱᒋᑳᐸᐃᐧ ᑮᐦᐃᑭᑐ, “ᓇᐣᑐᒥᐠ.”

ᐅᑮᑲᓅᓈᐋᐧᐣ ᐃᓂᐁᐧᓂᐊᐧᐣ ᐁᑳ ᑳᐋᐧᐱᓂᐨ, “ᒥᓀᐧᐣᑖᐣ, ᐸᓯᑮᐧᐣ,
ᒋᓴᐢ ᑭᓇᐣᑐᒥᐠ.” 50 ᐸᓇᑫᐦᐃ ᐅᑮᐃᔑᐁᐧᐱᓈᐣ ᐅᒪᑰᐟ, ᑮᐸᓯᑮᐧ 
ᐁᑮᓈᓯᐦᑲᐋᐧᐨ ᒋᓴᓲᐣ.

51 ᒋᓴᐢ ᐅᑮᑲᑫᐧᒋᒫᐣ, “ᑫᑯᓀᐣ ᓇᐣᑕᐁᐧᓂᒥᔑᔭᐣ 
ᒋᑐᒋᑫᐦᑕᒪᐃᐧᓈᐣ?”

“ᐅᑭᐦᑭᓅᐦᐊᒫᑫ, ᓂᓇᐣᑕᐁᐧᐣᑖᐣ ᒋᐋᐧᐱᔮᐣ.”
52 ᒋᓴᐢ ᐅᑮᐦᐃᓈᐣ, “ᒫᒑᐣ, ᑭᑌᐯᐧᔦᐣᑕᒧᐃᐧᐣ ᑮᓇᐣᑕᐃᐧᐦᐃᑯᐣ.” 

ᔐᒫᐠ ᑮᐋᐧᐱ ᒦᓇ ᐅᑮᐱᒥᓂᔕᐧᐦᐋᐧᐣ ᒋᓴᓲᐣ.

ᒋᓴᐢ ᑳᑮᐲᐣᑎᑫᓑᑳᐨ ᒉᕒᐅᓴᓬᐊᒥᐣᐠ

ᐊᐦᐲ ᐁᐊᓂᑕᑯᔑᓄᐋᐧᐨ ᐃᐦᐃᒫ ᒉᕒᐅᓴᓬᐊᒼ ᑮᐃᔖᐊᐧᐠ 
ᐃᐦᐃᒫ ᐯᐟᐯᐨ ᒦᓇ ᐯᐦᑕᓃ ᑳᐃᒋᑳᑌᐠ ᑖᐃᐧᓂᐣᐠ ᐯᔓᐨ 

ᐃᐦᐃᒫ ᐊᓬᐃᑊ ᐱᑳᐧᒪᑎᓈᐣᐠ, ᒋᓴᐢ ᐅᑮᒫᒋᓂᔕᐦᐋᐧᐣ ᓃᔑᐣ 
ᐅᑭᐦᑭᓅᐦᐊᒪᐋᐧᑲᓇᐣ. 2 ᐅᑮᐦᐃᓈᐣ, “ᐃᔖᔪᐠ ᑕᐃᐧᓂᐣᐠ ᑎᐱᓑᑰᐨ 
ᑳᓂᐊᔮᐠ, ᐊᓂᐲᐣᑎᑫᓑᑳᔦᐠ ᑲᐋᐧᐸᒫᐋᐧ ᔓᔓᒥᐢᑕᑐᒼ ᒋᓴᑲᐦᐱᓱᐨ, 
ᐁᑳᐃᐧᐦᑳ ᒪᐦᔑ ᐊᐃᐧᔭ ᐁᐦᐱᒧᐃᐧᓂᑯᐨ. ᐋᐸᐦᐅᐠ ᒦᓇ ᐲᓂᐠ ᐅᐦᐅᒫ. 
3 ᑮᓑᐱᐣ ᐊᐃᐧᔭ ᑲᑫᐧᒋᒥᑰᔦᐠ, ‘ᑫᑯᓀᐣ ᐁᐧᐣᒋᑑᑕᒣᐠ?’ ᐅᐦᐅᐁᐧ ᑲᐃᓈᐋᐧ, 
‘ᑳᑎᐯᐣᒋᑫᐨ ᐅᓇᐣᑕᐁᐧᓂᒫᐣ, ᔐᒪᐠ ᑕᐱᑮᐁᐧᐃᐧᓈᑲᓅ.’ ”

11

4 ᑮᒫᒑᐊᐧᐠ ᒦᓇ ᐅᑮᒥᑲᐋᐧᐋᐧᐣ ᔓᔓᒥᐢᑕᑐᒼ ᐊᑲᐧᒋᐣᐠ 
ᐁᑭᐦᒋᐊᐧᐱᓱᓂᐣᐨ ᐃᐦᐃᒫ ᒦᐦᑲᓈᐣᐠ ᐃᓑᑳᐧᑌᐣᐠ ᒦᓇ ᐅᑮᐊᐸᐧᐦᐋᐧᐋᐧᐣ.
5 ᐋᐣᑕ ᐊᐃᐧᔭᐠ ᑮᓃᐸᐃᐧᐊᐧᐠ ᐃᐦᐃᒫ ᐅᑮᑲᐧᑫᐧᒋᒥᑯᐋᐧᐣ, “ᑫᑯᓀᐣ 
ᐁᐧᐣᒋᑑᑕᒣᐠ ᑳᔮᐸᐧᐦᐋᐧᔦᐠ ᔓᔓᒥᐢᑕᑐᒼ? ” 6 ᐅᑮ ᓇᐦᑲᐁᐧᔑᐦᐋᐋᐧᐣ 
ᒋᓴᓲᐣ ᑳᑮᐃᔑ ᐄᐧᐣᑕᒫᑯᐋᐧᐨ, ᐅᑮᐸᑭᑎᓂᑰᐋᐧᐣ ᒋᒫᒋᐃᐧᓈᐋᐧᐨ. 
7 ᐊᐦᐲ ᑳᐲᐣᑕᒪᐋᐧᐋᐧᐨ ᒋᓴᓲᐣ ᔓᔓᒥᐢᑕᑐᒼ, ᐅᑮ ᐊᐧᑭᐦᑕᑐᓈᐋᐧ 
ᐅᒪᑰᑖᐋᐧ ᒋᐊᐸᐱᓂᐨ. 8 ᒥᐦᔒᐣ ᐅᑮᑕᔐᐧᑭᓯᑑᓈᐋᐧ ᐅᒪᑰᑖᐋᐧ 
ᒦᐦᑲᓈᐣᐠ, ᑲᔦ ᑯᑕᑭᔭᐠ ᐅᑮ ᓃᐱᑌᓯᑑᓈᐋᐧ ᐊᐧᑎᑲᐧᓇᐣ 
ᑳᐊᓃᐱᔑᐊᐧᓂᑭᐣ ᐁᑮ ᒪᓂᑲᐦᐊᒪᐋᐧᐨ ᐅᐱᒣᐦᑲᓇ. 9 ᐃᑭᐁᐧᓂᐊᐧᐠ 
ᑳᑮᓃᑳᓃᐋᐧᐨ ᒦᓇ ᑳᑮᐱᒥᓂᔕᐦᐃᑫᐋᐧᐨ ᑮᔖᑯᐁᐧᐊᐧᐠ,

“ᐦᐅᓵᓇ!”
“ᔕᐁᐧᐣᑖᑯᓯ ᐊᐦᐊᐁᐧ ᑳᐱᑕᑯᔑᐣᐠ ᐃᐦᐃᒫ 

ᐅᑎᓯᓂᐦᑳᓱᐃᐧᓂᐣᐠ ᑳᑎᐯᐣᒋᑫᐨ!”
10 “ᔕᐁᐧᐣᑖᑲᐧᐣ ᑳᑕᑯᔑᓅᒪᑲᓂᐠ ᐅᑑᑭᒫᐃᐧᐃᐧᐣ ᑭᑖᑖᒥᓈᐣ 

ᑌᐱᐟ!”
“ᐦᐅᓵᓇ ᑳᐃᓑᐯᐣᑖᑯᓯᐨ!”

11 ᒋᓴᐢ ᑮᐲᐣᑎᑫ ᒉᕒᐅᓴᓬᐊᒼ, ᑮᐃᔖ ᑭᐦᒋᐊᔭᒥᐦᐁᐃᐧᑲᒥᑯᐣᐠ, ᒦᓇ
ᑲᐦᑭᓇ ᑫᑰᓇᐣ ᐅᑮ ᑲᓇᐋᐧᐸᐣᑖᓇᐣ. ᐋᔕ ᐃᐦᐃᐁᐧ ᑮᐊᓅᓈᑯᔑᐣ, 
ᒋᓴᐢ ᑮᐊᓂᒫᒑ ᐯᐦᑕᓃ ᐁᑮᐦᐃᔖᐨ ᐊᔑᐨ ᑕᑯ ᑳᒥᑖᐦᓱ 
ᓃᔓᔖᐳᐋᐧᐨ ᑭᐦᑭᓅᐦᐊᒪᐋᐧᑲᓇᐠ.

ᒋᓴᐢ ᑳᑮᑲᓅᓈᐨ ᒦᓂᔖᐦᑎᑰᐣ ᒋᓃᐳᓂᐨ

12 ᐁᑲᐧ ᒦᓇᐋᐧ ᐁᐊᓂᑮᔑᑳᐠ ᑮᐊᓂᒫᒑᐋᐧᐠ ᐃᐦᐃᒫ ᐯᐦᑕᓃ, ᒋᓴᐢ
ᑮᐹᐊᐧᓃ. 13 ᐋᐧᐦᓴ ᐅᑮ ᐅᐣᒋ ᑌᐹᐸᒫᐣ ᒦᓂᔖᐦᑎᑰᐣ 
ᐁᐦᐊᓃᐱᔑᐃᐧᓂᐣᐨ, ᐅᑮᓈᓯᐦᑲᐋᐧᐣ ᐁᑮ ᓇᓈᐣᑕᐃᐧᑭᐦᑫᑕᐣᐠ ᑮᓑᐱᐣ 
ᒦᓂᔑᐃᐧᓂᑫᐧᐣ. ᐊᐦᐲ ᐁᐦᐊᓅᑎᑕᐣᐠ, ᑳᐃᐧᐣ ᑫᑰᓂ ᒋᐅᐣᒋ ᒥᐦᑲᐣᐠ, 
ᐊᓃᐲᔕᐣ ᐁᐦᑕ, ᐊᓂᓑ ᑳᐃᐧᐣ ᒪᐦᔑ ᐅᒋᐦᒋᓭᓯᓅᐣ ᒋᓂᐦᑖᐃᐧᑭᐦᑭᐣ 
ᒦᓂᔕᐣ. 14 ᒋᓴᐢ ᐅᑮᑲᓅᓈᐣ ᒥᐦᑎᑰᐣ, “ᑳᐃᐧᐣ ᐄᐧᐦᑳ ᒦᓇᐋᐧ ᐊᐃᐧᔭ
ᑕᐅᐣᒋ ᐊᒨᒥᓀᓰᐣ.” ᐅᑭᐦᑭᓅᐦᐊᒪᐋᐧᑲᓇᐣ ᐅᑮᓅᐣᑖᑰᐣ ᐅᐦᐅᐁᐧ 
ᑳᑮᐃᐦᑭᑐᐨ.

ᒋᓴᐢ ᑮᐦᐃᔖ ᑭᐦᒋᐊᔭᒥᐦᐁᐃᐧᑲᒥᑯᐣᐠ

15 ᑮᐱᑕᑯᐦᔑᓅᐠ ᒉᕒᐅᓴᓬᐊᒦᐣᐠ ᒋᓴᐢ ᑮᐲᐣᑎᑫ 
ᑭᐦᒋᐊᔭᒥᐦᐁᐃᐧᑲᒥᑯᐣᐠ ᒦᓇ ᐅᑮ ᓵᑭᒋᓂᔕᐦᐋᐧᐣ ᐃᓂᐁᐧᓂᐊᐧᐣ 
ᑳᔮᑖᐁᐧᓂᐨ ᑲᔦ ᑳᐊᑖᐋᐧᑫᓂᐨ ᐃᐦᐃᒫ. ᐅᑮ ᑲᐧᓇᐱᐁᐧᐱᓈᓇᐣ 
ᐅᑕᒋᑲᓈᐦᑎᑰᓃᐣ ᐃᓂᐁᐧᓂᐊᐧᐣ ᔔᓂᔮᓇᐣ ᑳᒣᓑᑲᐧᑑᓈᐋᐧᐨ ᒦᓇ 
ᐅᑌᓴᐳᐃᐧᓂᓃᐣ ᐃᓂᐁᐧᓂᐊᐧᐣ ᑳᔭᑖᐋᐧᑫᓂᐨ ᐅᒦᒦᐣ. 16 ᑳᐃᐧᐣ 
ᐅᑑᐣᒋ ᐸᑭᑎᓈᓰᐣ ᐊᐃᐧᔭᐣ ᑳᐃᐧᐊᑖᐋᐧᑫᓂᐨ ᑫᑯᓂ ᒋᔖᐳᐃᐧᑑᓂᐨ
ᐃᐦᐃᒫ ᑭᐦᒋᐊᔭᒥᐦᐁᐃᐧᑲᒥᑯᐣᐠ. 17 ᑮᐃᔑ ᑭᐦᑭᓅᐦᐊᒫᑫ ᒦᓇ ᑮᐦᐃᑭᑐ, 
“ᐃᓇᓯᓇᐦᐃᑳᑌ, ‘ᓂᐋᐧᑲᐦᐃᑲᐣ ᐅᐦᐅᒫ ᑫᑕᔑ ᐊᔭᒥᐦᒋᑫᐋᐧᐨ ᑲᐦᑭᓇ 

ᐁᐣᑕᓱᑳᓀᓯᐋᐧᐨ ᐊᐃᐧᔭᐠ ’? ᑮᓇᐋᐧᑕᓑ ᑭᑎᔑᓈᑯᑑᓈᐋᐧ ᐅᐋᐧᔓᐋᐧ 
ᐅᑭᒨᒋᓑᑲᐠ.”

18 ᑭᐦᒋᐊᔭᒥᐦᐁᐃᐧᑭᒫᐠ ᒦᓇ ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ 
ᐅᑮᓅᐣᑖᓈᐋᐧ ᐅᐦᐅᐁᐧᓂ ᒦᓇ ᐅᑮ ᒫᒌᓇᓈᐣᑐᓈᓈᐋᐧ ᐋᓃᐣ 
ᑫᑮᐃᔑ ᓂᓵᐋᐧᐦᐸᐣ, ᐅᑮᑯᐦᓵᐋᐧᐣ ᐊᓂᓑ ᑲᐦᑭᓇ ᑳᑮᑭᐦᒋᒥᔒᓄᐋᐧᐨ 
ᐊᐃᐧᔭᐠ ᐅᑮ ᒫᒪᐦᑳᑌᐣᑖᓈᐋᐧ ᐅᑭᐦᑭᓅᐦᐊᒫᑫᐃᐧᓂᓃᐣ.

19 ᐊᐦᐲ ᐁᐦᐊᓅᓈᑯᔑᓂᓂᐣᐠ ᒋᓴᐢ ᒦᓇ ᐅᑭᐦᑭᓅᐦᐊᒪᐋᐧᑲᓇᐠ 
ᑮᐦᐊᓅᐣᒋ ᒫᒑᐊᐧᐠ ᐃᐦᐃᒫ ᑭᐦᒋᑖᐃᐧᓂᐣᐠ.

ᑭᐦᑭᓅᐦᐊᒫᑫᐃᐧᐣ ᒦᓂᔖᐦᑎᑯᐣᐠ ᐅᐣᒋ 

20 ᐁᑫᑭᔐᐹᔮᐠ, ᑮᐊᓂᐱᒧᓭᐊᐧᐠ ᐁᑲᐧ ᐅᑮᐋᐧᐸᒫᐋᐧᐣ ᒦᓂᔖᐦᑎᑰᐣ
ᐁᐹᐦᓯᓂᐣᐨ ᐅᒌᐱᐦᑯᐣᐠ ᐃᓀᐦᑫ. 21 ᐲᑕᕒ ᑮᑲᓅᐦᑫᐦᓭ ᒦᓇ ᐅᑮᐦᐃᓈᐣ
ᒋᓴᓲᐣ, “ᐅᑭᐦᑭᓅᐦᐊᒫᑫ, ᐃᓈᐱᐣ ᐊᐦᐊᐁᐧ ᒦᓂᔖᐦᑎᐠ ᑳᑮᒪᒐᐣᑭᒪᐨ 
ᒥᑐᓂ ᐁᐹᐦᓱᐨ.”

22 “ᑌᐯᐧᔦᓂᒥᐠ ᑭᔐᒪᓂᑑ,” ᒋᓴᐢ ᐅᑮ ᐃᔑᓇᐦᑲᐁᐧᔑᐦᐋᐣ. 
23 “ᑌᐯᐧ ᑭᑎᓂᓈᐋᐧ, ᑮᓑᐱᐣ ᐊᐃᐧᔭ ᑫᑲᓅᑕᒧᑫᐧᐣ ᐱᐦᑲᐧᑎᓈᓂ, 
‘ᒫᒑᐣ, ᐊᐣᑕᐃᐧᐸᑯᐲᑲᐧᓑᑰᓂᐣ ᑭᐦᒋᑲᒦᐣᐠ,’ ᐁᑳ ᐅᑖᓀᐧᐣᑕᒧᐃᐧᓂᐨ 
ᐅᑌᐦᐄᐣᐠ, ᑌᐯᐧᐦᑕᐣᐠ ᑳᐃᐦᑭᑐᐨ ᑕᐃᓯᐦᓭᓂ, ᑌᐯᐧ 
ᑕᐃᔑ ᐋᐧᐸᐣᑕᐦᐃᑯᐃᐧᓯ. 24 ᐊᒦᐦᐅᐁᐧ ᑳᐅᐣᒋ ᐃᐧᐣᑕᒪᐃᐧᓇᑯᐠ, 
ᑫᑰᓀᐣ ᐱᑯ ᐁᓇᑐᑕᒫᑫᔦᐠ ᐊᔭᒥᐦᒋᑫᐃᐧᓂᐣᐠ, ᑌᐯᐧᐦᑕᒧᐠ ᐋᔕ ᐁᑮ
ᒦᓂᑰᔦᐠ ᐁᑲᐧ ᑭᑲᐊᔮᓈᐋᐧ. 25 ᐊᐦᐲ ᐁᓃᐸᐃᐧᔭᐣ ᐁᐊᔭᒥᐦᒋᑫᔭᐣ, 
ᑮᓑᐱᐣ ᐁᐊᐧᓂᑐᑖᑯᔦᐠ ᐊᐃᐧᔭ, ᐴᓀᐣᑕᒪᐃᐧᐠ, ᑫᐄᐧᐣ ᑭᑖᑖ 
ᑭᐦᒋᑮᔑᑯᐣᐠ ᑳᐊᔮᐨ ᑲᐴᓀᐣᑕᒫᑯᐋᐧ ᑭᒪᒋᑑᑕᒨᐃᐧᓂᐋᐧ.”f

f11:25 ᐁᐧᓑᑲᐨ ᐅᔑᐱᐦᐃᑲᓇᐣ ᑳᐃᐧᐣ ᒋᐊᔮᐠ ᐸᐦᑫᐱᐦᐃᑲᐣ 26. 

ᒋᓴᐢ ᐅᑲᑫᐧᒋᒥᑰᐣ ᐋᐣᑎ ᑳᐅᐣᒋᐦᓭᓂᐠ ᐅᑲᓑᑭᐦᐅᐃᐧᐣ

27 ᒦᓇᐋᐧ ᑮᐱᑕᑯᐦᔑᓅᐠ ᐃᐦᐃᒫ ᒉᕒᐅᓴᓬᐊᒼ. ᒣᑳᐧᐨ ᒋᓴᐢ 
ᐁᐱᒧᐦᓭᐨ ᑭᐦᒋᐊᔭᒥᐦᐁᐃᐧᑲᒥᑯᐣᐠ, ᐅᑮᐱᓈᓯᐦᑳᑰᐣ ᑭᐦᒋᐊᔭᒥᐦᐁᐃᐧᑭᒫᐣ,
ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ ᒦᓇ ᑳᓃᑳᓀᐣᑖᑯᓯᓂᐣᐨ. 
28 “ᑫᑯᓀᐣ ᑲᓑᑭᐦᐅᐃᐧᐣ ᑳᑑᑕᒪᐣ ᐅᓄᐁᐧᓂᐊᐧᐣ ᑫᑰᓇᐣ?” 
ᐅᑮᐃᔑ ᑲᑫᐧᒋᒫᐋᐧᐣ. “ᒦᓇ ᐊᐊᐧᓀᐣ ᑳᒦᓂᐠ ᑲᓑᑭᐦᐅᐃᐧᐣ ᒋᑑᑕᒪᐣ 
ᐅᓄᐦ ᑫᑰᓇᐣ?”

29 ᒋᓴᐢ ᐅᑮᓇᐦᑲᐧᐁᐧᔑᐦᐋᐣ, “ᑫᓃᐣ ᐯᔑᐠ ᑫᑰᐣ ᑲᑲᑫᐧᒋᒥᓂᓈᐋᐧ. 
ᓇᐦᑲᐧᐁᐧᔑᐦᐃᔑᔦᐠ, ᑲᐃᐧᐣᑕᒪᐃᐧᓂᓈᐋᐧ ᑫᑯᓀᐣ ᑲᓑᑭᐦᐅᐃᐧᐣ 
ᑳᑑᑕᒫᓂᐣ ᐅᓄᐦ ᑫᑰᓇᐣ. 30 ᐅᓰᐣᑲᐦᐊᐣᑖᑫᐃᐧᐣ ᒐᐧᐣ, ᑭᐦᒋᑮᔑᑰᐣᐠ ᓇ
ᑮᐅᐣᒌᒪᑲᓂᓂ ᓈᐣᑕ ᑲᔦ ᐊᓂᔑᓃᑳᐣᐠ ᐅᐦᐅᒫ ᐊᐦᑮᐣᐠ ᐅᐣᒋ? 
ᐄᐧᐣᑕᒪᐃᐧᔑᔪᐠ.”

31 ᑮᐋᓂᒨᑕᒫᑎᐊᐧᐠ ᐁᑮᐦᐃᑭᑐᐋᐧᐨ, “ᑮᓑᐱᐣ ᐃᐦᑭᑐᔭᐣᑭᐸᐣ, 
‘ᑭᐦᒋᑮᔑᑰᐣᐠ,’ ᑕᑲᑫᐧᑌᐧ, ‘ᑫᑯᓀᐣ ᐁᑳ ᑳᑮᐅᐣᒋ ᑌᐯᐧᐦᑕᐋᐧᔦᐠ?’ 
32 ᓈᓑᑫ ᑮᓑᐱᐣ ᐃᑭᐦᑐᔭᐣᑭᐸᐣ, ‘ᐊᓂᔑᓃᑳᐣᐠ ᑮᐅᐣᒋᓭᓂ’… .” 
(ᐅᑮᑯᓵᐋᐧᐣ ᐊᓂᔑᓂᓃᐊᐧᐣ, ᐊᓂᓑ ᑲᐦᑭᓇ ᑌᐯᐧ ᐱᑯᐦ 
ᐅᑭᐦᑭᐁᐧᐦᐃᑫ ᐅᑮᐃᓀᓂᒫᐋᐧᐣ ᒐᐧᓇᐣ.)

33 ᐅᑮᓇᐦᑲᐧᐁᐧᔑᐦᐋᐋᐧᐣ ᒋᓴᓲᐣ, “ᑳᐃᐧᐣ ᒋᑭᐦᑫᐣᑕᒫᐣᐠ.”

ᒋᓴᐢ ᑮᐃᐦᑭᑐ, “ᑳᐃᐧᐣ ᑫᓃᐣ ᑲᑮᐄᐧᐣᑕᒪᐃᐧᓂᓈᐋᐧᓰᐣ ᑫᑯᓀᐣ 
ᑲᓑᑭᐦᐅᐃᐧᐣ ᑳᑑᑕᒫᓂᐣ ᐅᓄᐦ ᑫᑰᓇᐣ.”

ᐋᐁᐧᐦᒋᑲᐣ ᔔᒥᓈᐦᑎᑯ ᑭᐦᑎᑳᐣ ᐅᐣᒋ 

ᒋᓴᐢ ᐅᑮᐊᔭᒥᐦᐋᐣ ᐁᑮ ᒫᒌᐃᐧᐣᑕᒪᐋᐧᐨ ᐋᐁᐧᐦᒋᑲᓂ, “ᐯᔑᐠ
ᓈᐯ ᐅᑮᑭᐦᑎᑳᓈᐣ ᔔᒥᓈᐦᑎᑯ ᑭᐦᑎᑳᓂ. ᐁᑮ ᑌᑎᐹ 12

ᒣᓂᑲᓂᐦᑫᐨ, ᒦᓇ ᐁᑮ ᐋᐧᓇᐦᐃᑫᐨ ᑫᐃᔑ ᐅᐣᒋᑲᐃᐧᓂᐠ ᔔᒥᓈᐳᓂ, ᑲᔦ
ᐁᑮ ᐅᔑᐦᑑᐨ ᐊᔕᐋᐧᐲᐃᐧᑲᒥᐠ. ᐅᑮᒦᓈᐣ ᒋᐊᐦᐲᒋ ᐋᐸᒋᑑᓂᐨ ᓈᐣᑕ 
ᐅᑭᐦᑎᑫᐣ ᐁᑲᐧ ᐊᐦᐱᐣ ᑮᒫᒑ ᐋᐧᐦᓴ ᐁᑮᐦᐃᔖᐨ. 2 ᐊᐦᐲ ᑭᐦᑎᑫᐃᐧᐣ 
ᐁᐦᐅᒋᐦᒋᓭᐠ ᒋᒫᐊᐧᐣᑑᓂᑳᑌᑭᐣ, ᐅᑮᐃᔑᓂᔕᐦᐋᐧᐣ ᐊᓄᐦᑮᓈᑲᓇᐣ 
ᒋᐸᐦᑫᐧᓇᒫᑯᐨ ᒦᓂᔕᐣ ᐃᐦᐃᒫ ᔔᒥᓈᐦᑎᑯ ᑭᐦᑎᑳᓂᐠ. 3 ᐅᑮ 
ᐅᑎᐦᑎᓈᐋᐧᐣ ᐃᓂ ᐊᓄᐦᑮᓈᑲᓇᐣ, ᐅᑮ ᐸᐦᑭᑌᐦᐋᐧᐋᐧᐣ ᐊᓑᑰᓇ ᐊᐦᐱᐣ 
ᐁᑮ ᑮᐁᐧᓂᔕᐦᐋᐧᐋᐧᐨ. 4 ᐁᑲᐧ ᑯᑕᑭᔭᐣ ᐊᓄᐦᑮᓈᑲᓇᐣ ᐅᑮᐃᔑᓂᔕᐦᐊᐧᐣ,
ᐅᑮ ᐸᐦᑭᑌᐦᐋᐧᐋᐧᐣ ᐅᑎᐦᑲᐧᓂᐣᐠ ᑲᔦ ᑳᓇᓀᐯᐁᐧᐣᑖᑲᐧᓂᐠ ᐅᑮᑑᑕᐋᐧᐋᐧᐣ.
5 ᑯᑕᑭᔭᐣ ᐅᑮᐃᔑᓂᔕᐦᐋᐧᐣ, ᐅᑮᓂᐦᓵᐋᐧᐣ ᐃᓂᐁᐧᓂᐊᐧᐣ. ᒥᐦᔒᐣ ᑯᑕᑭᔭᐣ
ᐅᑮ ᐃᔑᓂᔕᐦᐋᐧᐣ. ᓈᐣᑕ ᐅᑮ ᐸᐦᑭᑌᐦᐋᐧᐋᐧᐣ, ᓈᐣᑕ ᒦᓇ ᐅᑮᓂᓵᐋᐧᐣ.

6 “ᑮᔮᐱᐨ ᐯᔑᐠ ᐅᑮᐊᔮᐊᐧᐣ ᑫᐃᔑᓂᔕᐦᐋᐧᐨ ᐊᒦᐅᓄᐁᐧᓂᐊᐧᐣ 
ᑳᓵᑭᐦᐋᐨ ᐅᑯᓯᐦᓴᐣ. ᐃᓑᑳᐧᔮᐨ ᐅᑮᐃᔑᓂᔕᐦᐋᐧᐣ ᐁᑮᐦᐃᑭᑐᐨ, ‘ᐅᑲ 
ᑭᐦᒌᓀᓂᒫᐋᐧᐣ ᓂᑯᓯᓴᐣ.’

7 “ᐅᑭᐦᑎᑫᐠ ᑮᐊᐃᓂᑎᐊᐧᐠ, ‘ᒦᐦᐊᐧᐁᐧ ᑫᓂᑎᐯᐣᑕᐣᐠ ᔔᒥᓈᐦᑎᑯ
ᑭᐦᑎᑳᓂ. ᐁᑲᐧ ᑲᓂᓵᒥᐣ ᐃᐦᐃᐁᐧᓂ ᑳᐃᐧᑎᐯᐣᑕᐣᐠ ᑮᓇᐃᐧᐣᐟ 
ᒋᑎᐯᐣᑕᒪᐣᐠ.’ 8 ᐅᑮ ᐅᑎᐦᑎᓈᐋᐧᐣ ᒦᓇ ᐁᑮᓂᓵᐋᐧᐨ, 
ᐅᑮ ᓵᑭᒋᐁᐧᐱᓈᐋᐧᐣ ᐃᐦᐃᒫ ᔔᒥᓈᐦᑎᑯ ᑭᐦᑎᑳᓂᐣᐠ.

9 “ᐋᓃᐣ ᑫᑑᑕᐣᐠ ᐊᐦᐊᐁᐧ ᑳᑎᐯᐣᑕᐣᐠ ᔔᒥᓈᐦᑎᑯ ᑭᐦᑎᑳᓂ? 
ᐅᑲ ᐱᓂᔓᐊᐧᓈᒋᐦᐋᐣ ᐃᓂᐁᐧᓂᐊᐧᐣ ᑭᐦᑎᑫᐃᐧᓂᓂᐊᐧᐣ, ᐅᑮ ᒦᓈᐣ
ᑯᑕᑭᔭᐣ ᔔᒥᓈᐦᑎᑯ ᑭᐦᑎᑳᓂ. 10 ᑭᑕᔭᒥᐦᑑᓈᐋᐧ ᓇᐦᑯ 
ᑭᐦᒋᒪᓯᓇᐦᐃᑫᐃᐧᐣ ᑳᐃᐦᑭᑐᒪᑲᐠ?

“ ‘ᐊᐦᐊᐁᐧ ᐊᐦᓯᐣ ᐅᐋᐧᑲᐦᐃᑫᐠ ᑳᑮᐋᓇᐁᐧᓂᒫᐋᐧᐨ
ᒦᐦᐋᐁᐧ ᒫᐊᐧᐨ ᑳᑮᐊᓂᑭᐦᒌᓀᐣᑖᑯᓯᐨ ᐊᐦᓯᐣ,

11 ᑳᑎᐯᐣᒋᑫᐨ ᐅᐦᐅᐁᐧᓂ ᑳᑮᐃᔒᒋᑫᐨ,
ᒦᓇ ᐁᒫᒪᑳᓵᐱᔑᓂᔭᐣᐠ ᐃᐦᐃᒫ ᑭᓑᑮᔑᑯᓈᐣ.’ ”

12 ᑳᑭᐦᒌᓀᐣᑖᑯᓯᐋᐧᐨ ᐅᑮᓇᓈᐣᑐᓈᓈᐋᐧ ᐋᐣᑎ 
ᑫᑮᐅᐣᒋ ᑳᒋᑎᓈᐋᐧᐨ ᒋᓴᓲᐣ, ᐊᓂᓑ ᐅᑮᑭᐦᑫᐣᑖᓈᐋᐧ ᐄᐧᓇᐋᐧ 
ᐁᐦᐋᓂᒨᒥᑯᐋᐧᐨ ᐋᐁᐧᐦᒋᑲᓂᐣᐠ. ᐅᑮᑯᐦᓵᐋᐧᐣ ᐊᓂᔑᓂᓃᐊᐧᐣ, 
ᐅᑮᓇᑲᓈᐋᐧᐣ ᒦᓇ ᑮᒫᒑᐊᐧᐠ.

ᐁᑎᐸᐦᐊᒪᐋᐧᑲᓅᐨ ᑎᐸᐦᐃᑫᐃᐧᔓᓂᔮᐣ ᓰᓴᕒ

13 ᓈᑫ ᐅᑮ ᐃᔑᓂᔕᐦᐋᐧᐋᐧᐣ ᓈᐣᑕ ᐯᕒᐊᓰᐃᐧᓂᓂᐊᐧᐣ ᒦᓇ 
ᑳᐱᒥᓂᔕᐦᐋᐧᐋᐧᐨ ᑭᐦᒋᐅᑭᒫᐣ ᐁᕒᐅᐟ ᑫᑮᐅᐣᒋ ᑳᐦᒋᑎᓈᐋᐧᐨ ᒋᓴᓲᐣ
ᐅᑎᐦᑭᑐᐃᐧᓂᓃᐣ. 14 ᐅᑮᐱᓈᓯᐦᑲᐋᐧᐋᐧᐣ ᒋᓴᓲᐣ ᐁᑲᐧ ᑮᐃᐦᑭᑐᐊᐧᐠ, 
“ᐅᑭᐦᑭᓅᐦᐊᒫᑫ, ᓂᑭᐦᑫᐣᑖᒥᐣ ᐁᑌᐯᐧᔭᐣ. ᑳᐃᐧᐣ ᐊᐃᐧᔭᐠ 
ᑭᑲᑫᐧᒋᒫᓰᐠ, ᑳᐃᐧᐣ ᑭᑐᐣᒋ ᐸᐱᐢᑫᓂᒫᓰᐠ ᐊᐊᐧᓀᓄᐃᐧᐋᐧᐨ ᔖᑰᐨ 
ᑌᐯᐧᐃᐧᓂᐠ ᐁᑮ ᐃᔑᑭᐦᑭᓅᐦᐊᒫᑫᔭᐣ ᑭᔐᒪᓂᑑ ᑳᐃᔑᓇᐣᑕᐁᐧᐣᑕᐣᐠ. 
ᐃᓇᐦᑌ ᓇ ᒋᑎᐸᐦᐊᒪᐋᐧᔮᐣᐠ ᑎᐸᐦᐃᑫᐃᐧᔓᓂᔮᓇᐣ ᒫᐊᐧᒋ 
ᑭᐦᒋᐅᑭᒫ ᓰᓴᕒ ᐃᓯᐦᓭ ᒋᒦᓈᑲᓅᐨ ᑭᐦᒋᐅᑭᒫ ᑖᑭᐢ ᔔᓂᔮᓇᐣ ᐃᐧᐣ
ᓈᐣᑕ ᑳᐃᐧᐣ? 15 ᑲᑎᐸᐦᐋᒥᐣ ᓇ ᓈᐣᑕ ᑳᐃᐧᐣ?”

ᔖᑰᐨ ᒋᓴᐢ ᐅᑮᑭᐦᑫᓂᒫᐣ ᐁᐊᐧᔦᔑᒥᑯᐨ. ᐅᑮᑲᑫᐧᒋᒫᐣ, “ᐊᓃᐣ 
ᐁᐧᐣᒋ ᑲᑫᐧᒋᐦᐃᔑᔦᐠ? ᐲᓂᐠ ᔔᓂᔮᓈᐱᐠ ᒋᐋᐧᐸᒪᐠ.” 
16 ᐅᑮᐲᓈᐋᐧᐣ ᔔᓂᔮᓈᐱᑰᐣ. ᒋᓴᐢ ᐅᑮᑲᑫᐧᒋᒫᐣ, “ᐊᐊᐧᓀᐣ 
ᐊᐧᐦᐊᐁᐧ ᑳᒪᓯᓈᐱᐦᑭᔑᐣᐠ, ᒦᓇ ᐊᐊᐧᓀᐣ ᐊᐧᐦᐊᐁᐧ ᑳᒪᓯᓇᐦᐃᑳᓱᐨ?”

“ᒫᐊᐧᒋ ᑭᐦᒋᐅᑭᒫ ᓰᓴᕒ,” ᑮᐃᐦᑭᑐᐊᐧᐠ.
17 ᒋᓴᐢ ᐅᑮᐦᐃᓈᐣ, “ᒦᓂᐠ ᓰᓴᕒ ᑳᐅᑕᔮᓂᐨ, ᒦᓇ ᒦᓂᐠ 

ᑭᔐᒪᓂᑑ ᑳᐅᑕᔮᓂᐨ.”

ᐅᑮ ᒫᒪᐦᑳᑌᐣᑖᓈᐋᐧ.

ᑫᐃᔑᓈᑲᐧᐠ ᐃᐧᑭᐦᑐᐃᐧᐣ ᐊᐧᓂᓑᑳᐃᐧᑮᔑᑳᐠ

18 ᓵᑕᓰᐃᐧᓂᓂᐊᐧᐠ ᑳᐃᐦᑭᑐᐋᐧᐨ ᐁᑳ ᐊᐃᐧᔭ ᒋᐊᐧᓂᓑᑳᐨ ᑳᐃᓑᑲᐧ 
ᐱᒫᑎᓯᐨ, ᐅᑮ ᐱᓈᓯᐦᑲᐋᐧᐋᐧᐣ ᒋᓴᓲᐣ ᐁᑮᑲᑫᐧᒋᒫᐋᐧᐨ. 
19 “ᐅᑭᐦᑭᓅᐦᐊᒫᑫ,” ᑮᐃᐦᑭᑐᐊᐧᐠ, “ᒨᓯᐢ ᓂᑮᐃᓇᓯᓇᐦᐊᒫᑯᓈᐣ 
ᑮᓑᐱᐣ ᓈᐯ ᐁᐃᓑᑳᐧ ᐱᒫᑎᓯᐨ, ᐁᓇᑲᓈᐨ ᐅᐄᐧᒋᐋᐧᑲᓇᐣ ᐁᑳᑕᓑ 
ᐁᐅᐣᒋ ᐅᓃᒑᓂᔑᐋᐧᐨ, ᐊᐦᐊᐁᐧ ᓈᐯ ᐅᐄᐧᒋᐦᑫᐧᓯᐊᐧᐣ ᐅᑲᐃᐧᒋᐋᐧᐣ
ᐃᓂᐁᐧᓂᐊᐧᐣ ᔒᑲᐃᐧᐦᑫᐧᐣ ᒋᓂᐦᑖᐃᐧᑮᐦᐋᐋᐧᐨ ᐊᐋᐧᔑᔕᐣ 
ᐅᐄᐧᒋᐦᑫᐧᓯᐊᐧᐣ ᐅᐣᒋ. 20 ᑮᓃᓵᐧᓱᐊᐧᐠ ᐃᑭᐁᐧᓂᐊᐧᐠ 
ᑳᑮᐄᐧᒋᐦᑫᐧᓰᒥᑐᐋᐧᐨ. ᐊᐦᐊᐁᐧ ᓂᐢᑕᒼ ᑮᐅᐄᐧᒋᐋᐧᑲᓂ 
ᑮᐃᓑᑳᐧ ᐱᒫᑎᓯ, ᑳᐃᐧᐣ ᒋᐅᐣᒋ ᐅᓃᒑᓂᔑᐋᐧᐨ. 21 ᐊᐦᐊᐁᐧ ᑯᑕᐠ 
ᐅᑮᐄᐧᒌᐋᐧᐣ ᐃᓂᐁᐧᓂᐊᐧᐣ ᔒᑲᐃᐧᐦᑫᐧᐣ, ᑫᐃᐧᐣ ᑮᐃᓑᑳᐧ ᐱᒫᑎᓯ 
ᑳᐃᐧᐣ ᒋᐅᐣᒋ ᐅᓃᒑᓂᔑᐨ. ᒦᐦᐃ ᐯᔑᑲᐧᐣ ᑯᑕᐠ ᑳᐃᔑᐦᓭᐨ. 22 ᑳᐃᐧᐣ
ᐯᔑᐠ ᐅᑯᐁᐧᓂᐊᐧᐠ ᑳᑮᓃᓴᐧᓱᐋᐧᐨ ᒋᐅᐣᒋ ᐅᓃᒑᓂᔑᐋᐧᐨ. ᐃᓑᑳᐧᔮᐨ 
ᐊᐦᐱᐣ ᐃᐦᑫᐧ ᑫᐄᐧᐣ ᑮᐃᓑᑲᐧᐱᒫᑎᓯ. 23 ᐊᐦᐲ ᐊᐧᓂᓑᑳᐃᐧᑮᔑᑳᐠ 
ᐊᐊᐧᓀᐣ ᐃᐦᑫᐧᐊᐧᐣ ᑫᐅᐄᐧᒌᐋᐧᑲᓂᐨ, ᐊᓂᓑ ᐃᐦᑫᐧᓂᐊᐧᐠ ᑲᐦᑭᓇ 
ᑳᓃᓴᐧᓱᐋᐧᐨ ᐁᑮᐄᐧᒌᐋᐧᐋᐧᐨ?”

24 ᒋᓴᐢ ᐅᑮᐦᐃᓈᐣ, “ᑳᐃᐧᐣ ᒪᔮᒼ ᒋᐦᐃᑭᑐᔦᐠ ᐊᓂᓑ ᐁᑳ 
ᐁᑭᐦᑫᐣᑕᒣᐠ ᑭᐦᒋᒪᓯᓇᐦᐃᑫᐃᐧᓇᐣ ᒦᓇ ᑭᔐᒪᓂᑑ ᐅᒪᓑᑲᐃᐧᓰᐃᐧᐣ. 
25 ᐊᐦᐲ ᐅᓂᐳᐊᐧᐠ ᐊᐧᓂᓑᑳᐋᐧᐨ ᑳᐃᐧᐣ ᓈᐯᐊᐧᐠ ᑕᐄᐧᐦᑭᑐᓰᐊᐧᐠ 
ᑲᔦ ᑳᐃᐧᐣ ᐃᐦᑫᐧᐊᐧᐣ ᐅᑲᐃᐧᒌᐋᐧᐋᐧᓰᐣ, ᑕᐃᔑᐊᔮᐊᐧᐠ ᑖᐱᓑᑯᐨ 
ᐅᑮᔑᑰᐊᐧᐠ ᑭᐦᒋᑮᔑᑯᐣᐠ ᑳᔮᐋᐧᐨ. 26 ᐁᑲᐧᐦᐱ ᐅᓂᐳᐊᐧᐠ 
ᐊᐧᓂᓑᑳᐋᐧᐨ, ᑳᐃᐧᐣ ᓇ ᒋᐅᐣᒋ ᐊᔭᒥᐦᑑᔦᐠ ᒨᓯᐢ ᐅᒪᓯᓇᐦᐃᑲᐣ, 
ᐃᐦᐃᒫ ᑳᐃᔑ ᐋᓂᒨᑌᐠ ᑳᑮᐱᐢᑲᓀᐠ ᐱᑲᐧᐦᑰᐹ, ᑭᔐᒪᓂᑑᐣ 
ᑳᑮᐅᐣᒋ ᐊᔭᒥᐦᐃᑯᐨ, ‘ᓃᐣ ᐅᑭᔐᒪᓂᑑᒪᐣ ᐁᑊᕒᐊᐦᐋᒼ, 
ᐅᑭᔐᒪᓂᑑᒪᐣ ᐋᐃᓴᐠ, ᒦᓇ ᐅᑭᔐᒪᓂᑑᒪᐣ ᒉᑲᑊ ’? 27 ᑳᐃᐧᐣ 

ᐅᑭᔐᒪᓂᑑᒥᐋᐧᐣ ᑳᓂᐳᐋᐧᐨ, ᐃᑭᐁᐧᓂᐊᐧᐠ ᐅᑭᔐᒪᓂᑑᒥᐋᐧᐣ 
ᑳᐱᒫᑎᓯᐋᐧᐨ. ᒥᐢᑕᐦᐃ ᑭᐊᐧᓂᔑᓈᐋᐧ!”

ᑳᑭᐦᒌᓀᐣᑖᑲᐧᐠ ᑭᐦᒋᐅᓇᐦᔓᐁᐧᐃᐧᐣ

28 ᐯᔑᐠ ᑳᑭᐦᑭᓅᐦᐊᒫᑫᐨ ᐅᓇᐦᔓᐁᐧᐃᐧᓂ ᑮᐱᑕᑯᔑᐣ ᒦᓇ 
ᐅᑮᓅᑕᐋᐧᐣ ᐁᐊᔭᒥᐦᐃᑐᐋᐧᐨ. ᐅᑮᑭᐦᑫᐣᑖᐣ ᒋᓴᓲᐣ ᑲᐧᔭᐠ 
ᐁᑮᓇᐦᑫᐧᑕᒥᓂᐨ, ᐅᑮᑲᑫᐧᒋᒫᐣ, “ᑫᑯᓀᐣ ᒫᐊᐧᐨ ᑭᐦᒌᓀᐣᑖᑲᐧᐠ 
ᑭᐦᒋᐅᓇᐦᔓᐁᐧᐃᐧᓇᐣ?”

29 ᒋᓴᐢ ᐅᑮᓇᐦᑲᐧᐁᐧᔑᐦᐋᐣ ᐁᑮᐃᐦᑭᑐᐨ, “ᒫᐊᐧᐨ ᑳᑭᐦᒌᓀᐣᑖᑲᐧᐠ, 
‘ᓇᐣᑐᑕᒧᐠ ᐃᐢᕒᐁᐃᓬ, ᑳᑎᐯᐣᒋᑫᐨ ᑭᑭᔐᒪᓂᑑᒥᓈᐣ, ᑳᑎᐯᐣᒋᑫᐨ 
ᐯᔑᑯ. 30 ᑭᑲᓵᑭᐦᐋ ᑳᑎᐯᐣᒋᑫᐨ ᑭᑭᔐᒪᓂᑑᒼ ᒥᓯᐁᐧ ᑭᑌᐦᐄᐣᐠ, ᒦᓇ
ᒥᓯᐁᐧ ᑭᑕᐦᒑᑯᐣᐠ, ᒦᓇ ᒥᓯᐁᐧ ᑭᒫᒥᑐᓀᐣᒋᑲᓂᐣᐠ, ᒦᓇ ᒥᓯᐁᐧ 
ᑭᒪᓑᑲᐃᐧᓰᐃᐧᓂᐣᐠ.’ 31 ᒦᓇ ᑯᑕᐠ ᐁᓂᐋᓂᐦᑰᑌᐠ, ‘ᑭᑲᓵᑭᐦᐋ 
ᑮᒋᐱᒫᑎᐢ ᐯᔑᑲᐧᐣ ᑳᐃᔑ ᓵᑭᐦᐃᑎᓯᔭᐣ.’ ᑳᐃᐧᐣ ᒋᐊᔮᐠ ᑯᑕᐠ 
ᐅᓇᐦᔓᐁᐧᐃᐧᐣ ᐊᐊᐧᔑᒣ ᒋᑭᐦᒌᓀᐣᑕᑲᐧᐠ ᐊᐦᐲᐨ ᐅᓄᐁᐧᓂᐊᐧᐣ.”

32 “ᑲᐧᔭᐠ ᑭᑎᐦᑭᐟ, ᐅᑭᐦᑭᓅᐦᐊᒫᑫ,” ᓈᐯ ᐅᑮᐦᐃᓈᐣ, “ᑭᑌᐯᐧ 
ᐃᐦᐃᐁᐧ ᑳᐃᑭᐦᑐᔭᐣ ᐯᔑᐠ ᐁᐦᑕ ᐊᔮ ᑭᔐᒪᓂᑑ ᒦᓇ ᑳᐃᐧᐣ ᑯᑕᐠ 
ᐊᔮᓰᐣ ᐃᐧᐣ ᐱᑯ. 33 ᑭᑲᓵᑭᐦᐋ ᒥᓯᐁᐧ ᑭᑌᐦᐄᐣᐠ ᒦᓇ ᒥᓯᐁᐧ 
ᑭᓂᓯᑐᐦᑕᒧᐃᐧᓂᐣᐠ ᒦᓇ ᒥᓯᐁᐧ ᑭᒪᓑᑲᐃᐧᓰᐃᐧᓂᐣᐠ, ᑭᑲᓵᑭᐦᐋ 
ᑮᒋᐱᒫᑎᐢ ᑖᐱᓑᑯᐨ ᑳᐃᔑ ᓵᑭᐦᐃᑎᓯᔭᐣ, ᐊᐊᐧᔑᒣ ᑭᒌᓀᐣᑖᑲᐧᐣ 
ᐊᐦᐲᐨ ᐅᑖᓈᐣᐠ ᑳᑮᒑᑭᓯᑳᑌᑭᐣ ᐸᑭᑎᓂᑫᐃᐧᓇᐣ ᒦᓇ 
ᐸᑭᑎᓈᓱᐃᐧᓇᐣ.”

34 ᐊᐦᐱᐣ ᒋᓴᐢ ᑳᐋᐧᐸᐣᑕᐣᐠ ᑳᑮᑖᐁᐧᐣᑕᒨᐃᐧᓂᐣᐠ ᐁᑮᐃᔑ 
ᓇᐦᑲᐁᐧᔑᑑᓂᐨ, ᐅᑮᐦᐃᓈᐣ, “ᑳᐃᐧᐣ ᒋᓈᐋᐧᐸᐣᑕᒪᐣ ᑭᔐᒪᓂᑑ 
ᐅᑑᑭᒫᐃᐧᐣ.” ᐃᐦᐃᐁᐧ ᐊᐦᐲ ᑳᐃᐧᐣ ᐊᐃᐧᔭ ᑮᔮᐱᐨ 
ᒋᐅᐣᒋ ᐃᐧᑲᑫᐧᒋᒫᐨ ᑫᑰᐣ.

ᐋᐣᑎ ᑳᐅᐣᒌᐨ ᙭

35 ᒣᑳᐧᐨ ᒋᓴᐢ ᐁᑭᐦᑭᓅᐦᐊᒫᑫᐨ ᑭᐦᒋᐊᔭᒥᐦᐁᐃᐧᑲᒥᑯᐣᐠ ᑮᑲᑫᐧᑌ, 
“ᐋᓃᐣ ᐁᐧᐣᒌ ᐃᐦᑭᑐᐋᐧᐨ ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ, ᐊᐦᐊᐁᐧ
᙭ ᐃᐦᐃᒫ ᑌᐱᑎᑳᐣᐠ ᑮᐅᐣᒌ? 36 ᑌᐱᐟ ᐄᐧᐣ ᑎᐱᓇᐁᐧ ᑮᐦᐃᑭᑐ 
ᐃᐦᐃᒫ ᐁᑮᐅᐣᒌᑭᑐᐨ ᑳᑲᓈᑎᓯᓂᐨ ᐊᐦᒑᑯᐣᐠ,

“ ‘ᑳᑎᐯᐣᒋᑫᐨ ᑭᐦᐃᑭᑐ ᓂᑎᐯᐣᒋᑫᒪᐣ,
“ᐊᐱᐣ ᐃᐦᐃᒫ ᓂᓇᐦᐃᐃᐧᓂᐣᐠ

ᐃᓂᑯᐠ ᑫᔖᑯᒋᐦᐊᑲᐧ ᒋᑕᐦᑯᑳᓇᑖᐧ
ᐅᑯᐁᐧᓂᐊᐧᐠ ᑳᐸᑲᐧᓂᐦᑳᐧ.” ’

37 ᑌᐱᐟ ‘ᓂᑎᐯᐣᒋᑫᒼ ’ ᐅᑮᐃᔑᓂᐦᑳᓈᐣ. ᐋᓃᐣ 
ᑫᑮᐅᐣᒋ ᐅᑯᓯᐦᓯᒥᑯᐦᐸᐣ?”

ᒥᐦᔒᐣ ᐊᐃᐧᔭᐠ ᑮᒥᓀᐧᑕᒨᐠ ᐁᑮ ᓇᐣᑐᑕᐋᐧᐋᐧᐨ.

ᒌᓴᐢ ᐁᔮᐣᑲᐧᒥᒫᐨ ᐁᓈᑎᓯᓂᐨ ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ

38 ᐁᑲᐧ ᒣᑳᐧᐨ ᐁᑭᐦᑭᓅᐦᐊᒫᑫᐨ ᒋᓴᐢ ᑮᐦᐃᑭᑐ, “ᐊᔔᓂᐦᑯᐠ 
ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ. ᐅᒥᓀᐧᐣᑕᓈᐋᐧ ᐁᐸᐹᒧᐦᓭᐋᐧᐨ 
ᐁᐦᑭᓀᐧᑲᓂᓂᑭᐣ ᐅᒫᑯᑖᐋᐧ ᑲᔦ ᒋᑭᐦᒌᓀᐣᓂᒫᑲᓅᐋᐧᐨ ᐃᐦᐃᒫ 
ᑳᑕᔑ ᐊᐧᑖᐋᐧᓂᐊᐧᐣᐠ. 39 ᒫᐊᐧᐨ ᑮᑲᑫᐧᔒᐊᐳᐊᐧᐠ ᐊᐳᐃᐧᓇᐣ 
ᑳᐃᔑ ᓃᑳᓀᐣᑖᑲᐧᓂᓂᐠ ᐃᐦᐃᒫ ᐅᑕᔭᒥᐦᐋᐃᐧ ᒫᐊᐧᒋᐦᐃᑐᐃᐧᑲᒥᑯᐋᐧ, 
ᑲᔦ ᐃᐦᐃᒫ ᑳᐃᔑ ᒪᑯᔖᓂᐊᐧᓂᓂᐠ ᑳᐃᔑ ᐊᐱᓂᐣᐨ 
ᑳᓃᑳᓀᐣᑖᑯᓯᓂᐣᐨ. 40 ᑲᐧᐣᑕ ᐁᐃᐣᑑᑕᐋᐧᐋᐧᐨ ᔒᑲᐃᐧᐦᑫᐣ ᐁᒪᐦᑲᒫᐋᐧᐨ 
ᐅᐋᐧᑲᐦᐃᑲᓂᓃᐣ ᑲᔦ ᒋᐋᐧᐸᒫᑲᓅᐋᐧᐨ ᑭᓇᐧᑳᓑ ᐁᐦᐊᔭᒥᐦᒋᑫᐋᐧᐨ. 
ᐊᐊᐧᔑᒣ ᑕᑭᐦᒋᑎᐹᑯᓈᑲᓅᐊᐧᐠ.”

ᔒᑲᐃᐧᐦᑫᐧ ᐅᐸᑭᑎᓂᑫᐃᐧᐣ

41 ᒋᓴᐢ ᑮᓇᒪᑕᐱ ᐃᐦᐃᒫ ᑎᐱᓑᑰᐨ ᑳᐃᔑ ᐊᐦᑌᓂᐠ 
ᐸᑭᑎᓈᓱᐃᐧᓈᐱᐦᑯᓂ ᒦᓇ ᐁᑮᑲᓇᐋᐧᐸᒫᐨ ᐊᐃᐧᔭᐣ ᑳᐸᑭᑎᓂᑫᓂᐨ 
ᐸᑭᑎᓈᓱᐃᐧᓈᐱᑯᐣᐠ. ᒥᐦᔒᐣ ᑳᐁᐧᓄᑎᓯᐋᐧᐨ ᒥᐢᑕᐦᐃ ᑮᐸᑭᑎᓂᑫᐊᐧᐠ.
42 ᐁᑲᐧᐃᐧᐣ ᑳᑰᐹᑎᓯᐨ ᔒᑲᐃᐧᐦᑫᐧ ᑮᐲᔖ ᐁᑮ ᐸᑭᑎᓂᑫᐨ ᓃᔑᐣ 
ᐅᔖᐋᐧᐱᐦᑯᔕᐣ ᑫᑳᐟ ᐯᔑᐠ ᐅᔖᐋᐧᐱᑯᓑ ᐁᐃᓇᐣᑭᓱᓂᐨ.

43 ᐅᑮᓇᐣᑐᒫᐣ ᐅᑭᐦᑭᓅᐦᐊᒪᐋᐧᑲᓇᐣ ᒋᓴᐢ ᐅᑮᐦᐃᓈᐣ, “ᑌᐯᐧ 
ᑭᑎᓂᓇᐋᐧ, ᐊᐧᐦᐊᐁᐧ ᑳᑭᑎᒫᑭᓯᐨ ᔒᑲᐃᐧᐦᑫᐧ ᐊᐊᐧᔑᒣ ᒥᐢᑕᐦᐃ 
ᑮᐸᑭᑎᓂᑫ ᒥᓂᑯᐠ ᑲᐦᑭᓇ ᐊᐃᐧᔭᐠ ᑳᑮᐸᑭᑎᓂᑫᐋᐧᐨ. 44 ᐄᐧᓇᐋᐧ 
ᑮᐅᐣᒋ ᐸᑭᑎᓂᐊᐧᐠ ᐃᐦᐃᒫ ᐅᐁᐧᓅᑎᓯᐃᐧᓂᐋᐧ, ᐁᑲᐧᐄᐧᐣ 
ᑳᑭᑎᒫᑭᓯᐨ ᔒᑲᐃᐧᐦᑫᐧ ᒥᓯᐁᐧ ᑮᐃᔑ ᐸᑭᑎᓂᑫ ᒥᓂᑯᐠ ᑳᐊᔮᐨ 
ᑫᑮᐅᐣᒋ ᐱᒫᑎᓯᐸᐣ.”

ᑳᐃᔑ ᐋᓂᒨᑌᐠ ᒍᐊᐧᐠ ᐅᑭᐦᒋᐊᔭᒥᐦᐃᐧᑲᒥᑯᐋᐧ

ᐊᐦᐲ ᒋᓴᐢ ᑮᐊᓂᒫᒑ ᐃᐦᐃᒫ ᑭᐦᒋᐊᔭᒥᐦᐁᐃᐧᑲᒥᑯᐣᐠ, ᐯᔑᐠ 
ᐅᑭᐦᑭᓅᐦᐊᒪᐋᐧᑲᓇᐣ ᐅᑮᐦᐃᑰᐣ, “ᐋᐧᐸᒥᐠ, ᑭᐦᑭᓅᐦᐊᒫᑫ! 

ᐁᐲᐦᒋᒥᓄᔑᔑᐋᐧᐨ ᐊᐦᓯᓃᐠ ᒦᓇ ᐁᐲᐦᒋ ᒥᓇᐧᔑᐣᑭᐣ ᐋᐧᑲᐦᐃᑲᓇᐣ!”
13

2 ᒋᓴᐢ ᑭᐦᐃᑭᑐ, “ᑭᐋᐧᐸᐣᑖᓇᐣ ᓇ ᐅᓄᐁᐧᓂᐊᐧᐣ ᑲᐦᑭᓇ 
ᐋᐧᑲᐦᐃᑲᓇᐣ? ᑳᐃᐧᐣ ᑲᓇᑫ ᐯᔑᐠ ᐊᐦᓯᐣ ᑕᔮᑮᑕᐋᐧᐱᓰᐣ, ᑲᐦᑭᓇ 
ᑕᓃᐦᓯᐁᐧᐱᓈᑲᓅᐊᐧᐠ.”

ᑭᐦᑭᓇᐋᐧᒋᒋᑲᓇᐣ ᒪᐧᔦ ᐴᓂ ᐊᐦᑮᐊᐧᐣᐠ

3 ᒋᓴᐢ ᑮᐦᐊᐱ ᐃᐦᐃᒫ ᐊᓬᐃᑊ ᐱᐦᑳᐧᒪᑎᓈᐣᐠ ᑎᐱᓑᑰᐨ 
ᑭᐦᒋᐊᔭᒥᐦᐁᐃᐧᑲᒥᑯᐣᐠ, ᐲᑕᕒ, ᒉᒥᐢ, ᒐᐧᐣ ᒦᓇ ᐋᐣᑕᕒᐅ ᐄᐧᓇᐋᐧ 

ᐱᑯᐦ ᑮᒨᐨ ᐅᑮᑲᑫᐧᒋᒫᐋᐧᐣ, 4 “ᐋᐦᑎ ᐃᐧᐣᑕᒪᐃᐧᔑᓈᐣᐠ, ᐋᓇᐦᐲ 
ᐅᐦᐅᐁᐧ ᑫᐃᔑᐁᐧᐸᐠ ᒦᓇ ᑫᑯᓀᓇᐣ ᑫᐃᔑ ᑭᐦᑭᓇᐋᐧᓯᓈᑲᐧᑭᐣ ᐊᐦᐲ
ᑲᐦᑭᓇ ᐅᓄᐁᐧᓂᐊᐧᐣ ᑫᑎᐱᐦᓭᑭᐣ?”

5 ᒋᓴᐢ ᐅᑮᐃᔑ ᐃᐧᐣᑕᒪᐋᐧᐣ, “ᐊᔕᐋᐧᐸᒥᐦᑯᐠ ᐁᑳ ᐊᐃᐧᔭ 
ᒋᐊᐧᓂᔑᒥᑯᔦᐠ. 6 ᒥᐦᔒᐣ ᐊᐃᐧᔭᐠ ᑕᐱᑕᑯᐦᔑᓅᐠ ᓂᑎᓯᓂᐦᑳᓱᐃᐧᓂᐣᐠ 
ᒌᐃᐦᑭᑐᐋᐧᐨ, ‘ᓃᐣ ᙭.’ ᒥᐦᔒᐣ ᐊᐃᐧᔭᐣ ᐅᑲᐊᐧᓂᔑᒫᐋᐧᐣ. 7 ᐊᐦᐲ 
ᐁᓅᐣᑕᒣᐠ ᓄᑎᓂᑫᐃᐧᓇᐣ ᒦᓇ ᐁᐋᓂᒨᒋᑳᑌᐠ ᓅᑎᓂᑫᐃᐧᓇᐣ, ᑳᐃᐧᐣ
ᒥᑯᓑᑳᑌᐣᑕᒧᐠ. ᐅᐣᒋᑕ ᐱᑯᐦ ᒋᐊᓃᔑᐁᐧᐸᐠ, ᑳᐃᐧᐣ ᒪᐦᔑ 
ᑕᑮᔑᐱᐦᓭᓯᓅᐣ. 8 ᐹᐦᐸᐦᑳᐣ ᐊᓂᔑᓂᓂᐊᐧᐠ ᑕᐸᓯᑮᐧᐦᑖᑐᐊᐧᐠ ᒦᓇ ᑲᔦ
ᐅᑭᒫᐃᐧᓇᐣ. ᐋᐣᑎ ᐱᑯᐦ ᑲᔦ ᒋᑖᓑᑭᐦᑲᒥᑭᐦᓭᐠ ᒦᓇ 
ᒋᐹᐊᐧᓃᓈᓂᐊᐧᐣᐠ. ᒦᐦᐃᐁᐧ ᒋᐊᓂᒫᒋᐦᓭᐠ ᑖᐱᓑᑰᐨ ᑕᐃᓀᐣᑖᑲᐧᐣ 
ᐃᐦᑫᐧ ᐁᐃᐧᓂᐦᑖᐃᐧᑭᓈᐊᐧᐦᓱᐨ.

9 “ᐊᔮᐣᑳᐧᒥᓰᐠ ᑲᐃᔑ ᐸᑭᑎᓂᑰᓈᐋᐧ ᒋᐅᓇᔔᐋᐧᓂᑰᔦᐠ ᑲᔦ 
ᑭᑲᐸᐸᐦᑭᑌᐦᐅᑰᓈᐋᐧ ᐃᐦᐃᒫ ᐊᔭᒥᐦᐋᐃᐧ ᒫᐊᐧᒋᐦᐃᑐᐃᐧᑲᒥᑯᐣᐠ. 
ᑭᑲ ᐅᐣᒋᓑᑲᐃᐧ ᑳᐸᐃᐧᐦᑕᐋᐧᐋᐧ ᐅᓇᐦᔓᐁᐧᐃᐧᑭᒫᐠ ᒦᓇ ᑭᐦᒋᐅᑭᒫᐠ 
ᓃᐣ ᐅᐣᒋ, ᒋᐃᐧᐣᑕᒪᐊᐧᔦᑳᐧ ᐁᑌᐯᐧᔦᓂᒥᔑᔦᐠ. 10 ᐃᐦᐃᐁᐧ ᒥᓈᐧᒋᒧᐃᐧᐣ
ᐱᓇᒫ ᓃᑳᐣ ᑕᐃᐧᐣᑕᒪᐋᐧᐊᐧᐠ ᑲᐦᑭᓇ ᐊᓂᔑᓂᓂᐊᐧᐠ 
ᐁᐣᑕᓱᑳᓀᓯᐋᐧᐨ ᑳᐱᒫᑎᓯᐋᐧᐨ. 11 ᐊᐦᐲ ᐱᑯᐦ ᐅᑖᐦᐱᓂᑰᔦᐠ ᒦᓇ 
ᐃᔑᐃᐧᓂᑰᔦᐠ ᒋᐅᓇᔓᐋᐧᓂᑰᔦᐠ, ᑳᐃᐧᐣ ᒥᑯᓑᑳᑌᐣᑕᒧᐠ ᐋᓃᐣ 
ᑫᐃᑭᐦᑐᔦᐠ. ᐊᐦᐲ ᐃᐦᐃᐁᐧ ᐃᓯᐦᓭᐠ, ᐃᐦᑭᑐᐠ ᐊᓃᐣ 
ᑫᐃᔑ ᒦᓂᑯᐃᐧᓯᔦᐠ. ᑳᐃᐧᓃᐣ ᑮᓇᐋᐧ ᑳᑲᑭᑐᔦᐠ, ᐱᑯᐦ ᐊᐦᐊᐁᐧ 
ᑳᑲᓈᑎᓯᐨ ᐊᐦᒑᐠ.

12 “ᐅᐄᐧᒋᐦᑫᐧᓯᒫ ᐅᑲᒪᒥᔑᒫᐋᐧᐣ ᐅᐄᐧᒋᐦᑫᐧᓯᐊᐧᐣ ᒋᓂᐦᓯᒥᐨ, ᑲᔦ 
ᐅᑖᑖᒥᒫ ᐅᓃᒑᓂᔕᐣ. ᐊᐋᐧᔑᔕᐠ ᐅᑲᐸᓯᑮᐧᐦᑕᐋᐧᐋᐧᐣ 
ᐅᓃᑭᐦᐃᑯᐋᐧᐣ ᑲᔦ ᐅᑲᐸᑭᑎᓈᐋᐧᐣ ᒋᓂᐦᓯᒥᐨ. 13 ᑲᐦᑭᓇ ᐊᐃᐧᔭᐠ 

ᑲᐸᑳᐧᓂᑰᐋᐧ ᓃᐣ ᐅᐣᒋ, ᔖᑰᐨ ᐊᐃᐧᔭ ᑫᒥᔕᑳᒣ ᒪᓑᑲᐃᐧ ᑳᐸᐃᐧᐨ 
ᑕᐱᒫᒋᐦᐋᑲᓅ.

ᑳᐸᑳᐧᓂᐁᐧᐨ ᑳᐃᐧ ᓂᔑᐊᐧᓈᒋᐦᒋᑫᐨ 

14 “ᐊᐦᐲ ᐋᐧᐸᒫᔦᐠ ‘ᑳᐸᑳᐧᓂᐁᐧᐨ ᑳᐃᐧ ᓂᔑᐊᐧᓈᒋᐦᒋᑫᐨ ’ 
ᐁᓃᐸᐃᐧᐨ ᐃᐦᐃᒫ ᑫᐄᐧᐣ ᐁᑳ ᑳᐅᐣᒋ ᑎᐯᐣᑖᑯᓯᐨ (ᐊᐦᐊᐁᐧ 
ᑳᐊᔭᒥᐦᑑᐨ ᐅᑲᓂᓯᑐᐦᑖᐣ) ᐃᐦᐃᒫ ᑳᐊᔮᐋᐧᐨ ᒍᑎᔭ ᐊᐦᑮᐣᐠ 
ᑕᒫᒋᔮᒧᐊᐧᐠ ᑳᐃᔑ ᐱᐦᑲᐧᑎᓈᓂᐠ. 15 ᑮᓑᐱᐣ ᐊᐃᐧᔭ ᐊᐧᑭᒋᐋᐧᑲᐦᐃᑲᐣ
ᑳᐊᔮᐨ, ᑳᐃᐧᐣ ᑕᓃᓵᐣᑕᐁᐧᓰᐣ ᓈᐣᑕ ᒋᐲᐣᑎᑫᐨ ᐋᐧᑲᐦᐃᑲᓂᐣᐠ 
ᒋᐅᑖᐦᐱᓇᐣᐠ ᑫᑰᓂᓂ. 16 ᑮᓑᐱᐣ ᐊᐃᐧᔭ ᐃᐦᐃᒫ ᑳᐊᔮᐨ ᑭᐦᑎᑳᓂᐣᐠ,
ᑳᐃᐧᐣ ᐅᑲᑮᐦᑮᐁᐧᓈᐢᑲᓰᐣ ᐅᒪᑰᐟ. 17 ᐃᐦᐃᐁᐧ ᐁᑳᑮᔑᑳᐠ ᐅᒫᒫᒥᒫᐠ 
ᑕᑲᑲᐧᑕᑭᑐᐊᐧᐠ ᑳᑭᑭᓑᑲᐋᐧᐊᐧᓱᐋᐧᐨ ᒦᓇ ᑳᓅᓂᐦᐊᐊᐧᓱᐋᐧᐨ. 
18 ᐊᔭᒥᐦᒋᑫᔪᐠ ᐁᑳ ᐅᐦᐅᐁᐧ ᒋᐃᔑᐁᐧᐸᐣᐠ ᒣᑳᐧᐨ ᐱᐴᐣᐠ. 19 ᒋᑫᒪ 
ᐅᓄᐁᐧᓂᐊᐧᐣ ᑮᔑᑳᐊᐧᐣ ᑕᐊᔮ ᐋᓂᒥᓯᐃᐧᐣ ᐁᑳ ᐄᐧᐦᑳ 
ᑳᑮᐲᔑᐁᐧᐸᐣᐠ, ᐊᐦᐲ ᓂᓑᑕᒼ ᑭᔐᒪᓂᑑ ᑳᑮᐅᔑᐦᑑᐸᐣ ᐊᐦᑮᓂ 
ᐲᓂᓑ ᓅᐣᑯᒼ, ᑳᐃᐧᐣ ᐄᐧᐦᑳ ᒦᓇᐋᐧ ᐅᐦᐅᐁᐧ ᑕᐃᔑᐁᐧᐸᐦᓯᓅᐣ. 
20 ᑮᓑᐱᐣ ᑳᑎᐯᐣᒋᑫᐨ ᐁᑳ ᑮᐅᐣᒋ ᐊᒎᓇᒥᑯᐸᓀᐣ ᐅᓄᐁᐧᓂᐊᐧᐣ 
ᑮᔑᑳᐊᐧᐣ, ᑳᐃᐧᐣ ᐊᐃᐧᔭ ᑕᑮᐱᒫᑎᓰᐸᐣ. ᐅᓄᐁᐧᓂᐊᐧᐣ 
ᐅᐣᒋ ᑳᑮᐅᓈᐸᒫᒋᐣ ᐅᑮ ᐊᔐᓇᒪᐋᐧᐣ.

21 ᐃᐦᐃᐁᐧ ᒣᑳᐧᐨ ᑮᓑᐱᐣ ᐊᐃᐧᔭ ᐃᑯᔦᐠ, ‘ᐃᓈᐱᔪᐠ, ᒦᐦᐋᐁᐧ ᙭!’
ᓈᐣᑕ ᑲᔦ, ‘ᐃᓈᐱᔪᐠ ᐊᐦᐋᐁᐧᑎ!’ ᑳᐃᐧᐣ ᑌᐯᐧᐦᑕᒧᐠ. 
22 ᑕᐱᒨᐦᑮᐊᐧᐠ ᓇᐦᐹᐨ ᙭ᑕᐠ ᒦᓇ ᓇᐦᐹᐨ ᐅᑭᐦᑭᐁᐧᐦᐃᑫᐠ ᒦᓇ 
ᑕᐋᐧᐸᐣᑕᐦᐃᐁᐧᐊᐧᐠ ᒪᒫᐣᑖᐃᐧ ᑫᑰᓇᐣ ᑫᐅᐣᒋ ᐊᐧᓂᔑᒫᐋᐧᐨ 
ᐊᐧᐁᐧᓈᐸᒫᑲᓇᐣ ᑮᓑᐱᐣ ᑲᓑᑭᐦᑑᐋᐧᐨ. 23 ᐊᔮᐣᑳᐧᒥᓰᔪᐠ, ᓃᑳᐣ ᑲᐦᑭᓇ 
ᑫᑰᐣ ᑭᑮᐃᐧᐣᑕᒪᐃᐧᓂᓈᐋᐧ.

ᐁᐊᓂᒨᑕᐣᐠ ᒋᓴᐢ ᐅᑕᑯᔑᓅᐃᐧᐣ

24 “ᐃᐦᐃᐁᐧ ᑮᔑᑳᐠ ᑮᐃᓑᑳᐧ ᑲᑲᐧᑕᑭᑑᓈᓂᐊᐧᐣᐠ,

‘ᐲᐦᓯᒼ ᑕᑲᓑᑮᑎᐱᑭᓯ,
ᑲᔦ ᑎᐱᐦᑭ ᐲᐦᓯᒼ ᑖᐴᓂᐋᐧᓭᔮᓯᑫ,

25 ᐊᐧᓇᐣᑯᔕᐠ ᑕᐅᐣᒋᐸᐣᑭᔑᓅᐠ ᐃᓑᐱᒥᐣᐠ,
ᒦᓇ ᑳᓲᐣᑫᐣᑖᑲᐧᑭᐣ ᐃᓑᐱᒥᐣᐠ ᑳᐊᔮᑭᐣ ᑕᐊᐧᐦᑲᐃᐧᓭᐊᐧᐣ.’

26 “ᐃᐦᐃᐁᐧ ᐊᐦᐲ ᐊᐃᐧᔭᐠ ᐅᑲᐋᐧᐸᒫᐋᐧᐣ ᐃᓂᓃᐤ ᐅᑯᓯᐦᓴᐣ 
ᒋᐱᓈᑯᓯᓂᐣᐨ ᐊᐧᐦᑮᐧᐣᐠ ᑭᑭᒪᓑᑲᐃᐧᓰᐃᐧᐣ ᒦᓇ ᑭᐦᑌᐣᑖᑯᓯᐃᐧᐣ. 
27 ᐅᑲᐲᒋᓂᔕᐊᐧᐣ ᐅᑮᔑᑰᒪᐣ ᒦᓇ ᐅᑲᒫᐊᐧᐣᑑᓈᐣ ᑳᑮᐅᓈᐸᒫᒋᐣ, 
ᐃᐦᐃᒫ ᐅᐣᒋ ᓃᐊᐧᔦᐠ ᑳᐅᐣᒋᓄᐁᐧᐠ, ᐃᐦᐃᒫ ᐅᐣᒋ ᐁᑭᔑᐸᐦᑲᒥᑳᐠ 
ᒦᓇ ᑮᔑᐱᑮᔑᑰᐊᐧᐣᐠ.

ᒦᓂᔖᐦᑎᐠ ᑳᐃᔑ ᐋᓂᒨᒫᑲᓅᐨ

28 “ᑭᐦᑫᐣᑕᒧᐠ ᐋᐧᐁᐧᐦᒋᑲᐣ ᐊᐦᐊᐁᐧ ᒦᓂᔖᐦᑎᐠ ᐅᐣᒋ. ᐊᐧᑎᑲᐧᓇᐣ
ᐁᐦᐊᓂᓅᑳᑭᐣ ᒦᓇ ᐊᓃᐲᔕᐣ ᐁᓂᓈᑲᐧᐦᑭᐣ, ᑭᑭᐦᑫᐣᑖᓈᐋᐧ ᐋᔕ 
ᐁᐯᔑᓈᑲᐧᐠ ᒋᓃᐱᐣᐠ. 29 ᐁᑲᐧ ᐊᐦᐲ ᐁᐋᐧᐸᐣᑕᒣᐠ ᐅᓄᐁᐧᓂᐊᐧᐣ 
ᑫᑰᓇᐣ ᑫᐃᓯᐦᓭᑭᐣ, ᑭᑭᐦᑫᐣᑖᒧᐠ ᐋᔕ ᐁᐯᔑᓈᑲᐧᐠ, ᐃᐦᐃᒫ 
ᐃᓑᑳᐧᐣᑌᐣᐠ. 30 ᑌᐯᐧ ᑭᑎᓂᓈᐋᐧ, ᓅᐣᑯᒼ ᑳᐊᔮᐋᐧᐨ ᑳᐊᓇᐦᑫ 
ᐱᒫᑎᓯᐋᐧᐨ ᑳᐃᐧᐣ ᑕᐴᓂᐊᔮᓰᐊᐧᐠ ᒥᓂᑯᐠ ᑲᐦᑭᓇ ᑫᑰᓇᐣ 
ᑫᐅᒋᐦᒋᓭᑭᐣ. 31 ᑮᔑᐠ ᒦᓇ ᐊᐦᑭ ᑕᑭᔑᐱᐦᓭᐊᐧᐣ, ᐁᑲᐧᐄᐧᐣ 
ᓂᑎᐦᑭᑐᐃᐧᓇᐣ ᑳᐃᐧᐣ ᐃᐧᑳ ᑕᐃᓑᑳᐧᐦᓭᓯᓅᐊᐧᐣ.



ᒪᕒᐠ 13  64 

ᑳᐃᐧᐣ ᐊᐃᐧᔭ ᐅᑭᐦᑫᐣᑕᓰᐣ ᐋᓇᐦᐲ ᑫᐅᒋᐦᒋᓭᐠ ᑎᐸᐦᐃᑲᐣ

32 “ᑳᐃᐧᐣ ᐊᐃᐧᔭ ᐅᑭᐦᑫᐣᑖᓰᐣ ᐋᓇᐦᐲ ᐃᐦᐃᐁᐧ ᑮᔑᑳᐠ ᒦᓇ 
ᑎᐸᐦᐃᑲᐣ, ᑳᐃᐧᐣ ᑲᔦ ᐅᑮᔑᑰᐠ ᑭᐦᒋᑮᔑᑯᐣᐠ ᐅᑭᐦᑫᐣᑕᓰᓈᐋᐧ, ᑳᐃᐧᐣ
ᑲᔦ ᐅᑯᓯᓯᒫ, ᐱᑯᐦ ᐁᐦᑕ ᐅᑖᑖᒥᒫ ᐅᑭᐦᑫᐣᑖᐣ. 33 ᐊᔮᐣᑳᐧᒥᓰᐠ, 
ᐊᔕᐋᐧᐱᔪᐠ, ᒦᓇ ᐊᔭᒥᐦᒋᑫᔪᐠ.g ᑳᐃᐧᐣ ᑭᑭᐦᑫᐣᑕᓰᓈᐋᐧ ᐋᓇᐦᐲ 
ᐊᐦᐱᐣ ᑫᐅᒋᐦᒋᓭᐠ ᑎᐸᐦᐃᑲᐣ. 34 ᑕᐃᓀᐣᑖᑲᐧᐣ ᐯᔑᐠ ᓈᐯ ᐁᒫᒑᐨ. 
ᐁᓇᐣᑲᑕᐣᐠ ᐅᐋᐧᑲᐦᐃᑲᐣ ᒦᓇ ᐁᑲᓇᐁᐧᐣᑕᐦᐋᒋᐣ ᐅᑕᓄᐦᑮᓈᑲᓇᐣ, 
ᐁᐣᑕᓱ ᐯᐦᐯᔑᑯᓂᐨ ᐁᑮᒫᒦᓈᐨ ᑫᐃᓇᓄᐦᑮᓂᐨ, ᒦᓇ ᐅᐃᐧᐣᑕᒪᐋᐧᐣ 
ᑳᑲᓇᐁᐧᐣᑕᒥᓂᐨ ᐃᓑᑳᐧᐣᑌᒼ ᒋᐊᔕᐋᐧᐱᓂᐨ.

35 “ᐊᔕᐋᐧᐱᐠ, ᑳᐃᐧᐣ ᑭᑭᐦᑫᐣᑖᓈᐋᐧ ᐋᓇᐦᐲ ᑫᐱᑮᐁᐧ ᑕᑯᔑᐣᐠ 
ᑳᑎᐯᐣᑕᐣᐠ ᐋᐧᑲᐦᐃᑲᓂ, ᓈᐣᑕ ᐁᐊᓅᓈᑯᔑᐣᐠ, ᓈᐣᑕ ᐋᐱᐦᑖᑎᐱᐦᑳᐠ,
ᓈᐣᑕ ᐹᑲᐦᐋᑳᐧᐣ ᓅᐣᑖᑯᓯᐨ, ᓈᐣᑕ ᐁᐦᐊᓂᐲᑖᐸᐣᐠ. 36 ᑮᓑᐱᐣ ᑫᑕᐦᑕ 
ᐱᑕᑯᔑᐣᐠ, ᐁᑳ ᒋᒥᐦᑳᑯᔦᐠ ᐁᓂᐹᔦᐠ. 37 ‘ᐊᔕᐋᐧᐱᔪᐠ!’ ᑭᑎᓂᓈᐋᐧ
ᒦᓇ ᑲᐦᑭᓇ ᐊᐃᐧᔭᐠ ᑳᐃᓂᑳᐧ.”

ᒋᓴᐢ ᐅᑮ ᑑᒥᓂᑰᐣ ᐃᑫᐧᐦᐊᐧᐣ ᐯᐦᑕᓃ ᑖᐃᐧᓂᐣᐠ

ᓃᔓᑮᔑᑳ ᑮᐊᐲᐦᓯᓈᑲᐧᐣ ᒋᐅᒋᐦᒋᓭᐠ ᒪᔮᓑᑯᑖᑐ ᒪᑯᔐᐃᐧᐣ 
ᒦᓇ ᐁᑳ ᑳᐅᒼᐱᔑᐣᐠ ᐋᓇᐦᑯᓈ. ᑭᐦᒋᐊᔭᒥᐦᐁᐃᐧᑭᒫᐠ ᑲᔦ 

ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ, ᐅᑮᓇᓈᐣᑐᓈᓈᐋᐧ ᐋᐣᑎ 
ᑫᑮᐅᐣᒋ ᑳᒋᑎᓈᐋᐧᐨ ᒋᓴᓲᐣ ᒦᓇ ᒋᓂᐦᓵᐋᐧᐨ. 2 ᑮᐃᐦᑭᑐᐊᐧᐠ, “ᑳᐃᐧᐣ 
ᑕᐅᑖᐦᐱᓈᑲᓅᓰᐣ ᒣᑳᐧᐨ ᒪᑯᔖᓂᐊᐧᓂᐠ, ᓈᐣᑕ ᑕᐅᒼᐯᑲᒥᑭᓯᐊᐧᐠ 
ᐊᓂᔑᓂᓂᐊᐧᐠ.”

14

g13:33 ᐁᐧᓑᑲᐨ ᐅᔑᐱᐦᐃᑲᓇᐣ ᑳᐃᐧᐣ ᒋᐊᔮᐠ “ᒦᓇ ᐊᔭᒥᐦᒋᑫᔪᐠ.”

3 ᒣᑳᐧᐨ ᐯᐦᑕᓃ ᑖᐃᐧᓂᐣᐠ ᒋᓴᐢ ᐁᐦᐊᔮᐨ ᐁᑮᔭᐱᐨ ᐁᐄᐧᐦᓯᓂᐨ 
ᐅᐋᐧᑲᐦᐃᑲᓂᐣᐠ ᓵᐃᒪᐣ ᑳᒪᒑᐦᐱᓀᐨ, ᐯᔑᐠ ᐃᐦᑫᐧ ᑮᐱᑕᑯᔑᐣ 
ᐁᑮᐲᑑᐨ ᐊᐦᓯᓂᐃᐧ ᐊᓯᐊᐧᒋᑲᓂ, ᐊᓬᐊᐹᐢᑕᕒ ᑳᐃᒋᑳᑌᐠ, ᒫᐊᐧᐨ 
ᑳᔮᑲᐧᐣᑭᑌᐠ ᒥᓈᐣᑲᐧᐦᐅᐣ, ᐃᐦᐃᒫ ᐁᑮᐅᐣᒋ ᐅᔑᐦᒋᑳᑌᐠ ᑑᒥᓂᑲᓈᐴ,
ᓇᕒᐟ ᑳᐃᒋᑳᑌᐠ. ᐅᑮᐴᑲᐧᐱᐦᑭᓈᐣ, ᐁᑮᐹᐦᑭᓈᐣᐠ ᐊᓯᐊᐧᒋᑲᓈᐱᐦᑯᓂ 
ᒦᓇ ᐅᑮᓰᑭᓈᐣ ᒥᓈᐣᑯᐦᐅᓂ ᒋᓴᓲᐣ ᐅᐦᑎᑳᐧᓂᐣᐠ.

4 ᓈᐣᑕ ᐊᐃᐧᔭᐠ ᐃᐦᐃᒫ ᑳᐊᔮᐋᐧᐨ ᑮᐅᐣᒋ ᒪᒉᐣᑕᒨᐠ 
ᐁᑮᐦᐊᐃᓂᑐᐋᐧᐨ, “ᑫᑯᓀᐣ ᑲᐧᐣᑕ ᐁᐣᒋ ᓂᔑᐊᐧᓈᒋᑑᐨ ᒥᓈᐣᑲᐧᐦᐅᓂ?
5 ᒋᑮᐊᑖᐋᐧᑌᑭᐸᐣ ᐊᐊᐧᔑᒣ ᓂᐦᓵᐧ ᒥᑕᐦᓱᒥᑕᓇ 
ᐋᐧᐹᐱᐦᑯᔔᓂᔮᓈᐦᐱᐠ,h ᑲᔦ ᒋᑮᒦᓈᑲᓅᐋᐧᐦᐸᐣ ᑳᑭᑎᒫᑭᓯᐋᐧᐨ.” 
ᐅᑮ ᒪᒪᒌᐊᐃᓈᐋᐧᐣ ᐃᓂᐁᐧᓂᐊᐧᐣ ᐃᐦᑫᐧᐊᐧᐣ.

6 “ᑳᐃᐧᐣ ᐱᒣᓂᒥᐠ,” ᒋᓴᐢ ᑮᐃᐦᑭᑐ. “ᐋᐣᑕᔑᓂᐦᐃ 
ᐁᐧᐣᒋ ᒥᑯᓑᑳᒋᐦᐋᔦᐠ? ᒫᐊᐧᐨ ᒥᓈᐧᔑᓂᓂ ᐃᐦᐃᐁᐧᓂ ᑳᑮᑑᑕᒪᐃᐧᔑᐨ. 
7 ᐅᑭᑎᒫᑭᓴᐠ ᒨᔕᐠ ᑲᐃᐧᒋᐊᔮᒧᑯᐋᐧ, ᐋᓇᐦᐲ ᐱᑯᐦ ᐃᓀᐣᑕᒣᐠ 
ᒋᐃᐧᒋᐦᐋᔦᑳᐧ. ᔖᑰᐨ ᓃᐣ ᑳᐃᐧᐣ ᒨᔕᐠ ᑭᑲᐃᐧᒋᐃᐧᔑᓈᐋᐧ. 8 ᐊᐦᐊᐁᐧ
ᐃᐦᑫᐧ ᑳᐃᔑ ᑲᓑᑭᐦᑑᐨ ᐅᑮᑑᑖᐣ. ᒥᑐᓂ ᑮᔖᐨ ᐅᑮᑑᒥᓈᐣ ᓃᔭᐃᐧᓂ
ᐁᑮᑲᐧᔮᐣᒋᐦᑑᐨ ᑳᐃᐧᓇᐦᐃᓂᑰᔮᐣ. 9 ᑌᐯᐧ ᑭᑎᓂᓈᐋᐧ, ᐱᑯᐦ ᐋᐣᑎ 
ᒥᓈᐧᒋᒧᐃᐧᐣ ᑫᐃᔑ ᑲᑮᐦᑭᒧᐋᐧᑌᐠ ᒥᓯᐁᐧ ᐁᐲᐦᑕᑲᒥᑳᐠ ᐊᐦᑭ, 
ᐊᐦᐊᐁᐧ ᐃᐦᑫᐧ ᑳᑮᐃᔒᒋᑫᐨ ᑕᔮᓂᒨᑌᓂ ᒋᐅᐣᒋ ᒥᑲᐃᐧᓂᐦᑕᐋᐧᑲᓅᐨ.”

10 ᐁᑲᐧᐦᐱᐣ ᒍᑕᐢ ᐃᐢᑳᕒᐃᔭᐟ, ᐊᐦᐊᐁᐧ ᐯᔑᐠ ᑳᒥᑖᓱ 
ᓃᔓᔖᐳᐋᐧᐨ ᑭᐦᑭᓅᐦᐊᒪᐋᐧᑲᓇᐠ, ᑮᒫᒑ ᐁᑮᓈᓯᐦᑲᐋᐧᐨ 
ᑭᐦᒋᐊᔭᒥᐦᐁᐃᐧᑭᒫᐣ ᐁᑮ ᐊᐣᑕᐃᐧᒪᒥᔑᒫᐨ ᒋᓴᓲᐣ. 11 ᑮᒥᓀᐧᐣᑕᒧᐠ 
ᐊᐦᐲ ᑳᓅᐣᑕᒧᐋᐧᐨ ᐅᐦᐅᐁᐧᓂ ᒦᓇ ᐅᑮ ᐊᔓᑕᒪᐋᐧᐋᐧᐣ ᒋᒦᓈᐋᐧᐨ 
ᔔᓂᔮᓇᐣ. ᒍᑕᐢ ᐅᑮᓇᓈᐣᑐᓈᐣ ᐋᐣᑎ ᐊᐊᐧᔑᒣ ᑫᐃᔑ ᓇᐦᐃᓭᓂᐠ
ᒋᐊᐧᔦᔑᐸᑭᑎᓈᐨ.

h14:5 ᐊᐦᑭ ᑳᐅᐣᑎᓯᓈᓂᐊᐧᐣᐠ.



ᒪᕒᐠ 14  66 

ᒋᓴᐢ ᐁᐃᐧᒋᐄᐧᐦᓯᓃᒫᐨ ᐅᑭᐦᑭᓅᐦᐊᒪᐋᐧᑲᓇᐣ

12 ᐃᐦᐃᐁᐧ ᓂᐢᑕᒼ ᐁᑮᔑᑳᐠ ᑳᐃᐧᒪᑯᔖᓂᐊᐧᐣᐠ ᐁᑳ ᑳᐅᐣᐱᔑᐣᐠ 
ᐋᓇᐦᑯᓈᐣ, ᐃᐦᐃᒫ ᑳᐸᑭᑎᓈᓱᐋᐧᑳᓂᐊᐧᐣᐠ ᒫᔭᑎᐦᑲᐧᐠ ᒪᔮᓑᑯᑖᑐ 
ᒪᑯᔐᐃᐧᓂᐣᐠ, ᒋᓴᐢ ᐅᑭᐦᑭᓅᐦᐊᒪᐋᐧᑲᓇᐣ ᐅᑮᑲᑫᐧᒋᒥᑰᐣ, “ᐋᐣᑎ 
ᐁᐃᔑ ᓇᐣᑕᐁᐧᐣᑕᒪᐣ ᒋᐃᔑ ᑲᐧᔮᐣᒋᐦᑑᔮᐣᐠ ᑫᑕᔑᐄᐧᐦᓯᓃᔭᐣᐠ ᒪᔮᓑᑯᑖᑐ
ᒪᑯᔐᐃᐧᐣ?”

13 ᒋᓴᐢ ᐅᑮᐃᔑᓂᔖᐊᐧᐣ ᓃᔑᐣ ᐅᑭᐦᑭᓅᐦᐊᒪᐋᐧᑲᓇᐣ ᐁᑮᐦᐃᓈᐨ, 
“ᐃᔖᔪᐠ ᑭᐦᒋᑖᐃᐧᓂᐣᐠ, ᓈᐯ ᑲᓇᑭᓑᑳᑰᐋᐧ ᒋᐱᒨᐃᐧᑑᐨ ᓂᐲᐃᐧ 
ᐊᓯᐊᐧᒋᑲᓂ ᒋᔕᑲᓑᑭᓀᓂᐠ. ᒦᐦᐋᐁᐧ ᐱᒥᓂᔕᐦᐅᐠ. 14 ᐊᐦᐲ ᐲᑎᑫᐨ
ᐋᐧᑲᐦᐃᑲᓂᐣᐠ, ᐅᐦᐅᐁᐧ ᑲᐃᓈᐋᐧ ᑳᑎᐯᐣᑕᐣᐠ, ‘ᐅᑭᐦᑭᓅᐦᐊᒫᑫ ᑲᑫᐧᑌ,
ᐋᐣᑎ ᐁᔮᐠ ᑮᐃᐧᑌᐃᐧᑲᒥᐠ, ᑫᑕᔑ ᐃᐧᒋᐄᐧᐦᓯᓃᒪᑳᐧ 
ᓂᑭᐦᑭᓅᐦᐊᒪᐋᐧᑲᓇᐠ ᒪᔮᓑᑯᑖᑐ ᒪᑯᔐᐃᐧᐣ.’ 15 ᑭᑲ ᐋᐧᐸᐣᑕᐦᐃᑰᐋᐧ 
ᒋᒥᔖᐠ ᐸᐦᑫᑲᒥᐠ ᐃᓑᐱᒥᐣᐠ ᒥᑐᓂ ᐁᑲᐧᔮᐣᑕᐠ. ᒦᐦᐃᒫ 
ᐃᔑᑲᐧᔮᐣᒋᒋᑫᔪᐠ ᑫᑕᓯᐄᐧᐦᓯᓃᔭᐣᐠ.”

16 ᑭᐦᑭᓅᐦᐊᒪᐋᐧᑲᓇᐠ ᑮᒫᒑᐊᐧᐠ ᑮᐃᔖᐊᐧᐠ ᑭᐦᒋᑖᐃᐧᓂᐣᐠ ᒦᓇ 
ᐅᑮᒥᐦᑳᓈᐋᐧ ᒪᔮᒼ ᒋᓴᓲᐣ ᑳᑮᐃᔑ ᐃᐧᐣᑕᒫᑯᐋᐧᐨ. ᐁᑲᐧ 
ᐅᑮᑲᐧᔮᐣᒋᐦᑑᓈᐋᐧ ᒪᔮᓑᑯᑖᑐ ᒪᑯᔐᐃᐧᐣ.

17 ᐊᐦᐲ ᐁᐊᓅᓈᑯᔑᐣᐠ ᒋᓴᐢ ᑮᐱᑕᑯᔑᐣ ᐊᐦᔑᐨ ᑲᔦ ᑳᒥᑖᓱ 
ᓃᔓᔖᐱᓂᐨ. 18 ᒣᑳᐧᐨ ᐁᐦᐊᐳᐋᐧᐨ ᐄᐧᐦᓯᓃᐃᐧᓈᑎᑯᐣᐠ ᐁᐄᐧᐦᓯᓄᐋᐧᐨ 
ᒋᓴᐢ ᑮᐦᐃᑭᑐ, “ᑌᐯᐧ ᑭᑎᓂᓈᐋᐧ, ᐯᔑᐠ ᑮᓇᐋᐧ ᓂᑲᒪᒥᔑᒥᐠ, 
ᐊᐦᐊᐁᐧ ᑳᐃᐧᒋᐄᐧᐦᓯᓃᒥᔑᐨ.”

19 ᑭᐦᑭᓅᐦᐊᒪᐋᐧᑲᓇᐠ ᑮᒪᒉᐣᑕᒧᐠ, ᐁᔑᐹᐯᔑᑯᐋᐧᐨ ᐅᑮᐦᐃᓈᐋᐧᐣ, 
“ᑌᐯᐧᓇ ᑳᐃᐧᐣ ᓃᐣ?”

20 ᒋᓴᐢ ᐅᑮᓇᐦᑲᐧᐁᐧᔑᐦᐋᐣ, “ᑮᓇᐋᐧ ᔕ ᐯᔑᐠ ᑳᒥᑖᓱ 
ᓃᔓᔖᐱᔦᐠ, ᐊᐦᐋᐁᐧ ᑫᐄᐧᐣ ᑳᑯᐣᑖᓈᐨ ᐋᓇᐦᑯᓈᐣ ᑳᐄᐧᑕᑐᐦᐴᒥᔑᐨ 
ᐅᓈᑲᓂᐣᐠ. 21 ᐊᐦᐊᐁᐧ ᐃᓂᓃᐤ ᐅᑯᓯᐦᓴᐣ ᑕᓂᐳ ᑖᐱᓑᑰᐨ 
ᑳᐃᔑᐱᐦᐃᑳᑌᐠ ᑳᐃᓈᒋᒫᑲᓅᐨ. ᐁᑲᐧ ᐊᐦᐊᐁᐧ ᑕᑲᑲᐧᑕᑭᓯ ᓈᐯ 
ᑳᒪᒥᔑᒫᐨ ᐃᓂᓃᐤ ᐅᑯᓯᐦᓴᐣ! ᓇᐊᐧᐨ ᑕᑮᒥᓇᐧᔑᓅᐸᐣ ᑮᓑᐱᐣ ᐁᑳ 
ᑮᓂᐦᑕᐃᐧᑭᑯᐸᓀᐣ.”

22 ᒣᑳᐧᐨ ᐁᐄᐧᐦᓯᓄᐋᐧᐨ, ᒋᓴᐢ ᐅᑮᐅᑖᐦᐱᓈᐣ ᐋᓇᐦᑯᓈᐣ, ᑮᓇᓈᐦᑯᒥ 
ᒦᓇ ᐅᑮᐸᐦᑫᐧᓈᐣ, ᐅᑮᒦᓈᐣ ᐅᑭᐦᑭᓅᐦᐊᒪᐋᐧᑲᓇᐣ ᐁᐃᐦᑭᑐᐨ, 
“ᐅᑖᐦᐱᓂᐠ, ᐊᒦᐦᐅᐁᐧ ᓃᔭᐤ.”

23 ᐅᑮᐅᑖᐦᐱᓈᐣ ᒥᓂᐦᑲᐧᑲᓂᓂ, ᑮᓇᓈᐦᑯᒥ ᒦᓇ ᐅᑮᒦᓈᐣ, ᑲᐦᑭᓇ 
ᐃᐦᐃᒫ ᑮᐅᐣᒋ ᒥᓂᐦᑫᐧᐊᐧᐠ.

24 ᐅᑮᐦᐃᓈᐣ, “ᒦᐦᐅᐁᐧ ᓂᒥᐢᑯ ᐅᓑᑭ ᐊᔓᑕᒫᑫᐃᐧᐣ, ᒥᐦᔒᐣ 
ᐅᐣᒋ ᑲᓰᑭᓂᑳᑌᐠ.i 25 ᑌᐯᐧ ᑭᑎᓂᓈᐋᐧ, ᑳᐃᐧᐣ ᒦᓇᐋᐧ 
ᓂᑲᒥᓂᐦᑫᐧᓰᐣ ᔔᒥᓈᐴ ᐹᓂᒫ ᐃᐦᐃᐁᐧ ᑮᔑᑳᐠ ᐊᐦᐱᐣ ᒥᓂᐦᑫᐧᔮᐣ 
ᐅᓑᑭ ᔔᒥᓈᐴ ᑭᔐᒪᓂᑑ ᐅᑑᑭᒫᐃᐧᓂᐣᐠ.”

26 ᐊᐦᐲ ᑳᐃᓑᑲᐧ ᓂᑲᒧᐋᐧᐨ, ᑮᐃᔖᐊᐧᐠ ᐊᓬᐃᑊ ᐱᐦᑳᐧᒪᑎᓈᐣᐠ.

ᒋᓴᐢ ᐅᓃᑳᓂᐃᐧᑖᐣ ᐲᑕᕒᐊᐧᐣ ᒋᐊᓇᐁᐧᓂᒥᑯᐨ

27 ᒋᓴᐢ ᐅᑮᐦᐃᓈᐣ, “ᑲᐦᑭᓇ ᑳᓇᑲᓂᐦᔑᓈᐋᐧ, ᒋᑫᒪ 
ᐁᐃᓇᓯᓇᐦᐃᑳᑌᐠ,

“ ‘ᓂᑲᐸᑭᐦᑌᐦᐋᐧ ᐅᑲᓇᐃᐧᒫᔭᑎᐦᑫᐧ,
ᑕᐊᐧᓭᐸᓄᐦᐅᐊᐧᐠ ᒫᔭᑎᐦᑲᐧᐠ.’

28 ᐊᐦᐲ ᐃᓑᑳᐧ ᐊᐧᓂᓑᑳᔮᐣ, ᓂᑲᓂ ᓃᑳᓂᓑᑳ ᑳᓬᐃᓬᐄᐣᐠ.”

i14:24 ᐁᐧᓑᑲᐨ ᐅᔑᐱᐦᐃᑲᓇᐣ ᑳᐃᐧᐣ ᒋᐊᔮᐠ “ᐅᐢᑭ.” 

29 ᐲᑕᕒ ᐅᑮᐦᐃᓈᐣ, “ᐋᓇ ᐄᐧᓂᑯ ᑲᐦᑭᓇ ᒋᓇᑲᓂᐦᑳᐧ, ᑳᐃᐧᐣ 
ᓃᐣ ᑲᓇᑲᓂᓯᓅᐣ.”

30 ᒋᓴᐢ ᐅᑮᓇᐦᑲᐁᐧᔑᐦᐋᐣ, “ᑌᐯᐧ ᑭᑎᓂᐣ, ᓅᐣᑯᒼ ᑫᑎᐱᐦᑳᐠ 
ᐁᒪᐧᔦ ᓃᔖᐧ ᓅᐣᑖᑯᓯᐨ ᐹᑲᐦᐋᑳᐧᐣ, ᓂᐦᓵᐧ ᑭᑲᐃᐦᑭᐟ ᐁᑳ 
ᐁᑭᐦᑫᓂᒥᔑᔭᐣ.”

31 ᐲᑕᕒ ᐅᑮᑭᔒᑲᓅᓈᐣ, “ᒥᓴᐋᐧᐨ ᐱᑯᐦ ᐄᐧᒋᓂᐴᒥᓈᐣ, ᑳᐃᐧᐣ 
ᐃᐧᐦᑳ ᓂᑲᐃᐦᑭᑐᓰᐣ ᐁᑳ ᐁᑭᐦᑫᓂᒥᓈᐣ.” ᒦᐦᐃ ᐯᔑᑲᐧᐣ ᑯᑕᑭᔭᐠ 
ᑳᐃᐦᑭᑐᐋᐧᐨ.

ᑫᐟᓭᒪᓃ ᑭᐦᑎᑳᓂᐣᐠ

32 ᑮᐦᐃᔖᐊᐧᐠ ᑫᐟᓭᒪᓂ ᑭᐦᑎᑳᓂᐣᐠ ᑳᐃᔑᓂᐦᑳᑌᐠ, ᒋᓴᐢ 
ᐅᑮᐦᐃᓈᐣ ᐅᑭᐦᑭᓅᐦᐊᒪᐋᐧᑲᓇᐣ, “ᐅᐦᐅᒫ ᐊᐲᐦᒋᐊᐱᔪᐠ ᒣᑳᐧᐨ 
ᐊᐣᑕᐃᐧ ᐊᔭᒥᐦᒋᑫᔮᐣ.” 33 ᐅᑮᐃᐧᒌᐋᐧᐣ ᐲᑕᕒᐊᐧᐣ, ᒉᒥᓲᐣ ᒦᓇ 
ᒐᐧᓇᐣ, ᐁᑲᐧ ᑮᒫᒌ ᐋᓂᒣᐣᑕᒼ ᒦᓇ ᑮᒥᑯᓑᑳᑌᐣᑕᒼ. 34 “ᓂᑕᐦᒑᐠ 
ᒥᐢᑕᐦᐃ ᒥᔕᒣᐣᑕᒼ ᓂᐳᐃᐧᓂᐣᐠ ᐃᓀᐦᑫ. ᐅᐦᐅᒫ ᐊᔮᔪᐠ ᒦᓇ 
ᐊᔕᐋᐧᐱᐠ,” ᐅᑮᐦᐃᓈᐣ.

35 ᐸᐣᑮ ᓃᑲᑌ ᑮᐦᐃᔖ, ᒋᓴᐢ ᑮᐸᐣᑭᔑᐣ ᒧᑕᐦᑲᒥᐠ ᒦᓇ ᐁᑮᐃᔑ
ᐊᔭᒥᐦᒋᑫᐨ, “ᑮᓑᐱᐣ ᑫᑮᐃᓯᐦᓭᑫᐧᐣ ᐅᐦᐅᐁᐧ ᑎᐸᐦᐃᑲᐣ ᑮᔮᒼ 
ᓂᑲᒪᔮᓑᑳᑰᐣ ᑲᑲᐧᑕᑭᑐᐃᐧᐣ.” 36 ᒦᓇ ᑮᐦᐃᑭᑐ, “ᐋᐸ, ᓂᑖᑖ, ᑲᐦᑭᓇ
ᑫᑰᐣ ᑭᑲᓑᑭᐦᑑᐣ. ᐅᑖᐦᐱᓇᐣ ᐅᐦᐅᐁᐧ ᒥᓂᐦᑳᐧᑲᐣ ᓂᑲᑲᐧᑕᑭᑑᐃᐧᓂᐣᐠ. 
ᑳᐃᐧᐣ ᓃᐣ ᐁᐃᔑ ᓇᐣᑕᐁᐧᐣᑕᒫᐣ, ᑮᐣ ᐱᑯ ᐁᐃᔑ ᓇᐣᑕᐁᐧᐣᑕᒪᐣ.”

37 ᐁᑲᐧᐦᐱᐣ ᒋᓴᐢ ᐅᑮᑮᐁᐧᓈᓯᐦᑲᐋᐧᐣ ᐅᑭᐦᑭᓅᐦᐊᒪᐋᐧᑲᓇᐣ ᒦᓇ 
ᐅᑮᒥᐦᑲᐋᐧᐣ ᐁᓂᐹᓂᐨ. ᒋᓴᐢ ᐅᑮᑲᓅᓈᐣ ᐲᑕᕒᐊᐧᐣ, “ᓵᐃᒪᐣ, 
ᑭᓂᐹᓇ? ᑳᐃᐧᓇ ᒋᑲᓑᑭᑑᔭᐣ ᐯᔑᑯ ᑎᐸᐦᐃᑲᐣ ᒋᑮᐊᔕᐋᐧᐱᔭᐣ? 

38 ᐊᔕᐋᐧᐱᐠ ᒦᓇ ᐊᔭᒥᐦᐋᐠ ᐁᑳ ᒋᐸᐣᑭᔑᓂᔦᐠ ᑲᑫᐧᒋᐦᐃᐁᐧᐃᐧᓂᐣᐠ.
ᐊᐦᒑᐠ ᐁᐃᔑ ᓇᐣᑕᐁᐧᐣᑕᐣᐠ, ᔖᑰᐨ ᒦᔭᐤ ᓃᓇᒥᓰᒪᑲᐣ.”

39 ᒦᓇᐋᐧ ᑮᓃᑲᑌᓑᑳ ᐯᔑᑲᐧᐣ ᑮᐦᐃᑭᑐ ᐁᐊᔭᒥᐦᒋᑫᐨ. 40 ᐊᐦᐲ 
ᐁᐱᑮᐁᐧᓑᑳᐨ, ᒦᓇᐋᐧ ᐅᑮᒥᐦᑲᐋᐧᐣ ᐁᓃᐹᓂᐨ, ᐁᑮ ᓅᐣᑌᑲᐧᔑᐋᐧᐨ. 
ᑳᐃᐧᐣ ᒋᐅᐣᒋ ᑭᐦᑫᐣᑕᒧᐋᐧᐨ ᐊᓃᐣ ᑫᐃᓈᐋᐧᐨ.

41 ᓂᐦᓴᐧ ᐁᐱᑮᐁᐧᓑᑳᐨ, ᒋᓴᐢ ᐅᑮᐦᐃᓈᐣ, “ᑮᔮᐱᐨ ᓇ ᑭᓂᐹᓈᐋᐧ
ᒦᓇ ᑭᑕᓀᐧᔑᓂᓈᐋᐧ? ᒦᐦᐃᐁᐧ ᒥᓂᑯᐠ! ᐋᔕ ᐅᒋᐦᒋᓭ ᑎᐸᐦᐃᑲᐣ. 
ᐃᓈᐱᐠ, ᐃᓂᓃᐤ ᐅᑯᓯᐦᓴᐣ ᑕᐊᐧᔦᔑᐸᑭᑎᓈᑲᓅ ᒋᐅᑖᐦᐱᓂᑯᐨ 
ᐅᒪᒋᐱᒫᑎᓴᐣ. 42 ᐊᐧᓂᓑᑳᐠ! ᐁᑲᐧ ᑲᒫᒑᒥᐣ, ᐋᔕ ᑕᑯᔑᐣ 
ᑳᐃᐧ ᐊᐧᔦᔑᐸᑭᑎᓂᔑᐨ.”

ᒋᓴᐢ ᑳᑮᐃᔑ ᐅᑖᐦᐱᓈᑲᓅᐨ

43 ᒣᑳᐧᐨ ᒋᓴᐢ ᐁᑲᑭᑐᐨ, ᑮᐱᑕᑯᔑᐣ ᐊᐦᐊᐁᐧ ᒍᑕᐢ, ᐯᔑᐠ ᑳᒥᑖᐦᓱ
ᓂᔓᔖᐳᐋᐧᐨ ᑭᐦᑭᓅᐦᐊᒪᐋᐧᑲᓇᐠ. ᐁᐃᐧᒌᐃᐧᑯᐨ ᑳᑭᐦᒋᒥᐦᔒᓄᓂᐨ 
ᐊᐃᐧᔭᐣ ᐁᑭᑭᒨᐦᑯᒫᓀᓂᐨ ᒦᓇ ᒥᐦᑎᑯ ᐸᑭᑌᐦᐃᑲᓈᐦᑎᑰᐣ 
ᐁᑖᐦᑯᓇᒧᐋᐧᐨ, ᐅᑮ ᐲᒋᓂᔕᐦᐅᑰᐋᐧᐣ ᑭᐦᒋᐊᔭᒥᐦᐁᐃᐧᑭᒫᐣ, 
ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ, ᒦᓇ ᑳᓃᑳᓀᐣᑖᑯᓯᐋᐧᐨ.

44 ᐊᐦᐊᐁᐧ ᑳᐃᐧ ᐊᐧᔦᔑᐸᑭᑎᓈᐨ ᐅᑮ ᐅᓇᐦᑑᐣ ᐋᐣᑎ 
ᑫᐅᐣᒋ ᑭᐦᑫᓂᒥᒥᐨ, “ᐊᐦᐋᐁᐧ ᑫᐅᒌᒪᐠ, ᒦᐦᐋᐁᐧ ᑫᐅᑖᐦᐱᓈᔦᐠ ᒦᓇ 
ᑫᒫᒋᐃᐧᓈᔦᐠ.” 45 ᔐᒫᐠ ᐅᑮᓈᓯᐦᑲᐋᐧᐣ ᒋᓴᓲᐣ, ᒍᑕᐢ ᑮᐃᐦᑭᑐ, 
“ᐅᑭᐦᑭᓅᐦᐊᒫᑫ,” ᒦᓇ ᐅᑮ ᐅᒌᒫᐣ. 46 ᐅᑮ ᐅᑎᐦᑎᓈᐋᐧᐣ ᒋᓴᓲᐣ 
ᒦᓇ ᐅᑮ ᐅᑖᐦᐱᓈᐋᐧᐣ. 47 ᐯᔑᐠ ᐃᐦᐃᒫ ᑳᓃᐸᐃᐧᐨ ᐅᑮ ᑭᒋᐱᑑᐣ
ᐅᒨᐦᑯᒫᐣ ᐁᑮ ᐸᐦᑭᑌᐦᐋᐧᐨ ᐯᔑᐠ ᒫᐊᐧᒋ ᑭᐦᒋᐊᔭᒥᐦᐁᐃᐧᑭᒫᐣ 
ᐅᑕᓄᐦᑮᓈᑲᓂᓃᐣ, ᐁᑮ ᒪᓂᑕᐦᐊᐧᑭᐁᐧᐸᐦᐋᐧᐨ.

48 ᒋᓴᐢ ᐅᑮᐦᐃᓈᐣ, “ᑭᑎᔑ ᒪᐃᐧᓀᐦᐃᔑᓈᐋᐧ ᑖᐱᓑᑰᐨ ᐊᐃᐧᔭ 
ᑳᔭᑲᐧᑎᓯᐨ, ᐁᑭᑮᔦᐠ ᒨᐦᑯᒫᓇᐣ ᒦᓇ ᐸᐦᑭᑌᐦᐃᑲᓈᐦᑎᑰᐣ 
ᐁᐅᑖᐦᐱᓂᔑᔦᐠ. 49 ᑕᐦᓱᑮᔑᐠ ᑭᑮᐃᐧᒌᐃᐧᓂᓈᐋᐧ, ᐁᑭᐦᑭᓅᐦᐊᒫᑫᔮᐣ 
ᑭᐦᒋᐊᔭᒥᐦᐁᐃᐧᑲᒥᑯᐣᐠ. ᑳᐃᐧᐣ ᒋᐅᐣᒋ ᐅᑖᐦᐱᓂᔑᔦᐠ. ᔖᑰᐨ 
ᑭᐦᒋᒪᓯᓇᐦᐃᑫᐃᐧᓇᐣ ᑳᐃᔑᐱᐦᐃᑳᑌᑭᐣ ᒋᐊᓂᑎᐱᐦᓭᐠ.” 50 ᑲᐦᑭᓇ 
ᐊᐃᐧᔭᐣ ᑳᑮᐃᐧᒌᐃᐧᑯᐨ ᑮᒫᒌᐊᒨᐊᐧᐣ ᐁᑮᓇᑲᓂᑯᐨ.

51 ᐯᔑᐠ ᐅᓑᑭᓃᑭ ᐁᒥᓈᐧᔑᓂᓂᐠ ᐸᑳᐧᓃᑭᓄᓂ ᐁᑲᓑᑮᑮᐨ, 
ᐅᑮ ᐱᒥᓂᔕᐋᐧᐣ ᒋᓴᓲᐣ. ᐅᑮ ᑲᑫᐧᑳᐦᒋᑎᓈᐋᐧᐣ, 52 ᑮᒫᒌᔮᒧ 
ᐁᐋᐧᓵᐦᑯᓇᐁᐧᐨ, ᐁᑮᓇᑲᒋᐸᑕᐧᐨ ᐸᑳᐧᓃᑭᓄᓂ.

ᒋᓴᐢ ᐁᐅᓇᔓᐋᐧᓈᑲᓅᐨ

53 ᐅᑮ ᐃᔑᐃᐧᓈᐋᐧᐣ ᒋᓴᓲᐣ ᐁᑮ ᐃᔔᑕᒪᐋᐧᐋᐧᐨ ᒫᐊᐧᒋ 
ᑭᐦᒋᐊᔭᒥᐦᐁᐃᐧᑭᒫᐣ ᑳᐃᔑ ᐊᔮᓂᐣᐨ, ᒦᓇ ᐃᑭ ᑲᐦᑭᓇ 
ᑭᐦᒋᐊᔭᒥᐦᐁᐃᐧᑭᒫᐠ, ᒦᓇ ᑳᓃᑳᓀᐣᑖᑯᓯᐋᐧᐨ ᒦᓇ ᑳᑭᐦᑭᓅᐦᐊᒫᑫᐋᐧᐨ 
ᐅᓇᐦᔓᐁᐧᐃᐧᓂ ᑮᒫᒪᐤ ᒫᐊᐧᒋᐦᐃᑎᐋᐧᐠ. 54 ᐲᑕᕒ ᓇᐊᐧᐨ ᐋᐧᐦᓴ 
ᐅᑮᐃᔑᓂᔕᐦᐋᐧᐣ ᒋᓴᓲᐣ, ᐁᑮᐱᐣᑎᑫᐨ ᐃᐦᐃᒫ 
ᑳᐃᔑ ᐋᐧᐦᑳᒣᓂᑲᓂᐊᐧᓂᓂᐠ ᒫᐊᐧᒋ ᑭᐦᒋᐊᔭᒥᐦᐁᐃᐧᑭᒫᐣ 
ᐅᐋᐧᑲᐦᐃᑲᓂᐣᐠ. ᐅᑮᐄᐧᐣᑕᐱᒫᐣ ᐅᑲᓇᐁᐧᐣᒋᑫᐣ ᐁᑮᐦᐊᐊᐧᓱᐨ 
ᐃᓑᑯᑌᐦᑳᐣᐠ.

55 ᑭᐦᒋᐊᔭᒥᐦᐁᐃᐧᑭᒫᐠ ᒦᓇ ᑲᐦᑭᓇ ᐅᓇᐦᔓᐁᐧᐃᐧᓂᓂᐊᐧᐠ 
ᐅᑮ ᓇᓈᐣᑐᓈᓈᐋᐧ ᑫᐃᓈᒋᒥᒥᐣᐨ ᒋᓴᓲᐣ, ᑫᐅᐣᒋ ᓂᐦᓵᐋᐧᐨ, ᑳᐃᐧᐣ 
ᒋᐅᐣᒋ ᒥᐦᑲᒧᐋᐧᐨ ᑫᑰᓂ. 56 ᒥᐦᔒᐣ ᑲᐧᐣᑕ ᐅᑮ ᐊᐃᓈᒋᒫᐋᐧᐣ, 
ᔖᑰᐨ ᑳᐃᐧᐣ ᐯᔑᑲᐧᐣ ᒋᐅᐣᒋ ᐃᓈᒋᒧᐋᐧᐨ.

57 ᓈᐣᑕ ᐁᐦᑕ ᑮᐸᓯᑮᐧᐊᐧᐠ ᒦᓇ ᑲᐧᐣᑕ ᐁᑮ ᐃᓈᒋᒫᐋᐧᐨ, 
58 “ᓂᑮᓅᐣᑕᐋᐧᒥᐣ ᒋᓴᐢ ᐁᐃᐦᑭᑐᐨ, ‘ᓂᑲᓂᐦᔓᐊᐧᓈᒋᑑᐣ ᐅᐦᐅᐁᐧ 
ᑭᐦᒋᐊᔭᒥᐦᐁᐃᐧᑲᒥᐠ ᒥᓂᐣᒌᐣ ᑳᑮᐅᐣᒋ ᐅᔑᐦᒋᑳᑌᐠ, ᑮᓂᐦᓱᑮᔑᑳᐠ 

ᒦᓇᐋᐧ ᑯᑕᐠ ᓂᐣᑲᐅᔑᐦᑑᐣ ᐁᑳ ᒥᓂᐣᒌᐣᐠ ᑳᐅᐣᒋ ᐅᔑᐦᒋᑳᑌᐠ. ’ ” 
59 ᐁᑲᐧ ᑳᐃᐧᐣ ᐯᔑᑲᐧᐣ ᒋᐅᐣᒋ ᐃᓈᒋᒧᐋᐧᐨ.

60 ᐁᑲᐧᐦᐱᐣ ᒫᐊᐧᒋ ᑭᐦᒋᐊᔭᒥᐦᐁᐃᐧᑭᒫ ᑮᐸᓯᑮᐧ ᐃᐦᐃᒫ ᓀᓇᐁᐧᐦᐃ
ᑮᓃᐸᐃᐧ, ᐁᑮᑲᑫᐧᒋᒫᐨ ᒋᓴᓲᐣ, “ᑳᐃᐧᐣ ᓇ ᑫᑰᐣ ᒋᐃᐧᐃᔑ 
ᓇᐦᑲᐁᐧᔑᐦᑑᔭᐣ? ᐃᑭᐁᐧᓂᐊᐧᐠ ᑳᐃᓈᒋᒥᑳᐧ?” 61 ᑳᐃᐧᐣ ᑫᑰᐣ ᑮᐅᒌ
ᐃᐦᑭᑐᓰᐣ ᒋᓴᐢ ᒦᓇ ᑳᐃᐧᐣ ᒋᐅᐣᒋ ᓇᐦᑲᐁᐧᔑᐦᐋᐨ.

ᒦᓇᐋᐧᑕᓑ ᐅᑮ ᑲᑫᐧᒋᒥᑰᐣ ᒫᐊᐧᒋ ᑭᐦᒋᐊᔭᒥᐦᐁᐃᐧᑭᒫᐣ, “ᑮᓂᓇ ᙭,
ᐅᑯᓯᐦᓴᐣ ᑳᑭᐦᑌᐣᑖᑯᓯᐨ?”

62 ᒋᓴᐢ ᑮᐦᐃᑭᑐ, “ᓃᐣ ᐅᔕ, ᑲᐋᐧᐸᒫᐋᐧ ᐃᓂᓃᐤ ᐅᑯᓯᐦᓴᐣ 
ᒋᐊᐱᐨ ᓇᐦᐃᐃᐧᓂᐣᐠ ᐊᐦᐊᐁᐧ ᑳᑭᐦᑌᐣᑖᑯᓯᐨ, ᒋᐱᑕᑯᔑᐣᐠ ᐊᐧᐦᑮᐧᐣᐠ 
ᑭᐦᒋᑮᔑᑯᐣᐠ.”

63 ᒫᐊᐧᒋ ᑭᐦᒋᐊᔭᒥᐦᐁᐃᐧᑭᒫ ᐅᑮᓈᓂᑭᐱᑑᐣ ᐅᒪᑰᐟ. 
“ᐊᐣᑕᔑᓂᐦᐃ ᑮᔮᐱᐨ ᑫᐅᐣᒋ ᓇᐣᑕᐁᐧᓂᒫᔭᐣᐠ ᑫᑎᐹᒋᒧᐋᐧᐨ?” 
ᑮᐃᐦᑭᑐ. 64 “ᑭᓅᐣᑕᐋᐧᐋᐧ ᓇ ᐁᒪᒋᐋᓂᒨᒫᐨ? ᐋᓃᐣ ᑮᓇᐋᐧ 
ᐁᓀᐣᑕᒣᐠ?”

ᑲᐦᑭᓇ ᐅᑮ ᓈᓂᐳᒫᐋᐧᐣ ᒋᓂᐦᓯᒥᐣᐨ ᒋᓴᓲᐣ. 65 ᐁᑲᐧᐦᐱᐣ ᓈᐣᑕ 
ᐅᑮ ᓯᐦᑳᐧᓈᐋᐧᐣ, ᐅᑮ ᐋᑲᐧᐋᐧᐸᐦᐲᓈᐋᐧᐣ, ᐅᑮ ᐸᐦᑭᑌᐦᐋᐧᐋᐧᐣ, 
ᐁᑮᐦᐃᓈᐋᐧᐨ, “ᑭᐦᑭᐁᐧᐦᐃᑫᐣ!” ᑳᑲᓇᐁᐧᐣᒋᑫᐋᐧᐨ ᐅᑮ ᒫᒋᐃᐧᓈᐋᐧᐣ 
ᒦᓇ ᐅᑮ ᐸᐦᑭᑌᐦᐋᐋᐧᐣ.

ᐲᑕᕒ ᐁᐦᐋᓇᐁᐧᓂᒫᐨ ᒋᓴᓲᐣ

66 ᒣᑳᐧᐨ ᐲᑕᕒ ᐁᐦᐊᔮᐨ ᓂᐦᓯᔭᐦᐃ ᑳᐃᔑ ᒣᓂᑲᓂᐊᐧᓂᓂᐠ, ᐯᔑᐠ
ᐅᑕᓄᐦᑮᓈᑲᓂᐦᑫᐧᒥᓃᐣ ᒫᐊᐧᒋ ᑭᐦᒋᐊᔭᒥᐦᐁᐃᐧᑭᒫ ᑮᐅᐣᒋ ᐲᔖᐊᐧᐣ. 
67 ᐅᑮ ᐋᐧᐸᒫᐣ ᐲᑕᕒᐊᐧᐣ ᐁᐦᐊᐊᐧᓱᓂᐣᐨ, ᐯᔓᐣᐨ ᐅᑮ ᑲᓇᐋᐧᐸᒫᐣ.

“ᑫᑮᐣ ᑭᑮᐃᐧᒋᐋᐧ ᒋᓴᐢ ᓈᓴᕒᐊᑎᐣᐠ ᑳᐅᐣᒌᐨ,” ᐅᑮᐦᐃᓈᐣ.

68 ᐲᑕᕒ ᑮᐋᓀᐧᐦᑕᒼ ᐁᐃᐦᑭᑐᐨ, “ᑳᐃᐧᐣ ᓂᑭᐦᑫᐣᑕᓰᐣ ᒦᓇ ᑳᐃᐧᐣ 
ᒋᓂᓯᑐᐦᑕᒫᐣ ᑫᑯᓀᐣ ᑳᐋᓂᒨᑕᒪᐣ.” ᒦᓇ ᑮᐊᓂᓵᑲᐦᐊᒼ 
ᐱᑕᐃᐧᓑᑲᐧᐣᑌᐣᐠ. ᐁᑲᐧᐦᐱᐣ ᐹᑲᐦᐋᑳᐧᐣ ᑮᓅᐣᑖᑯᓯ.

69 ᐊᐦᐲ ᑳᐋᐧᐸᒥᑯᐨ ᐊᓄᐦᑮᓈᑲᓂᐦᑫᐧᐣ ᐃᐦᐃᒫ ᐁᐦᐊᔮᐨ, ᒦᓇᐋᐧ 
ᐅᑮᐦᐃᓈᐣ ᐃᓂᐁᐧᓂᐊᐧᐣ ᑳᓈᓃᐸᐃᐧᓂᐨ, “ᒦᐦᐊᐁᐧ ᐯᔑᐠ 
ᑳᐃᐧᒋᐋᐧᐦᐸᐣ.” 70 ᒦᓇᐋᐧ ᐅᑮ ᐋᓀᐧᐦᑖᐣ. ᐃᔑᓈᑫ ᐃᑭᐁᐧᓂᐊᐧᐠ 
ᐃᐦᐃᒫ ᑳᓈᓃᐸᐃᐧᐋᐧᐨ ᒦᓇᐋᐧ ᐅᑮᐦᐃᓈᐋᐧᐣ ᐲᑕᕒᐊᐧᐣ, “ᑫᐦᒋᓈᐨ 
ᑮᐣ ᐯᔑᐠ ᑳᐃᐧᒌᐋᐧᐨ ᒋᓴᐢ, ᑳᓬᐃᓬᐃ ᐁᐦᐅᐣᒌᔭᐣ.”

71 ᐲᑕᕒ ᑮᒪᒋᑲᑭᑐ, ᒦᓇ ᐅᑮᑲᓅᓈᐣ, “ᑳᐃᐧᐣ ᓂᑭᐦᑫᓂᒫᓯᐣ 
ᐊᐧᐦᐊᐁᐧ ᓈᐯ ᑳᐊᓂᒨᒫᔦᐠ.”

72 ᔐᒫᐠ ᓃᔕᐧ ᑮᓅᐣᑖᑯᓯ ᐹᑲᐦᐋᑳᐧᐣ. ᐲᑕᕒ ᑮᑲᓅᐦᑫ ᒋᓴᓲᐣ 
ᑳᑮᐃᓂᑯᐦᐸᐣ, “ᐁᑳ ᒪᐦᔑ ᓅᐣᑖᑯᓯᐨ ᐹᑲᐦᐊᑲᐧᐣ ᓃᔖᐧ, ᓂᐦᓵᐧ 
ᑭᑲᐃᐦᑭᐟ ᐁᑳ ᑭᐦᑫᓂᒥᔑᔭᐣ.” ᐲᑕᕒ ᑮᒥᒋᓇᐁᐧᓯ ᒦᓇ ᑮᒪᐃᐧ.

ᒋᓴᐢ ᐁᐦᐅᐣᒋᓑᑲᐃᐧᑳᐸᐃᐧᐦᑕᐋᐧᐨ ᐹᐃᓬᐊᑑᐣ

ᐄᐧᐸᐨ ᐁᑭᔐᐹᔮᐠ, ᑮᒫᐊᐧᒋᐦᐃᑎᐊᐧᐠ ᑭᐦᒋᐊᔭᒥᐦᐁᐃᐧᑭᒫᐠ, ᒦᓇ
ᑳᓃᑳᓀᐣᑖᑯᓯᐋᐧᐨ ᒦᓇ ᑳᑭᐦᑭᓅᐦᐊᒫᑫᐋᐧᐨ ᐅᓇᐦᔓᐁᐧᐃᐧᓂ ᒦᓇ

ᑲᐦᑭᓇ ᒍᐊᐧᐠ ᐅᑑᓇᐦᔓᐁᐧᐃᐧᓂᓃᒥᐋᐧ. ᐁᑮ ᒪᒫᐣᒋᑲᐧᐱᓈᐋᐧᐨ ᒋᓴᓲᐣ ᒦᓇ 
ᐅᑮᒫᒋᐃᐧᓈᐋᐧᐣ ᐁᑮᐃᔔᑕᒪᐋᐧᐋᐧᐨ ᐹᐃᓬᐊᑑᐣ.

15
2 “ᑮᓂᓇ ᒍᐊᐧᐠ ᐅᑭᐦᒋᐅᑭᒫᒥᐋᐧ?” ᐹᐃᓬᐊᐟ ᐅᑮᐃᔑ ᑲᑫᐧᒋᒫᐣ.

ᒋᓴᐢ ᐅᑮᓇᐦᑲᐧᐁᐧᔒᐦᐋᐣ. “ᒦᐣᑐᔕᐦᐃ ᐁᑭᐦᑐᔭᐣ.”
3 ᑭᐦᒋᐊᔭᒥᐦᐁᐃᐧᑭᒫᐠ ᒥᐦᔒᐣ ᑫᑯᓇᐣ ᐅᑮ ᐊᓈᒥᒫᐋᐧᐣ ᒋᓴᓲᐣ. 

4 ᐹᐃᓬᐊᐟ ᒦᓇᐋᐧ ᐅᑮᑲᑫᐧᒋᒫᐣ, “ᑳᐃᐧᓇ ᑫᑰᐣ ᒋᐃᐧᐃᔑ 
ᓇᐦᑲᐧᐁᐧᔑᑐᔭᐣ? ᒥᐦᔒᐣ ᑫᑰᓇᐣ ᐁᐦᐊᓈᒥᒥᐦᑳᐧ.”



 73 ᒪᕒᐠ 15 

5 ᑮᔭᐱᐨ ᒋᓴᐢ ᑳᐃᐧᐣ ᑫᑰᐣ ᒋᐅᐣᒋ ᐃᐦᑭᑐᐨ, ᐹᐃᓬᐊᐟ 
ᑮᒫᒪᐦᑳᑌᑕᒼ.

6 ᑕᐦᓱ ᐊᐦᑭ ᑳᑭᐦᒋᒪᑯᔖᓂᐋᐧᐣᐠ ᑮᐸᑭᑎᓈᑲᓅ ᐯᔑᐠ ᑭᐸᐦᐋᐧᑲᐣ 
ᐊᐊᐧᓀᓇᐣ ᐱᑯᐦ ᐊᐃᐧᔭᐠ ᑲᓇᑕᐁᐧᓂᒫᐋᐧᐨ. 7 ᐯᔑᐠ ᓈᐯ ᐁᑮ 
ᓂᐦᓯᐁᐧᐨ ᐸᕒᐋᐸᐢ ᐁᐃᔑᓂᐦᑳᓱᐨ. ᑭᐸᐦᐅᑐᐃᐧᑲᒥᑯᐣᐠ ᑮᐦᐊᔮ ᐊᐦᔑᐨ
ᑲᔦ ᐃᑭᐁᐧᓂᐊᐧᐠ ᑳᑮᓂᐦᓯᐁᐧᐋᐧᐨ ᒣᑳᐧᐨ ᐁᑭᓄᒫᐦᑲᒥᑲᐠ. 8 ᒥᐦᔒᐣ 
ᐊᐃᐧᔭᐠ ᐅᑮᓈᓯᐦᑲᐋᐧᐋᐧᐣ ᐹᐃᓬᐊᑑᐣ ᐁᑮᑲᑫᐧᒋᒫᐋᐧᐨ 
ᒋᑑᒋᑫᑕᒫᑯᐋᐧᐨ ᐃᐦᐃᐁᐧᓂ ᐊᐦᑯ ᑕᐦᓴᐧ ᑳᑑᑕᐣᐠ.

9 ᐹᐃᓬᐊᐟ ᐅᑮᑲᑫᐧᒋᒫᐣ, “ᑭᓇᐣᑕᐁᐧᓂᒥᔑᓈᐋᐧ ᓇ 
ᒋᐸᑭᑎᓇᒪᐃᐧᓇᑯᐠ ᑮᓇᐋᐧ ᒍᐊᐧᐠ ᐅᑭᐦᒋᐅᑭᒫᒥᐋᐧ?” 10 ᐅᑮᑭᐦᑫᐣᑖᐣ
ᐹᐃᓬᐊᐟ ᑭᐦᒋᐊᔭᒥᐦᐁᐃᐧᑭᒫᐠ ᐁᐦᐅᑌᓂᒫᐋᐧᐨ ᒋᓴᓲᐣ, ᒦᐦᐃᐁᐧ 
ᑳᑮᐅᐣᒋ ᐃᔓᑕᒪᐋᐧᐋᐧᐨ. 11 ᑭᐦᒋᐊᔭᒥᐦᐁᐃᐧᑭᒫᐠ ᐅᑮ ᒪᓑᑲᐤ 
ᔑᐣᑭᓑᑲᐋᐧᐋᐧᐣ ᐃᐦᐃᒫ ᑳᒥᐦᔒᓄᓂᐨ ᐊᓂᔑᓂᓂᐊᐧᐣ ᑳᐊᔮᓂᐨ, 
ᐹᐃᓬᐊᐟ ᒋᐸᑭᑎᓈᐨ ᐸᕒᐋᐸᓲᐣ ᒣᓑᑲᐧᐨ.

12 ᐹᐃᓬᐊᐟ ᐅᑮᑲᑫᐧᒋᒫᐣ, “ᐋᓃᐣ ᑫᑑᑕᐊᐧᐠ ᐊᐦᐊᐁᐧ ᒍᐊᐧᐠ 
ᐅᑭᐦᒋᐅᑭᒫᒥᐋᐧ ᑳᐃᔑᓂᐦᑳᓈᔦᐠ?”

13 “ᑕᒌᐦᑖᐦᑳᐧᓈᑲᓅ!” ᑮᐃᔑ ᔖᑯᐁᐧᐊᐧᐠ.
14 ᐹᐃᓬᐊᐟ ᑮᑲᑫᐧᑌᐧ, “ᑫᑰᓀᐣ ᑳᑮᔑᐊᐧᓂᑑᑕᐣᐠ?”

ᐊᐊᐧᔑᒣ ᐱᑯᐦ ᑮᑭᐦᒋᔖᑯᐁᐧᐊᐧᐠ, “ᑕᒌᐦᑖᐦᑳᐧᓈᑲᓅ!”
15 ᐁᐃᐧᓇᐦᐁᐣᑕᒥᐦᐋᐨ ᑳᒥᐦᔒᓄᓂᐨ ᐊᓂᔑᓂᓂᐊᐧᐣ, ᐹᐃᓬᐊᐟ 

ᐅᑮᐸᑭᑎᓈᐣ ᐸᕒᐋᐸᓲᐣ. ᐅᑮᐸᑭᑎᓈᐣ ᒋᐸᐦᓯᑌᐦᐅᒥᐣᐨ ᒋᓴᓲᐣ, 
ᒦᓇ ᒋᒌᐦᑖᐦᑳᐧᓂᒥᐣᐨ.

ᔑᒫᑲᓂᔕᐠ ᐁᑮ ᒫᓀᓂᒫᐋᐧᐨ ᒋᓴᓲᐣ

16 ᔑᒫᑲᓂᔕᐠ ᐅᑮᐃᔓᐧᓇᐋᐧᐣ ᒋᓴᓲᐣ ᐲᐣᑎᑲᒦᐣᐠ 
ᑭᐦᒋᐅᑭᒫᐃᐧᑲᒥᑯᐣᐠ, ᐸᕒᐁᑕᐧᕒᐃᔭᒼ ᑳᐃᔑᓂᐦᑳᑌᐠ. ᑲᐦᑭᓇ ᑮᒫᒪᐤ 
ᓇᐣᑐᒫᐊᐧᐠ ᑳᐃᐧᒋᐁᐧᐋᐧᐨ ᔑᒫᑲᓂᔕᐠ. 17 ᐅᑮ ᐱᐦᒋᓑᑲᒨᓈᐋᐧᐣ 
ᑳᐊᐱᐦᑌᐁᐧᑲᓂᓂᐠ ᐊᑲᐧᓃᐃᐧᐣ, ᑲᔦ ᐅᑮ ᐊᐱᐦᑳᑕᓈᐋᐧ 
ᐅᑳᐃᐧᒥᓇᑭᔑᔮᐦᑎᐠ ᑭᐦᒋᐅᑭᒫᐊᐧᐦᑐᑎᓂᓂ, ᒦᓇ 
ᐅᑮ ᐱᑕᐦᑐᓀᐦᐋᐋᐧᐣ ᒋᓴᓲᐣ. 18 ᐁᑲᐧᐦᐱᐣ 
ᐅᑮ ᑭᐦᒋᐊᐃᔑᓂᐦᑳᓈᐋᐧᐣ, “ᑭᑭᐦᒌᓇᐣᑭᒥᑰ, ᒍᐊᐧᐠ ᐅᑭᐦᒋᐅᑭᒫᒥᐋᐧ.”
19 ᐅᑮ ᐸᐦᐸᑭᑌᐦᐋᐋᐧᐣ ᓴᐦᑲᐦᐅᓈᐦᑎᑯᓂ ᐅᑎᑲᐧᓂᐣᐠ ᑲᔦ ᐁᑮ 
ᓴᓰᑲᐧᓈᐋᐧᐨ. ᐅᑮ ᓇᓈᐣᑐᑭᐧᐦᐋᐋᐧᐣ, ᐁᐅᐣᒋᒌᑲᐧᓇᐲᐦᑕᐋᐧᐋᐧᐨ ᒦᓇ 
ᐅᑮ ᓇᐊᐧᑮᐦᑕᐋᐧᐋᐧᐣ. 20 ᐊᐦᐲ ᑳᐃᓑᑲᐧ ᒣᑕᐋᐧᑳᓈᐋᐧᐨ, 
ᐅᑮᑮᐦᑕᑯᑌᓈᐋᐧᐣ ᐊᐱᐦᑌᐁᐧᑭᓄᓂ ᒦᓇ ᐅᑮ ᑮᐁᐧᐱᐦᑕᑯᑌᐦᐋᐋᐧᐣ 
ᐅᑭᑭᓑᑭᑲᓃᐣ. ᐁᑲᐧᐦᐱᐣ ᐅᑮ ᒫᒌᐃᐧᓈᐋᐧᐣ ᒋᒌᐦᑖᐦᑳᐧᓂᒥᐣᐨ.

ᐅᒌᑖᐦᑲᐧᓂᑯᐃᐧᐣ

21 ᑮᐱᒥᐊᔮ ᓈᐯ ᐁᐱᑕᑯᔑᐣᐠ ᓃᑲᑌ ᐁᑮ ᐅᐣᑐᓭᐨ ᓵᐃᒪᐣ 
ᐁᐃᔑᓂᐦᑳᓱᐨ ᓵᕒᐄᓂᐣᐠ ᐁᐅᐣᒌᐨ, ᐅᑖᑖᒧᐋᐧ ᐋᓬᐃᐠᓵᐣᑕᕒ ᒦᓇ 
ᕒᐅᐸᐢ. ᐅᑮ ᑲᑫᐧᔖᑰᓯᒫᐋᐧᐣ ᒋᐱᒨᓈᓂᐣᐨ ᒋᓴᓲᐣ 
ᐅᑖᓯᑌᔮᐦᑎᑯᒥᓃᐣ. 22 ᐅᑮᐲᓈᐋᐧᐣ ᒋᓴᓲᐣ ᐃᐦᐃᒫ ᑲᓬᑲᑕ 
ᑳᐃᔑᓂᐦᑳᑌᐠ. ᐃᐦᐃᐁᐧ ᑳᐃᒋᑳᑌᐠ ᐅᐦᑎᑳᐧᓂᑲᐣ. 23 ᐅᑮᑲᑫᐧᒦᓈᐋᐧᐣ 
ᔔᒥᓈᐴᓂ ᐁᑭᓂᑲᐃᐧᓂᑳᑌᐠ ᔑᐃᐧᐢᑳᐴ ᒪᕒ ᑳᐃᒋᑳᑌᐠ, ᑳᐃᐧᐣ 
ᒋᐅᐣᒋ ᒥᓂᐦᑫᐧᐨ. 24 ᐁᑲᐧᐦᐱᐣ ᐅᑮᒌᐦᑖᐦᑳᐧᓈᐋᐧᐣ, ᑮᐊᑭᓀᓇᒫᑎᐊᐧᐠ 
ᐅᑭᑭᓑᑭᑲᓂᓃᐣ, ᐁᑮᑌᐦᐊᒫᑫᐋᐧᐨ ᐊᓃᐣ ᒥᓂᑯᐠ ᑫᒫᒦᓂᑎᐋᐧᐨ.

25 ᓵᐣᑲᓱᐦ ᐁᐃᓯᐦᓭᐠ ᒦᐁᐧ ᐁᑮᒌᐦᑖᐦᑳᐧᓈᐋᐧᐨ. 26 ᑮᒪᓯᓇᐦᐃᑳᑌᓂ 
ᐅᑕᓈᒣᓂᒥᑰᐃᐧᐣ ᐁᐃᐦᑭᑐᒪᑲᓂᐠ,

“ᒍᐊᐧᐠ ᐅᑭᐦᒋᐅᑭᒫᒦᐋᐧᐣ.”

27 ᓃᔑᐣ ᑳᒪᒫᓃᓂᐨ ᐅᑮᐄᐧᑕᑰᒋᓅᒫᐣ, ᐯᔑᐠ ᐅᓇᐦᐄᐃᐧᓂᐠ ᒦᓇ 
ᑯᑕᑭᔭᐣ ᐅᓇᒪᐣᒌᐃᐧᓂᐣᐠ. 28 [ᑭᐦᒋᒪᓯᓇᐦᐃᑫᐃᐧᐣ ᑮᑎᐱᐦᓭᒋᑳᑌ 
ᐁᑮᐃᑭᑐᒪᑲᐠ ᑮᐊᔑᑕᑭᒫᐊᐧᐠ ᐅᐊᐧᓂᑑᑕᒨᐠ.]j 29 ᐃᐦᐃᒫ 
ᑳᑮᐱᒥᑳᐸᐃᐧᐋᐧᐨ ᐅᑮ ᐹᐱᓄᐣᑕᐋᐧᐋᐧᐣ ᐁᑮ ᒫᓀᓂᒫᐋᐧᐨ, 
ᑮᐁᐧᐁᐧᐱᐦᑫᐧᓂᐊᐧᐠ ᐁᐦᐃᑭᑐᐋᐧᐨ, “ᑮᐣ ᑳᐃᐧᓂᐦᔑᐋᐧᓈᒋᐦᑑᔭᐣ 
ᑭᐦᒋᐊᔭᒥᐦᐁᐃᐧᑲᒥᐠ ᒦᓇᐋᐧ ᑳᐃᐧᐅᔑᐦᑑᔭᐣ ᓂᐦᓱᑮᔑᑳᐠ ᑮᐃᓯᓭᐠ, 
30 ᐱᓃᓵᐣᑕᐁᐧᐣ ᐋᓯᑌᔮᑎᑯᐣᐠ ᒦᓇ ᐱᒫᒋᐦᐃᑎᓱᐣ!”

31 ᐯᔑᑲᐧᐣ ᑫᐄᐧᓇᐋᐧ ᑭᐦᒋᐊᔭᒥᐦᐁᐃᐧᑭᒫᐠ ᒦᓇ ᑳᑭᐦᑭᓅᐦᐊᒫᑫᐋᐧᐨ 
ᐅᓇᐦᔓᐁᐧᐃᐧᓂ ᐅᑮ ᐸᐹᐦᐱᓄᐣᑕᐋᐧᐋᐧᐣ, ᐁᑮᐃᐦᑭᑐᐋᐧᐨ, “ᐅᑮ 
ᐱᒫᒋᐦᐋᐣ ᑯᑕᑭᔭᐣ ᐊᐃᐧᔭᐣ, ᑳᐃᐧᐣ ᒋᑲᓑᑭᑑᐨ ᒋᑮᐱᒫᒋᐦᐃᑎᓱᐨ. 
32 ᑭᔮᒼ ᐊᐦᐊᐁᐧ ᙭ ᐅᑭᐦᒋᐅᑭᒫᒥᐋᐧ ᐃᐢᕒᐁᐃᓬ, ᑕᐱᓃᓵᐣᑕᐁᐧ 
ᐃᐦᐃᒫ ᐋᔑᑌᔮᑎᑯᐣᐠ ᒋᐋᐧᐸᑕᐣᒪᐣᐠ ᒦᓇ ᒋᑌᐯᐧᐦᑕᒪᐣᐠ.” 
ᐃᑭᐁᐧᓂᐊᐧᐠ ᑳᑮᐃᐧᒋᐦᒌᑖᑲᐧᓲᒫᐋᐧᐨ ᑫᐄᐧᓇᐋᐧ ᐅᑮ ᒫᓀᓂᒫᐋᐧᐣ.

ᒋᓴᐢ ᐅᓂᐳᐃᐧᐣ

33 ᐁᐋᐱᐦᑖᑮᔑᑳᐠ ᑮᑲᓑᑮᑎᐱᑳ ᒥᓯᐁᐧ ᐊᐦᑮᐣᐠ ᐲᓂᓑ ᐁᓂᐦᓱ 
ᑎᐸᐃᐦᑲᓂᔮᐠ ᐁᐃᐢᑳᐧᓈᐊᐧᐦᑫᐧᐠ. 34 ᐃᐦᐃᐁᐧ ᐁᓂᐦᓱ ᑎᐸᐦᐃᑲᓂᔮᐠ 
ᒋᓴᐢ ᐁᓂᐦᑰᐠ ᑮᔖᑯᐁᐧ, “ᐃᓬᐊᐃ, ᐃᓬᐊᐃ, ᓬᐋᒪ ᓴᐸᐠᑕᓂ?” 
ᐊᐦᐃ ᑳᐃᒋᑳᑌᐠ, “ᓂᑭᔐᒪᓂᑑᒼ, ᓂᑭᔐᒪᓂᑑᒼ, ᑫᑯᓀᐣ 
ᐁᐧᐣᒋ ᓇᑲᓂᔑᔭᐣ?”k

35 ᓈᐣᑕ ᐊᐃᐧᔭᐠ ᐃᐦᐃᒫ ᐯᔓᐨ ᑳᓂᐸᐃᐧᐋᐧᐨ ᐅᑮᓅᐣᑕᐋᐧᐋᐧᐣ 
ᑮᐃᐦᑭᑐᐊᐧᐠ, “ᓇᐣᑐᑕᐃᐧᐠ, ᐅᑲᓅᓈᐣ ᐃᓬᐋᐃᒐᐊᐧᐣ.”

j15:27 ᐁᐧᓑᑲᐨ ᐅᔑᐱᐦᐃᑲᓇᐣ ᑳᐃᐧᐣ ᒋᐊᔮᐠ ᐸᐦᑫᐱᐦᐃᑲᐣ 28. 
k15:34 ᑌᐱᐟ ᐅᓂᑲᒧᐃᐧᐣ 22:1

36 ᐯᔑᐠ ᓈᐯ ᑮᐃᐸᐦᑑ ᐁᑮ ᑰᐣᑖᓈᐣᐠ ᐸᑳᐧᓃᑭᐣ ᐃᐧᓴᑳᐴ ᐁᑮ 
ᓂᒫᑲᐧᐦᐋᐣᐠ ᒥᐦᑎᑯᐣᐠ. ᐁᑮᒦᓈᐨ ᒋᓴᓲᐣ ᒋᒥᓂᐦᑫᐧᓂᐨ. “ᑳᐃᐧᐣ ᐱᒣᓂᒼ,
ᐋᐦᑎ ᐃᓬᐋᐃᒐᐊᐧᐣ ᑫᑮ ᐱᓃᓵᐣᑕᐁᐧᐃᐧᓂᑰᑫᐧᐣ,” ᑮᐃᐦᑭᑐ.

37 ᑮᑭᐦᒋᔖᑯᐁᐧᐨ, ᒋᓴᐢ ᐃᓑᑳᐧᔮᐨ ᑮᐸᑭᑕᓈᒧ.
38 ᐋᑯᐁᐧᑲᐦᐃᑲᐣ ᑭᐦᒋᐊᔭᒥᐦᐁᐃᐧᑲᒥᑯᐣᐠ ᑮᓀᓇᐤ ᓈᓂᑭᐦᓭ 

ᐃᓑᐱᒥᐣᐠ ᐲᓂᓑ ᑕᐸᔒᓑ. 39 ᐯᔑᐠ ᔑᒫᑲᓂᔑᐃᐧᑭᒫ ᐃᐦᐃᒫ 
ᑳᑮᓃᐸᐃᐧᐨ ᑎᐱᓑᑰᐨ ᒋᓴᓲᐣ ᑳᐃᔑ ᐊᑰᒋᓂᓂᐨ, ᐅᑮᐋᐧᐸᒫᐣ 
ᑳᐃᔑᐴᓂᐱᒫᑎᓯᓂᐨ. ᑮᐃᐦᑭᑐ, “ᑌᐯᐧ ᐱᑯᐦ ᐊᐧᐦᐊᐁᐧ ᓈᐯ 
ᑭᔐᒪᓂᑑ ᐅᑯᓯᐦᓴᐣ,”

40 ᓈᐣᑕ ᐃᐦᑫᐧᐊᐧᐠ ᓇᐋᐧᐨ ᓃᑲᑌᐦᐃ ᑮᐦᐊᔮᐊᐧᐠ ᐁᑮᑲᓇᐋᐧᐱᐊᐧᐨ. 
ᐊᐦᐊᐁᐧ ᐯᔑᐠ ᒣᕒᐃ ᒫᐠᑕᓬᐃᐣ, ᐁᑲᐧ ᒣᕒᐃ ᐅᒫᒫᒪᐣ ᒉᒥᐢ 
ᐅᔒᒣᔑᒫ ᒦᓇ ᒍᓯᐢ. ᐃᐦᐃᒫ ᑫᐃᐧᐣ ᑮᐦᐊᔮ ᓵᓬᐅᒣ. 41 ᐃᐦᐃᒫ 
ᑳᓬᐃᓬᐄᐣᐠ ᐃᑭᐁᐧᓂᐊᐧᐠ ᐃᐦᑫᐧᐊᐧᐠ ᑳᑮ ᐱᒥᓂᔕᐦᐊᐋᐧᐨ ᒦᓇ 
ᑳᑮ ᐸᒥᐦᐋᐋᐧᐨ ᒋᓴᓲᐣ. ᒥᐦᔒᐣ ᑯᑕᑭᔭᐠ ᐃᐦᑫᐧᐊᐧᐠ ᑳᑮᐱᐄᐧᒌᐋᐧᐋᐧᐨ
ᒋᓴᓲᐣ ᒉᕒᐅᓴᓬᐊᒼ ᑫᐄᐧᓇᐋᐧ ᐃᐦᐃᒫ ᑮᐊᔮᐊᐧᐠ.

ᒋᓴᐢ ᐅᓇᐦᐃᓂᑰᐃᐧᐣ

42 ᐋᔕ ᑮᐊᓅᓈᑯᔑᐣ ᑮᑲᐧᔮᐣᒋᑳᓂᐊᐧᐣ, ᐁᑳ ᒪᐦᔑ ᐅᒋᐦᒋᓭᓂᐠ 
ᒍᐊᐧᐠ ᐅᑕᓀᐧᐱᐃᐧ ᑮᔑᑳᒧᐋᐧ. 43 ᑮᐦᐊᔮ ᐯᔑᐠ ᓈᐯ ᒍᓯᑊ 
ᐁᐃᔑᓂᐦᑳᓱᐨ, ᐋᕒᐊᒥᑎᔭ ᑖᐃᐧᓂᐣᐠ ᐁᐅᐣᒌᐨ, ᒍᐊᐧᐠ 
ᐅᑑᓇᐦᔓᐁᐧᐃᐧᓂᓃᒧᐋᐧ ᐁᑭᐦᒌᓀᐣᑖᑯᓯᐨ, ᐄᐧᐣ ᑎᐱᓇᐁᐧ ᐁᑮ 
ᐊᔕᐋᐧᐸᐣᑕᐣᐠ ᑭᔐᒪᓂᑑ ᐅᑑᑭᒫᐃᐧᓂ. ᓲᐣᑫᓂᒧᐃᐧᓂᐠ 
ᐅᑮᓈᓯᐦᑲᐋᐧᐣ ᐹᐃᓬᐊᑑᐣ ᐁᑮᓇᐣᑐᑕᒫᐨ ᒋᓴᓲᐣ ᐄᐧᔭᐃᐧᓃᐣ. 
44 ᐹᐃᓬᐊᐟ ᑮᒫᒪᐦᑳᐣᑌᑕᒼ ᑳᓅᐣᑕᐠ ᐋᔕ ᒋᓴᓲᐣ ᐁᑮᓂᐳᓂᐨ. 
ᐅᑮᓇᐣᑐᒫᐣ ᔑᒫᑲᓂᔒᐃᐧᑭᒫᐣ ᐁᑮ ᑲᑫᐧᒋᒫᐨ ᑮᓑᐱᐣ ᐋᔕ ᒋᓴᐢ 
ᑳᓂᐳᑫᐧᐣ. 45 ᐊᐦᐲ ᑳᐃᐧᐣᑕᒫᑯᐨ ᔑᒫᑲᓂᔒᐃᐧᑭᒫᐣ ᐋᔕ ᒋᓴᐢ ᐁᑮ 

ᐃᓑᑳᐧᐱᒫᑎᓯᐨ, ᐅᑮᐸᑭᑎᓈᐣ ᒋᓴᓲᐣ ᐃᐧᔭᐃᐧᓃᐣ ᐁᑮᒦᓈᐨ ᒍᓯᐳᐣ. 
46 ᒍᓯᑊ ᑮᐊᑖᐁᐧ ᐋᐧᐱᐢᑮᑭᓄᓂ, ᐅᑮᐲᓇᐦᐋᐣ ᒥᔭᐃᐧᓂ 
ᐅᑮᐄᐧᐦᑫᐧᑭᓈᐣ ᐋᐧᐱᐢᑮᑭᓄᐣᐠ ᒦᓇ ᒥᔭᐃᐧᓂ ᐅᑮᐊᑑᐣ 
ᓇᐦᐃᓂᑐᐃᐧᑲᒥᑯᐣᐠ ᐃᐦᐃᒫ ᐁᑮ ᐃᐧᐹᐱᑲᐦᐃᑳᑌᐠ ᐊᐦᓯᓂᑳᐣᐠ. 
ᐅᑮ ᐃᔑᑎᐦᑎᐱᓈᐣ ᐊᐦᓯᓃᐣ ᑳᐅᐣᒋ ᐲᐣᑎᑳᓂᐊᐧᓂᓂᐠ 
ᓇᐦᐃᓂᑐᐃᐧᑲᒥᑯᐣᐠ. 47 ᒣᕒᐃ ᒫᐠᑕᓬᐃᐣ ᒦᓇ ᒣᕒᐃ ᐅᒫᒫᒪᐣ ᒍᓯᐢ 
ᑮᐋᐧᐸᐣᑫᐊᐧᐠ ᐋᐣᑎ ᒋᓴᓲᐣ ᐃᐧᔭᓃᐣ ᑳᐃᔑ ᐊᐦᒋᑳᑌᓂᐠ.

ᒋᓴᐢ ᐅᐊᐧᓂᓑᑳᐃᐧᐣ

ᐊᐦᐲ ᑳᐃᓑᑳᐧᓭᓂᐠ ᒍᐊᐧᐠ ᐅᑕᓀᐧᐱᐃᐧᑮᔑᑳᒥᐋᐧ, ᒣᕒᐃ 
ᒫᐠᑕᓬᐃᐣ, ᒣᕒᐃ ᐅᒫᒫᒪᐣ ᒉᒥᐢ, ᒦᓇ ᓵᓬᐅᒣ ᑮᐊᑖᐁᐧᐊᐧᐠ 

ᒥᓈᐣᑯᐦᐅᓇᐣ ᐁᐃᐧᐊᐣᑕᐃᐧ ᑑᒥᓈᒧᐋᐧᐨ ᒋᓴᓲᐣ ᐃᐧᔭᐃᐧᓃᐣ. 2 ᐄᐧᐸᐨ 
ᐁᑭᔐᐹᔮᐠ ᓂᐢᑕᒼ ᐁᑮᔑᑳᐠ ᐃᐦᐃᐁᐧ ᐁᐱᒥᑯᓇᑳᐠ, ᐁᐃᓑᑲᐧ ᒨᐦᑲᐦᐊᐣᐠ, 
ᑮᔖᐊᐧᐠ ᓇᐦᐃᓂᑐᐃᐧᑲᒥᑯᐣᐠ. 3 ᑮᐊᓂᑲᑫᐧᒋᒥᑎᐊᐧᐠ, “ᐊᐊᐧᓀᐣ ᑫᓃᑲᑌ 
ᑎᐦᑎᐱᓇᒫᑯᔭᐣᐠ ᐊᐦᓯᓃᐣ ᐃᐦᐃᒫ ᑳᐊᓅᐣᒋ ᐲᑎᑳᓂᐊᐧᐣᐠ 
ᓇᐦᐃᓂᑐᐃᐧᑲᒥᑯᐣᐠ?”

16

4 ᐊᐦᐲ ᐁᐃᓈᐳᐋᐧᐨ ᐅᑮ ᐋᐧᐸᒫᐋᐧᐣ ᑭᐦᒋᐊᓯᓃᐣ ᐁᑮ ᓃᑲᑌ 
ᑎᐦᑎᐱᓂᒥᐨ. 5 ᐁᐦᐊᓂᐲᐣᑎᑫᐋᐧᐨ ᓇᐦᐃᓂᑐᐃᐧᑲᒥᑯᐣᐠ, ᐅᑮᐋᐧᐸᒫᐋᐧᐣ
ᐅᓑᑭᓃᑭᐊᐧᐣ ᐁᐋᐧᐹᐹᐱᓱᓂᐨ ᐁᐦᐊᐱᓂᐣᐨ ᓈᐦᐃᐃᐧᓂᐣᐠ, ᑮᓭᑭᓯᐊᐧᐠ.

6 ᐅᑮᐦᐃᑰᐋᐧᐣ, “ᑳᐃᐧᐣ ᓭᑭᓯᔪᐠ. ᑭᐱᓇᓈᐣᑐᓇᐋᐧᐋᐧ ᓇ ᒋᓴᐢ 
ᓈᓴᕒᐊᑎᐣᐠ ᑳᐅᐣᒌᐨ, ᑳᑮᒌᐦᑖᐦᑳᐧᓈᑲᓅᐦᐸᐣ. ᐋᔕ ᑮᐊᐧᓂᓑᑳ! ᑳᐃᐧᐣ
ᐅᐦᐅᒫ ᐊᔮᓰᐣ. ᐋᐧᐸᐣᑕᒧᐠ ᑳᑮᐃᔑ ᐱᒥᔑᒫᐋᐧᐨ. 7 ᒫᒑᐠ 
ᐊᐣᑕᐃᐧᐣᑕᒪᐃᐧᑯᐠ ᐅᑭᐦᑭᓅᐦᐊᒪᐋᐧᑲᓇᐣ ᐁᑲᐧ ᑲᔦ ᐲᑕᕒ, ‘ᓃᑳᓂᓑᑳ 
ᑳᓬᐃᓬᐄᐣᐠ. ᐊᒥᐁᐧᑎ ᑭᑲᐋᐧᐸᒫᐋᐧ, ᑖᐱᓑᑰᐨ 
ᑳᑮᐃᔑ ᐃᐧᐣᑕᒫᑯᔦᑭᐸᐣ.’ ”

8 ᑮᓂᓂᐣᑭᓑᑳᐊᐧᐠ ᒦᓇ ᑮᒫᒪᐦᑳᑌᐣᑕᒧᐠ, ᑮᓵᑲᐦᐊᒧᐠ ᐃᐦᑫᐧᐊᐧᐠ ᒦᓇ
ᐁᑮ ᒫᒋᐸᐦᐃᑎᐋᐧᐨ ᐃᐦᐃᒫ ᓇᐦᐃᓂᑐᐃᐧᑲᒥᑯᐣᐠ. ᑳᐃᐧᐣ ᓈᐣᑕ 
ᒋᐅᐣᒋ ᐃᓈᐋᐧᐨ ᐊᐃᐧᔭᐣ ᒋᑫᒪ ᐁᑮᓭᑭᓯᐋᐧᐨ.

ᐁᐧᓑᑲᐨ ᑳᑮᐃᔑ ᑭᔑᐸᐦᑌᑭᐸᐣ ᒥᓈᐧᒋᒧᐃᐧᐣl
__________________________________

ᒋᓴᐢ ᑳᑮᓇᑯᓯᑕᐋᐧᐨ ᒣᕒᐃ ᒫᐠᑕᓬᐃᓇᐣ

9 ᐊᐦᐲ ᒋᓴᐢ ᑳᐊᐧᓂᓑᑳᐨ ᓂᐴᐃᐧᓂᐣᐠ ᐅᐣᒋ, ᐄᐧᐸᐨ 
ᐁᑫᑮᔐᐹᔮᐠ ᐁᐦᐊᔭᒥᐦᐁᑮᔑᑳᓂᐠ, ᒫᐊᐧᐨ ᓂᓑᑕᒼ ᐅᑮᓈᑯᓰᐦᑕᐋᐧᐣ 
ᒣᕒᐃ ᒫᑲᑕᓬᐃᓇᐣ, ᐃᐦᐃᒫ ᑳᑮᐅᐣᒋ ᓵᑭᒋᐦᐋᐸᐣ ᓃᓴᐧᐦᓱ 
ᒪᒋᐊᐦᒑᐦᑲᐧᐣ. 10 ᐅᑮ ᐊᐣᑕᐃᐧᐣᑕᒪᐋᐧᐣ ᐃᓂᐁᐧᓂᐊᐧᐣ ᑳᑮᐄᐧᒌᐃᐧᑯᐦᐸᐣ
ᒋᓴᐢ, ᐃᑭᐁᐧᓂᐊᐧᐠ ᒣᑳᐧᐨ ᑳᐲᑫᐧᐣᑕᒧᐋᐧᐨ ᒦᓇ ᑳᒪᐃᐧᐋᐧᐨ. 11 ᐊᐦᐲ 
ᑳᓅᐣᑕᒧᐋᐧᐨ ᒋᓴᓲᐣ ᐁᐱᒫᑎᓯᓂᐨ ᒦᓇ ᐁᑮᐋᐧᐸᒫᓂᐨ, ᑳᐃᐧᐣ 
ᒋᐅᐣᒋ ᑌᐯᐧᐦᑕᒧᐋᐧᐨ.

ᒋᓴᐢ ᑳᑮᓇᑯᓯᑕᐋᐧᐨ ᓃᔑᐣ ᑭᐦᑭᓄᐦᐊᒪᐋᐧᑲᓇᐣ

12 ᐃᔑᓈᑫ ᒋᓴᐢ ᐸᐦᑳᐣ ᐁᑮᐃᔑᓈᑯᓯᐨ ᐅᑮᓈᑯᓯᐦᑕᐋᐧᐣ ᓃᔑᐣ 
ᐅᑭᐦᑭᓅᐦᐊᒪᐋᐧᑲᓇᐣ ᒣᑳᐧᐨ ᐁᐱᒧᐦᓭᐋᐧᐨ ᐊᑲᐧᒋᔭᐦᐃ ᐅᑌᓈᐣᐠ. 
13 ᔐᒫᐠ ᑮᑮᐁᐧᓑᑳᐊᐧᐠ ᒦᓇ ᑲᐦᑭᓇ ᐁᑮ ᐊᐣᑕᐄᐧᐣᑕᒪᐋᐧᐋᐧᐨ ᑯᑕᑭᔭᐣ
ᐅᑭᐦᑭᓅᐦᐊᒪᐋᐧᑲᓇᐣ, ᔖᑰᐨ ᑳᐃᐧᐣ ᒋᐅᐣᒋ ᑌᐯᐧᐦᑕᒧᐋᐧᐨ ᑫᐄᐧᓇᐋᐧ.

l16:8 ᐁᐧᓑᑲᐨ ᐅᔑᐱᐦᐃᑲᓇᐣ ᑳᐃᐧᐣ ᒋᐊᔮᑭᐣ ᐸᐦᑫᐱᐦᐃᑲᓇᐣ 9-20. 
ᐊᔭᒥᐦᑑᐣ ᒫᑎᔨ 28:2-10; ᒑᐧᐣ 20:11-18.

ᒋᓴᐢ ᑮᐅᒼᐱᓑᑳ ᑭᐦᒋᑮᔑᑯᐣᐠ

14 ᐃᔑᓈᑫ ᒋᓴᐢ ᐅᑮᓈᑯᓰᑕᐋᐧᐣ ᐃᓂᐁᐧᓂᐊᐧᐣ ᑳᒥᑖᐦᓱ 
ᐯᔑᑯᔖᐱᓂᐨ ᐅᑭᐦᑭᓅᐦᐊᒪᐋᐧᑲᓇᐣ ᒣᑳᐧᐨ ᐁᐄᐧᐦᓯᓄᐋᐧᐨ. ᐅᑮᑲᓅᓈᐣ 
ᐃᐦᐃᐁᐧᓂ ᐅᑖᓀᐧᐦᑕᒧᐃᐧᓂᓃᐣ ᒦᓇ ᐅᔒᐱᐦᑕᒧᐃᐧᓂᐋᐧ ᐅᐣᒋ, ᐁᑳ 
ᐁᑮᐅᐣᒋ ᑌᐯᐧᐦᑕᐋᐧᓂᐨ ᐃᓂᐁᐧᓂᐊᐧᐣ ᑳᑮᐋᐧᐸᒥᑯᐨ ᐋᔕ ᐁᑮ 
ᐊᐧᓂᓑᑳᐨ.

15 ᐅᑮᐦᐃᓈᐣ, “ᐃᔖᔪᐠ ᒥᓯᐁᐧᑲᒥᐠ ᐸᐹᒥᐃᐧᐣᑕᒪᐃᐧᑯᐠ 
ᒥᓈᐧᒋᒧᐃᐧᓂ ᑲᐦᑭᓇ ᑳᐱᒫᑎᓯᐋᐧᐨ. 16 ᐱᑯᐦ ᐊᐊᐧᓀᐣ ᑫᑌᐯᐧᐦᑕᒧᑫᐧᐣ
ᒦᓇ ᑫᓰᐣᑲᐦᐊᐣᑖᓱᐨ ᑕᐱᒫᒋᐦᐋᑲᓅ, ᐱᑯᐦ ᐊᐦᐊᐁᐧ ᐁᑳ 
ᑫᑌᐯᐧᐦᑕᒧᑫᐧᐣ ᑕᐋᓇᐁᐧᓂᒫᑲᓅ. 17 ᑳᑌᐯᐧᐦᑕᒧᐋᐧᐨ ᒪᒫᐣᑖᐃᐧ 
ᐃᔑᐦᒋᑫᐃᐧᓇᐣ ᐅᑲᐄᐧᒋᐃᐧᑯᓈᐋᐧ. ᓂᑎᔑᓂᐦᑳᓱᐃᐧᓂᐣᐠ 
ᐅᑲᓵᑭᒋᐦᐋᐋᐧᐣ ᒪᒋᐊᐦᒑᐦᑲᐧᐣ, ᐅᓑᑭ ᐃᔑᑮᔐᐧᐃᐧᓂᐣᐠ 
ᑕᐃᔑᐊᔮᒧᐊᐧᐠ. 18 ᐅᑲ ᐅᑖᐦᐱᓈᐋᐧᐣ ᑭᓀᐱᑰᐣ ᐅᓂᒌᐋᐧᐣᐠ, ᒦᓇ 
ᒥᓂᐦᑫᐧᐋᐧᐨ ᑳᓂᐦᓯᐁᐧᒪᑲᓂᓂᐠ ᐱᐦᒋᐴᐃᐧᐣ, ᑳᐃᐧᐣ ᓈᐣᑕ 
ᐅᑲ ᑐᑖᑯᓈᐋᐧ. ᐅᑲ ᓵᒥᓈᐋᐧᐣ ᑳᔮᐦᑯᓯᓂᐨ, ᑕᒥᓄᐊᔮᐊᐧᐣ.”

19 ᐊᐦᐲ ᑳᑎᐯᐣᒋᑫᐨ ᒋᓴᐢ ᑳᐃᓑᑳᐧ ᐊᔭᒥᐦᐋᐨ 
ᐅᑭᐦᑭᓅᐦᐊᒪᐋᐧᑲᓇᐣ, ᑮᐅᑖᐦᐱᓈᑲᓅ ᑭᐦᒋᑮᔑᑯᐣᐠ, ᑮᓇᐊᐱ 
ᐅᓇᐦᐃᐃᐧᓂᐣᐠ ᑭᔐᒪᓂᑑᐣ. 20 ᑭᐦᑭᓅᐦᐊᒪᐋᐧᑲᓇᐠ ᑮᒫᒑᐊᐧᐠ ᒦᓇ 
ᒥᓯᐁᐧ ᑮᐸᐹᒥᑲᑮᐦᑫᐧᐊᐧᐠ, ᒦᓇ ᑳᑎᐯᐣᒋᑫᓂᐨ ᐅᑮ ᐄᐧᐦᑕᓄᐦᑮᒥᑯᐋᐧᐣ,
ᒪᒫᐣᑖᐃᐧ ᐃᔑᐦᒋᑫᐃᐧᓇᐣ ᐅᑮᒦᓂᑯᐋᐧᐣ, ᒋᐅᐣᒋ ᑭᐦᑫᐣᑖᑲᐧᓂᓂᐠ 
ᐁᐦᑌᐯᐧᒪᑲᓂᓂᐠ ᐅᑎᐦᑭᑐᐃᐧᓇᐣ. ᐁᒣᐣ.

